
81ኛ ዓመት ቁጥር  272  ሰኔ  2 ቀን  2014   ዓ.ም   ዋጋ 10:00 ሐሙስ ብዕራችን ለኢትዮጵያ ህዳሴ ይተጋል!

የበረን
ዳ ታይልስ ኤጋ መደበኛ ኮልሞ

ሚስማር 
ከ3 ቁጥር 
-15 ቁጥር

ፎ
ቶ

 ፡
- ገ

ባቦ
 ገ

ብ
ሬ

13 የምሥራቅ አፍሪካ... ወደ ገጽ 4 ዞሯል የትግራይ ወጣቶች ... ወደ ገጽ 4 ዞሯል

ሕገ ወጥ ተግባራትን... ወደ ገጽ 4 ዞሯል

አዲሱ ገረመው

አዲስ አበባ፡- 13 የምሥራቅ አፍሪካ አገራት 
የሚሳተፉበት የባህልና ጥበባት ፌስቲቫል ከሰኔ 7 እስከ 
12 ቀን 2014 ዓ.ም በአዲስ አበባ ወዳጅነት አደባባይ 
እንደሚካሄድ ተገለጸ ።

የባህልና ስፖርት ሚኒስቴርና የውጭ ጉዳይ ሚኒስቴር 
የሁነቱን መካሄድ አስመልክተው ትላንት በሰጡት የጋራ 
መግለጫ እንዳስታወቁት፤ በሀገራት መካከል የብዝኃ-
ባህልና አብሮነትን የተመለከቱ የልምዶችን ለመለዋወጥ 
የሚያስችለው ፌስቲቫል ኢትዮጵያን ጨምሮ 13 
የምስራቅ አፍሪካ ሀገራትን ተሳታፊ  ይሆኑበታል ።

ቬስቲቫሉ ከሰኔ 7 እስከ 12 ቀን 2014 ዓ.ም ሙዚቃን 
ጨምሮ በተለያዩ  የኪነጥበባትና ዕደ ጥበባት ሁነቶች 
ታጅቦ ይካሄዳል ። ፌስቲቫሉ በውስጡ ዓውደ ጥናት፣ 
ዓውደ ርዕይ፣ እንዲሁም የእደ ጥበብና ኪነ ጥበብ መርሐ 
ግብሮችን እንዳካተተ ተጠቅሷል ። 

የባህልና ስፖርት ሚኒስትር አቶ ቀጀላ መርዳሳ 
እንደገለጹት፤ በፌስቲቫሉ በኢትዮጵያ ውስጥ ያሉ 
ክልሎችን ጨምሮ ሌሎች የምሥራቅ አፍሪካ ሀገራትም 
የባህልና ኪነ ጥበብ ሥራዎቻቸውን ያቀርባሉ ።  የባህልና 
የጥበባት ሁነቱ የቀጠናውን ሕዝቦች፤ የቀጠናውን 
ሀገራትና የአፍሪካ ሕዝቦች ኢትዮጵያን እንዲጎበኙ ዕድል 
የሚሰጥ ነው ። ኢትዮጵያ በአፍሪካ ደረጃ ከሚዘጋጁ 
ተመሳሳይ ሁነቶች ላይ የገበያ ድርሻ እንዲኖራት ምቹ 
ሁኔታን ይፈጥራል ።

13 የምሥራቅ አፍሪካ አገራት የሚሳተፉበት የባህልና ጥበባት 
ፌስቲቫል በአዲስ አበባ ሊካሄድ ነው

ባህልና ጥበብን መሠረት አድርጎ የሚዘጋጀው 
የምሥራቅ አፍሪካ የባህልና የጥበባት ፌስቲቫል 
የቀጠናውን ሕዝቦች ማህበራዊ፣ ኢኮኖሚያዊና ፖለቲካዊ 
ተጠቃሚነትን ማጎልበት ዓላማ አድርጎ የሚዘጋጅ ዘርፈ 
ብዙ ውጤቶች የሚገኙበት ፌስቲቫል ነው ሲሉም 
ገልጸዋል ።

እንደ ሚኒስትሩ ገለጻ፤ ሁነቱ የባህልና ጥበባት ዘርፍ 

በኢትዮጵያ ያለውን እምቅ አቅምና እድሎች እንዲሁም 
በኢንቨስትመንት ለመተሳሰር ያሉትን አማራጮች 
ለማስተዋወቅና ቀጣይነት ያለውን የተጠናከረ ቀጠናዊ 
የገበያ ትስስር በመፍጠር በነጻነትና በመተማመን 
የመንቀሳቀስና የመገናኘት እድል በማስፋት ተወዳዳሪነትን 
ለማጉላት የሚያስችል መድረክ ነው ። 

መሰረት  ገ/ዮሃንስ

አዲስ አበባ፡- የትግራይ ሕዝብ ከገባበት ትርጉም 
የሌለው ጦርነት  እንዲወጣ  የትግራይ ወጣቶች ከት.ህ.ዴ.ን 
ጎን በመቆም ሕወሓትን እንዲያስወግዱ የትግራይ ሕዝብ 
ዴሞክራሲያዊ ንቅናዌ  (ትሕዴን/ ዴምሕት)  ጥሪ ቀረበ ። 

በትግራይ ክልል በአቃቤ ሕግነት ሙያ እስከ 
ክልል ድረስ ይሠሩ የነበሩና  አሁን የትሕዴን ታጋይ 
የሆኑት አቶ ዓብዳይ ሰዒድ በኢትዮጵያ ፕሬስ ድርጅት 
ከምትታተመው ከወጋሕታ ጋዜጣ ጋር  በነበራቸው ቆይታ 
እንደገለፁት ፣የትግራይ ሕዝብና ወጣት ትግራይ ውስጥ 
ሆኖ ፀረ ሕወሓት ትግል ማካሄድ ከባድ ሊሆን ስለሚችል 
የትሕዴን ታጋዮች ወደ አሉበት ቦታዎች በመምጣት 
እንዲቀላቀል ጥሪ አቅርበዋል ። 

ትሕዴን የአስራ ሰባት ዓመት የትግል ልምድ ያለው 
ዴሞክራያዊ ፓርቲ ነው ያሉት አቶ ዓብዳይ ፣ የመገንጠል 
ዓላማ የሌለው፣ ከኢትዮጵያ ብሔር ብሔረሰቦች  
በእኩልነት የመኖር ፍላጎት ያለው ፣ የትግራይ ሕዝብ 
ከሕወሓት አገዛዝ ነፃ ለማውጣት እየታገለ ያለ ፓርቲ ነው 
ሲሉ ገልፀዋል ። 

የትግራይ ሕዝብ ከሕወሓት ጋር የተሰለፈ እና ጠመንጃ 
የያዘ ሁሉ ባገኘው አጋጣሚ ወደ ኤርትራ ፣ አፋርና አማራ 
በመግባት ከትሕዴን ጎን በመቆም የሕወሓት ዕድሜን 
ማሳጠር አለበት ሲሉ ጥሪ አቅርበዋል ። 

‹‹በትግራይ ሕወሓትን መቃወም ቀርቶ አለመደገፍ 
እራሱ ወንጀል ነው ፣ ይህ ደግሞ አንድ ለአምስት በሚል 
ኔትዎርክ በመዘርጋት እያንዳንዱ እንቅስቃሴ በመቆጣጠር 
ወጣቱ ሕወሓትን ብቻ እንዲደግፍ የሚያደርጉ ሥራዎች 
ተሠርተዋል›› ብለዋል ።

የታጋዮች ልጅ እንደሆኑ የገለጹት አቶ ዓብዳይ ፣ 
‹‹ወላጆቻችን በጦርነት ነው እዚህ ያደረሱን ፣ የወላጆቻችን 

የትግራይ ወጣቶች  
ከት.ሕ.ዴ.ን ጎን በመቆም 
ሕወሓትን እንዲያስወግዱ 

ጥሪ ቀረበ 

በጋዜጣው ሪፖርተር

አዲስ አበባ ፡- ሕገ ወጥ ተግባራትን ወደ ተገቢው 
ሥርዓት የማስገባቱ ሥራ በታቀደለት መንገድና በተሻለ 
ጥራት እየተከናወነ መሆኑን የብሔራዊ የደኅንነት ምክር 
ቤት አስታወቀ። በሰላምና ጸጥታ ማስከበር ሥራዎች ላይ 
የተሳተፉ አካላትን  ምክር ቤቱ አመስግኗል።  

የብሔራዊ የደኅንነት ምክር ቤት በወቅታዊ ሀገራዊ 
የደኅንነትና ጸጥታ ጉዳዮች ዙሪያ በመምከር መግለጫ 
አውጥቷል። በመግለጫው ብሔራዊ የደኅንነት ምክር 

ቤት፣ ከአንድ ወር በፊት፣ ሚያዝያ 14 ቀን 2014 
ዓ.ም.፣ ሀገራዊ የጸጥታ ሁኔታን በጥልቀት መገምገሙን 
አስታውሷል።

በወቅቱ ግምገማም እንደ አልሸባብ፣ ሸኔና 
ሕውሓት  ያሉ የሽብር ኃይሎችን ሁኔታ ተመልክቷል። 
ከኮንትሮባንድ፣ ከሕገ ወጥ ታጣቂዎች፣ ከጽንፈኛ 
የሚዲያና የፖለቲካ ቡድኖች፣ ከአክራሪ ሃይማኖተኞችና 
ከሙሰኞች የሚመጡ ፈተናዎች በሀገር ላይ ያስከተሉትን 
ሥጋት ተመልክቷል።

የመንግሥት መዋቅር የጥራትና የቁርጠኝነት 

ሕገ ወጥ ተግባራትን ወደ ተገቢው ሥርዓት የማስገባቱ ሥራ በታቀደለት 
መንገድ መከናወኑን የብሔራዊ ደኅንነት ምክር ቤት  አስታወቀ

ችግሮች እንደታዩበትም ገምግሟል። እንዲሁም 
የውጭ ጠላቶቻችንን ሤራና የውክልና ጦርነቱን ሁኔታ 
መመርመሩን ጠቁሟል። 

ብሔራዊ የደኅንነት ምክር ቤቱ በሚያዝያ ወር 
ባደረገው ስብሰባው እነዚህ ፈተናዎች በሀገርና በሕዝብ 
ላይ ያሳደሩትን ሥጋትና ፈተና በሚገባ ተንትኖ አስቀምጦ 
እንደነበር ተገልጿል።   

በተለይም በተደራጁና ያለፈቃድ በታጠቁ ቡድኖች 
ላይ ሕግን የማስከበር ሥራ መሠራት እንዳለበት፣ በሁሉም 

ፎ
ቶ

 ፡
- በ

ዳ
ኜ

 አ
በራ

ዜና

 አዲስ አበባ፣  ታንዛኒያ የታላቁ ህዳሴ ግድብ ሁሉንም 
የተፋሰሱ ሀገራት ተጠቃሚ ያደርጋል ብላ እንደምታስብ 
የታንዛኒያ ፕሬዚዳንት ሳሚያ ሱሉሁ ተናገሩ ።

በታንዛኒያ የኢትዮጵያ አምባሳደርና ባለ ሙሉ 
ስልጣን  ሽብሩ ማሞ  የሹመት ደብዳቤያቸውን ለታንዛኒያ 
ፕሬዚዳንት አቅርበዋል ። 

አምባሳደሩ የሹመት ደብዳቤያቸውን ባቀረቡበት 
ወቅት የሁለቱን ሀገራት የረጅም ዘመናት ግንኙነትና  
ቀጣይ የትብብር መስኮችን በሚመለከት ከፕሬዚዳንቷ 
ጋር ሀሳብ ተለዋውጠዋል ።

አምባሳደር ሽብሩ በዚህ ወቅትም  በሀገሪቱ  ስላለው 
ወቅታዊ ሁኔታ እና መንግሥት እየወሰዳቸው ስላሉ 
እርምጃዎች እንዲሁም ስለ ህዳሴ ግድብ ግንባታ 
ለፕሬዚዳንቷ ገለፃ አድርገውላቸዋል።

በታንዛኒያ እስር ቤት በአስከፊ ችግር ውስጥ የሚገኙ 
ኢትዮጵያውያን ተለቀው ወደ ሀገራቸው እንዲመለሱም 
አምባሳደሩ  ጠይቀዋል።

ፕሬዚዳንት ሳሚያ ሱሉሁ በበኩላቸው በኢትዮጵያ 
ስላለው ወቅታዊ ሁኔታ በአምባሳደሩ ስለቀረበላቸው 
ገለፃ ምስጋና ያቀረቡ ሲሆን ኢትዮጵያ ያጋጠማትን 
ችግር ለመፍታት መንግሥት እየወሰደ ያለውን እርምጃ 
እንደሚያደንቁም ተናግረዋል።

የታላቁ ህዳሴ ግድብ ግንባታን በሚመለከትም 
ግድቡ ሁሉንም የተፋሰሱ ሀገራት ተጠቃሚ የሚያደርግ 

የታላቁ ህዳሴ ግድብ  ሁሉንም የተፋሰሱ ሀገራት 
ተጠቃሚ ያደርጋል  ብላ እንደምታስብ ታንዛኒያ ገለፀች 

ፕሮጀክት ነው ሲሉ ገልፀዋል።
በአዲስ አበባ የሚገኘውን የታንዛኒያ ኤምባሲ መሬት 

ጉዳይ በቅርብ መፍትሔ እንዲያገኝ የኢትዮጵያ መንግሥት 
ያሳለፈው ውሳኔ እንዳስደሰታቸው የተናገሩት ፕሬዚዳንቷ 
የሁለቱ ሀገራት ግንኙነት ዘመን በማይሽር ወዳጅነት 
የተሳሰረ በመሆኑ ተጠናክሮ ይቀጥላል ብለዋል።

በታንዛኒያ እስር ቤት ውስጥ የሚገኙ ዜጎች 
እንዲለቀቁና ወደ ሀገራቸው እንዲመለሱ ለማድረግ 

መንግሥታቸው ቀና ውሳኔ እንደሚሰጥበትም 
አረጋግጠዋል።

የታንዛኒያ ዜጎች በኢትዮጵያ አቪዬሽን ዘርፍ ስልጠና 
እየወሰዱ መሆናቸውን ያስታወሱት ፕሬዚዳንቷ፥ 
ለዚህም ኢትዮጵያ በዘርፉ የአፍሪካ ተምሳሌት መሆኗን 
በመጥቀስ ለኢትዮጵያ አየር መንገድ ያላቸውን አድናቆት 
መግለፃቸውን ከውጭ ጉዳይ ሚኒስቴር ያገኘነው መረጃ 
ያመለክታል ።

ሞገስ ጸጋዬ

አዲስ አበባ፡- የዲጂታል ኢኮኖሚ እድገትን ለማፋጠን 
ከኢትዮጵያ አቪዬሽን ባለስልጣን ጋር እንደሚሠራ 
የኢኖቬሽንና ቴክሎሎጂ ሚኒስቴር  አስታወቀ ።

 የአቪዬሽን ቴክኖሎጂ ፍኖተ ካርታ፣ የአቬዬሽን 
ኢኖቪዬሽን  ማበረታቻ፣ ድጋፍ፣ እውቅና ማዕቀፍን በጋራ 
ለማዘጋጀት የኢትዮጵያ ሲቪል አቪዬሽን ባለስልጣንና 
የኢኖቬሽንና ቴክኖሎጂ ሚኒስቴር በትናንትናው ዕለት 
የመግባቢያ ሰነድ ስምምነት ተፈራርመዋል ።

የኢኖቬሽንና ቴክኖሎጂ ሚኒስትር ዶክተር በለጠ 
ሞላ በስምምነት ሥርዓቱ ላይ እንደገለጹት፤ የመግባቢያ 
ሰነዱ ለሁለቱ ተቋማት ወሳኝ ነው ።የኢትዮጵያ ዲጂታል 
ኢኮኖሚ እድገትን ለማሳደግ ሁለቱ ተቋማት በጋራ 
በመሥራት ቀልጣፋ የሆነ አገልግሎት ለመስጠት ከፍተኛ 
ሚና ይኖረዋል ።የኢትዮጵያ ሲቪል አቪዬሽን ባለስልጣን 
ላለፉት 77 ዓመታት የኢትዮጵያን አየር መንገድ ተሸክሞ 
የመጣና በዓለም አቀፍ ደረጃ ተቀባይነት እንዲኖረው 
ከፍተኛ ሚናን ሲጫወት የቆየ ተቋም ነው ብለዋል ።

እንደ ዶክተር በለጠ ሞላ ገለጻ አቪዬሽኑ በቴክኖሎጂና 

ዘርፍ ከተሰማሩ አካላት ጋር መሥራት መቻሉ  እስከዛሬ 
ከሠራው በላይ ይበልጥ የተሻለ ሥራ መሥራት ያስችለዋል። 
ከኢኖቬሽን ሚኒስትር ጋር አብሮ ለመሥራት  መስማማቱ  
ለዘርፉ እጅግ አስፈላጊ መሆኑ ገልጸዋል ።

 የሀገርን ኢኮኖሚ በቴክኖሎጂ በማገዝ ለማሻሻል፣ 
የሥራ እድል ለመፍጠር፣ ለሀገር ሀብትና እድገት 
ለማስገኘት  ኢኖቬሽን ሚኒስቴር ቁልፍ ተልዕኮ ተቀብሎ 
እየተንቀሳቀሰ ይገኛል ።የብዙ ተቋማትን አቅም በመገንባት 
ምቹ ሁኔታዎችን ለመፍጠር እየሠራ ይገኛል፤ በቀጣይም 
ከአቪዬሽን ባለስልጣን ጋር በቴክኖሎጂ ዘርፍ ጠንካራ 
ሥራዎችን ለመሥራት ዝግጁ መሆናቸውን ገልጸዋል ።

የኢትዮጵያ ሲቪል አቪዬሽን ባለስልጣን ዋና 
ዳይሬክተር አቶ ጌታቸው መንግሥቴ እንደገለጹት፤ 
ባለስልጣኑ ደረጃውን የጠበቀ፣ ጥራት ያለው፣ ዘላቂና 
አስተማማኝ የአየር ትራንስፖርት አገልግሎት እንዲስፋፋ 
በማድረግ ለሀገራችን ቱሪዝም፣ ንግድና ኢንቨስትመንት 
የላቀ አስተዋጽኦ አበርክቷል ።  ብሔራዊ አየር መንገዱ 
በመላው ዓለም ላተረፈው መልካም ስምና ዝናም  ደጀን 
በመሆን  ተተኪ የሌለው ሚናን ተጫውቷል ብለዋል ።

እንደ ዳይሬክተሩ ገለጻ፤ የአቪዬሽን ቴክኖሎጂዎችን 

በመጠቀም አቅም በመገንባት የራሳችን የቴክኖሎጂ ባለቤት 
በመሆን በመጭው 15 ዓመታት ውስጥ ኢትዮጵያ በአፍሪካ 
ደረጃ ዋነኛ የአቪዬሽን ማዕከል እንድትሆን ሥራዎች 
እየተሠሩ ነው ።እንዲሁም በዓለም አቀፍ ደረጃ ተወዳዳሪ 
የሆነ የአቪዬሽን  ኢንዱስትሪ ለመገንባት  ቅድመ ዝግጅት 
እያደረገ መሆኑን ገልጸዋል ።

እንደ አቶ ጌታቸው ገለጻ፤አቪዬሽን ባለስልጣኑ 
ከኢኖቬሽንና ቴክኖሎጂ ባለስልጣን ጋር በመሆን 
በአቪዬሽን ፈጠራ ሥራ ዘርፍ ለመሥራት ፍላጎት የሚያሳዩ 
ወጣቶችን የቴክኒክ፣ የፋሲሊቲዎች፣ ፋይናንስና ልዩ ልዩ 
የማበረታቻ ድጋፎችን ያደርጋል ።ከ2015 ዓ.ም በጀት 
ጀምሮ ተጨባጭ እንቅስቃሴ ውስጥ ለመግባት ዝግጁ 
መሆኑን  ገልጸዋል ።

 ባለስልጣኑ የአቪዬሽኑን ዘርፍ ለማሳደግ ፍላጎት ያለው 
በመሆኑ የግል ባለሀብቶች በአቪዬሽን ማኑፋክቸሪንግ፣ 
በቴክኖሎጂ፣ በሰው ሀብት ልማት፣ በመሠረተ ልማት 
ግንባታና በልዩ ልዩ በአየር አገልግሎት ዘፎች ላይ 
ለመሠማራት የሚያስችል ምቹ ሀኔታ በመፍጠር ከግሉ 
ዘርፍ ጋር በቅርበት እንደሚሠራም ገልጸዋል ።

ሚኒስቴሩ የዲጂታል ኢኮኖሚ እድገትን ለማፋጠን ከአቪዬሽን 
ባለስልጣን ጋር እንደሚሠራ ገለጸ

ዳግማዊት ግርማ

አዲስ አበባ፡- በውጭና በሀገር ውስጥ ያሉ 
ኢትዮጵያውያን ለሀገራቸው የሚሰጡትን ድጋፍ 
እንዲያጠናክሩ የሀገር መከላከያ ሚኒስቴር ጥሪ 
አቀረበ።	

ነዋሪነታቸውን በአሜሪካ ጆርጂያ አትላንታ 
ያደረጉ የቀድሞ አየር ኃይል አብራሪ አቶ ገብርኤል 
ፍቃዱና ቤተሰባቸው ከትናንት በስቲያ ለጦር ኃይሎች 
ኮምፕሬሄንሲቭ ስፔሻላይዝድ ሆስፒታል ከአንድ 
ነጥብ ሁለት ሚሊዮን ብር በላይ የሚያወጣ ለቀዶ 
ጥገና ሐኪሞች የሚውል የአይሶሌሽን ጋዋን ድጋፍ 
አድርገዋል።

በምድር ኃይል ግቢ በተደረገው ድጋፍ ላይ የተገኙት 
የሀገር መከላከያ ሚኒስትር ዴኤታ ወይዘሮ ማርታ ሉዊጂ 
እንደገለጹት፤ በባህር ማዶም ሆነ ሀገር ውስጥ የሚገኙ 
ዜጎች ለሀገራቸው የሚያደርጉትን ድጋፍ ማጠናከር 
ይኖርባቸዋል። 

 ወደ ሀገር ቤት ሲመጣ በምን እንተጋገዝ ማለት 
ጤናማ ሀሳብ ነው ያሉት ወይዘሮ ማርታ ሁላችንም 
ለሀገራችን አቅማችን የፈቀደውን ስናደርግ ሀገራችን 
ሰላሟ ይረጋገጣል በማለት ገልጸዋል ።

በዚህ ረገድ ዲያስፖራው አቶ ገብርኤልና 
ባለቤታቸው ለመከላከያ ላደረጉት አስተዋጽኦ 
ምስጋና  አቅርበው፤ በውጭም በሀገር ውስጥም ያሉ 
ኢትዮጵያውያን ተደጋግፈው ለሀገራቸው ሊሠሩ ይገባል 
ብለዋል ።

ድጋፉን ያደረጉት አቶ ገብርኤል ፍቃዱ በበኩላቸው፤ 
“ኢትዮጵያ የኔና የሁላችንም ድጋፍ ያስፈልጋታል፤ 
ለኢትዮጵያ አንዴ ብቻ ድጋፍ አድርገን ዞር የምንል 
ሳይሆን ከችግሯ ወጥታ እፎይ እስከምትል አለሁልሽ 
ልንላት ይገባል” ብለዋል።

ለመከላከያ በግሌ ድጋፍ ለማድረግ ስነሳ የእኔ 
ቤተሰብ ዕርዳታ ብቻ በቂ ነው ብዬ በማሰብ አይደለም 
ያሉት አቶ ገብርኤል ድጋፍ ያደረኩት ከፍተኛ  አቅም 
ያላቸው ዲያስፖራዎች ጭምር ለሀገራቸው ተቋማት 
የሚያደርጉትን ድጋፍ ሳያቋርጡ እንዲቀጥሉ መልዕክት 
ለማስተላለፍ ጭምር ነው ሲሉ ተናግረዋል። 

ለሁለተኛ ጊዜ ወደ ሀገራቸው ሲመጡ ባዶ እጃቸውን 
ከመምጣት በውጭ የሚኖሩ ኢትዮጵያውያንን ጭምር 
ለማነቃቃት በማሰብ ድጋፍ ማድረጋቸውን የገለጹት አቶ 
ገብርኤል፤ ተመሳሳይ ድጋፎች በየተቋማቱም መለመድ 
እንዳለበት ጠቁመዋል። 

ከሀገር በላይ ምንም የለምና በየዘርፉ ጥረት ማድረግ 
የሚጠይቅበት ጊዜ ላይ ነን ያሉት አቶ ገብርኤል፤  
በተለያዩ የዓለም ሀገራት የሚገኙ ኢትዮጵያውያንና 
ትውልደ ኢትዮጵያውያን ለሀገራቸው የሚያደርጉትን 
ድጋፍ ለማጠናከር ቸል ሊሉ እንደማይገባ መልዕክት 
አስተላልፈዋል። 

ድጋፉን ያቀረቡት የቀድሞ አየር ኃይል አብራሪው 
አቶ ገብርኤልና ቤተሰባቸው ጠቅላይ ሚኒስትር ዶክተር 
ዐቢይ አሕመድ ለገናና ጥምቀት በዓላት ለዲያስፖራው 
ማኅበረሰብ ያቀረቡትን ወደ ሀገር ቤት ጉዞ ጥሪ ምላሽ 
ከሰጡ በውጭ ከሚኖሩ ኢትዮጵያውያን መሀል ናቸው።

በውጭና በሀገር ውስጥ ያሉ 
ኢትዮጵያውያን ለሀገራቸው 

የሚሰጡትን ድጋፍ 
እንዲያጠናክሩ ጥሪ ቀረበ

ዜና

ውብሸት ሰንደቁ

አዲስ አበባ፡- በዘንድሮው ዓመት ትኩረቱን 
ማስፋፋት ላይ አድርጎ ሊተገበር የታቀደው የሰቆጣ ቃል 
ኪዳን በ2014 በጀት ዓመት በ214 ወረዳዎች ማስፋፊያ 
ሥራው መጀመሩን ጤና ሚኒስቴር አስታወቀ ።

ጤና ሚኒስቴር የ2014 በጀት ዓመት የዕቅድ 
አፈፃፀሙን በትናንትናው ዕለት በሕዝብ ተወካዮች ምክር 
ቤት ለጤና፣ ማኅበራዊ ልማትና ባሕልና ስፖርት ቋሚ 
ኮሚቴ አቅርቧል ።

ሪፖርቱን ለቋሚ ኮሚቴው ያቀረቡት በጤና 
ሚኒስቴር የፖሊሲ ፕላን ክትትልና ግምገማ ዳይሬክቶሬት 
ዳይሬክተር አቶ ናኦድ ወንድይራድ፤ በዘንድሮው ዓመት 
የሰቆጣ ቃልኪዳን ላይ ትኩረት ለማድረግ ታቅዶ የነበረው 
ማስፋፋት ላይ መሆኑን በመግለፅ 240 ወረዳዎች ላይ 
የማስፋፊያ ሥራ ሊሠራ እንደነበር ጠቁመው በነበረው 
ሀገራዊ ሁኔታ ምክንያት የማስፋፊያ ትግበራው 214 
ወረዳዎች ላይ መጀመሩን ተናግረዋል ።   

የሰቆጣ ቃል ኪዳን ለማስፋፋት በተደረጉ ጥረቶች 
አገልግሎቱ ሁሉንም ክልሎች ባማከለ መንገድ ተጀምሯል 
ያሉት አቶ ናኦድ ከአፍሪካ ልማት ባንክ ጋር በመነጋገርም 
የቃል ኪዳኑ ዋና ዋና የሚባሉ ሥራዎች በ17 ወረዳዎች ላይ 
ተጀምሯል ሲሉ ገልፀዋል ።

ከዚህ ጋር በተያያዘ በሕፃናት የአስተዳደግና 
የአመጋገብ ሥርዓት ላይ ሚኒስቴሩ በዕቅዱ መሠረት 
ክትትል ሲያደርግ እንደቆየም ገልፀዋል ። 

አቶ ናኦድ እንዳሉት፤ ሚኒስቴሩ የሥርዓተ ምግብ 
አገልግሎትን ማስፋፋትን በተመለከተ ዕድሜያቸው 
ከሁለት ዓመት በታች ለሆኑ 2 ሚሊዮን 542 ሺህ 
623 ሕፃናት ላይ የሕፃናት ዕድገት ክትትል አድርጓል። 

የሰቆጣ ቃልኪዳን ማስፋፊያ ሥራ በ214 
ወረዳዎች  ተጀመረ

በተጨማሪም ለእናቶቻቸው የአመጋገብ ምክር 
አገልግሎትም  ሰጥቷል ።

በሌላ በኩል በሕፃናት ጤና እና ክብካቤ ላይ ትኩረት 
ተሰጥቶ ተሠርቷል፤ በዚህም የፀረ አምስት ክትባቶችን 
በሀገር አቀፍ ደረጃ 98 በመቶ የሚሆኑ ሕፃናት አግኝተዋል 
። የኩፍኝ በሽታ ሽፋንም 91 በመቶ ማዳረስ ተችሏል 
ብለዋል አቶ ናኦድ ። ሁሉንም የክትባት ዓይነቶች የወሰዱ 
የሕፃናት ሽፋንን በተመለከተም 88 በመቶ መድረሳቸውን 
ጠቁመዋል ።

የጨቅላ ሕፃናት ጤና አገልግሎትን በተመለከተ 
ዕድሜያቸው ከአምሥት ዓመት በታች የሆኑ  1 ሚሊዮን 
234 ሺህ 497  ሕጻናት የኒሞንያ ክትባት እንዲያገኙ 
ማድረግ ተችሏልም ብለዋል ። 

የሕፃናት ክትባት ሽፋንን ከፍ ለማድረግ ከፍተኛ 

ርብርብ ሲደረግ ቆይቷል ያሉት ዳይሬክተሩ፤ በሕፃናት 
ክትባት ላይ ዝቅተኛ አፈፃፀም የነበራቸው በየወረዳዎች 
ያሉ 349 ጤና ተቋማት ተለይተው እንዲያሻሽሉ ለማስቻል 
ክትትልና ድጋፍ እንዲሁም የገንዘብ እና አስፈላጊው ድጋፍ 
ሁሉ ተደርጎላቸዋል ። በተጨማሪም የዘመቻ ሥራዎችን 
አቅዶ በማሠራት ሥራውን እንዲያሻሽሉ እና አጠቃላይ 
የክትባት ሽፋኑ ላይ ለውጥ እንዲመጣ ማድረግ ተችሏል 
ብለዋል ።

ሚኒስቴሩ በበጀት ዓመቱ ዘጠኝ ወራት የቤተሰብ 
ምጣኔ ደረጃን ወደ 71 በመቶ ለማሳደግ አቅዶ ሲሠራ 
መቆየቱን የጠቀሱት ዳይሬክተሩ በዘጠኝ ወራት ውስጥ 
አገልግሎቱን 67 በመቶ መድረስ ተችሏል ያሉ ሲሆን 
ይህም ከዕቅድ አንፃር ሲታይ አፈጻፀሙ 94 በመቶ 
እንዲደርስ አድርጓል ብለዋል ።

እንደ አቶ ናኦድ ገለፃ፤ ከ8 ነጥብ 8 ሚሊዮን በላይ 
የሚሆኑ ሴቶች የቤተሰብ ምጣኔ አገልግሎት ተጠቃሚ 
ሆነዋል ። ከክልል ክልል በንፅፅር ሲታይም በኦሮሚያ 
87 እና በሲዳማ 89 በመቶ የቤተሰብ ምጣኔ አገልግሎት 
በመስጠት ከሁሉም ክልሎች የተሻለ አፈፃፀም አላቸው 
ሲሉ አብራርተዋል ።

ከዚህ ጋር በተያያዘ በሠለጠነ ባለሙያ የሚሰጥ 
የቅድመ ወሊድና የድሕረ ወሊድ አገልግሎትን በጤና 
ተቋማት ሲሰጥ መቆየቱንና 1 ነጥብ 46 ሚሊዮን በላይ 
እናቶች በሠለጠነ ባለሙያ አገልግሎቱን ማግኘት 
መቻላቸው ተገልጧል ።

በሀገር አቀፍ ደረጃ የቅድመ ወሊድ አገልግሎት ለ2 
ነጥብ 16 ሚሊዮን በላይ ለሚሆኑ ነፍሰ ጡር እናቶች  
መስጠት ተችሏል ።ይህም ከሽፋን አንፃር ሲታይ ወደ 
66 በመቶ የሚሆኑ እናቶች አገልግሎቱን ማግኘታቸውን 
የሚያሳይ ነው ብለዋል ። 

ውብሸት ሰንደቁ

አዲስ አበባ፡- ከዚህ ቀደም የተደረጉት የአረንጓዴ 
አሻራ ሥራዎችን ውጤታማነት ማየቱንና ለመጪው 
የአረንጓዴ አሻራ ዘመቻ በቂ ዝግጅት መደረጉን በመስክ 
ጉብኝት ማረጋገጡን በሕዝብ ተወካዮች ምክር ቤት 
የግብርና ጉዳዮች ቋሚ ኮሚቴ ገለፀ ።

በአረንጓዴ አሻራ የተተከሉ ችግኞችን ቁጥር እና 
የችግኞቹን የፅድቀት መጠን በገለልተኛ አካል ተጠንቶ 
ይፋ እንዲደረግ እየተሠራ መሆኑንም ግብርና ሚኒስቴር 
አስታውቋል ።

በሕዝብ ተወካዮች ምክር ቤት የግብርና ጉዳዮች 
ቋሚ ኮሚቴ አቶ ሶሎሞን ላሌ እንደገለፁት፤ ከዚህ 
በፊት የተካሄዱት  የአረንጓዴ አሻራ ዘመቻዎች 
ውጤታማ መሆናቸውን ቋሚ ኮሚቴው በመስክ 
ባደረገው ምልከታ አረጋግጧል ። ለመጪው የአረንጓዴ 
አሻራ መርሐግብርም ጥሩ የሚባል ዝግጅት መካሄዱን 
አረጋግጧል ።

አቶ ሶሎሞን ባለፉት የአረንጓዴ አሻራ ዘመቻዎች 6 
ነጥብ 7 ቢሊዮን ችግኞች መተከላቸውን ገልፀው ቋሚ 
ኮሚቴው ካደረገው የመስክ ጉብኝት ይህን ማየቱን 
እንዲሁም ለቀጣይ የአረንጓዴ ልማት ዘመቻ የሚሆኑ 
ችግኞች ዝግጅት  በመልካም ሁኔታ ላይ መገኘቱን 
ተናግረዋል ።

የግብርና ሚኒስቴር ሚኒስትሩ አቶ ዑመር ሁሴን 
በበኩላቸው፤ ለአረንጓዴ አሻራ መርሐግብር በ2014 
ዓ.ም በዘጠኝ ወራት ውስጥ 6 ነጥብ 37 ቢሊዮን ችግኝ 
ተዘጋጅቷል ብለዋል ። የአረንጓዴ አሻራ ሲጀመር 27 
የነበሩት የችግኝ ጣቢያዎች እንደነበሩ ያስታወሱት አቶ 
ዑመር፤ በአሁኑ ጊዜ የችግኝ ጣቢያዎቹ ቁጥራቸው 121 
ሺህ መድረሱን ገልፀዋል ።

በተጨማሪም በአረንጓዴ አሻራ ዘመቻ የሚተከሉ 
ችግኞችንና የአተካከል ሁኔታ ሚኒስትሩ ማብራሪያ 

ለመጪው የአረንጓዴ አሻራ ዘመቻ በቂ ዝግጅት 
መደረጉን የግብርና ጉዳዮች ቋሚ ኮሚቴ አስታወቀ

ሰጥተዋል ። ከዚህ በፊትም ይሁን በመጪው የአረንጓዴ 
አሻራ መርሐግብር የሚተከሉ ችግኞች አዳዲስ መሬት 
እየተፈለገ እነዚያን መሬቶች እንዲይዙ ተደርገው 
አይደለም የሚተከሉት ብለዋል ። ለአብነትም ከዚህ 
በፊት ከተተከለው ችግኝ 52 በመቶ የሚሆነው 
አትክልትና ፍራፍሬ አርሶ አደሩ በነበረው ማሳ ውስጥ 
በመጠቀም የተተከለ ነው ብለዋል ። 

በተጨማሪም የተጋለጡ መሬቶችንና በፊትም 
ችግኝ ተተክሎባቸው ውጤት ያላመጡ መሬቶች 
ላይ በመድገም እና እንዳስፈላጊነቱ አዲስ ቦታዎች 

መጨመራቸውን አብራርተዋል ።  
የተተከሉ ችግኞች ብዛት እና የጽድቀት መጠን 

በገለልተኛ አካላት ተጠንተው ይፋ እንዲሆኑ እየተሠራ 
እንደሆነ የተናገሩት አቶ ዑመር፤ የችግኞቹ ሁኔታ 
በገለልተኛ አካላት ሲረጋገጥ ለበለጠ ሥራ ለመነሳሳት 
እንደሚረዳ ጠቁመዋል ።

እንደ አቶ ዑመር ገለፃ፤ አረንጓዴ አሻራ ምን 
አልባትም አሁን ሀገሪቱ እየገጠማት  ላለው ፈታኝ የአየር 
ሁኔታ  መልስ የሚሰጥ ከመሆኑም ባሻገር፤ ልዩነትን 
የሚያጠብ ሀገራዊ ፕሮጀክት ነው ።

ሙሳ ሙሐመድ

አዲስ አበባ፡-  የክረምትን  ወራት ታሳቢ ያደረገ 
የድሬኔጅ መስመር ግንባታና ጥገና ሥራ በማከናወን 
ላይ መሆኑን  የአዲስ አበባ ከተማ መንገዶች ባለስልጣን 
አስታወቀ፡፡

የአዲስ አበባ ከተማ መንገዶች ባለስልጣን ምክትል ዋና 
ዳይሬክተር አቶ እያሱ ሰለሞን ለኢትዮጵያ ፕሬስ ድርጅት 
እንደገለጹት፣ በአዲስ አበባ  በየክረምቱ የሚስተዋለውን 
የጎርፍ እና የፍሳሽ አወጋገድ ችግር ለመቅረፍ የመንገድ ዳር 
የዝናብ ውሃ መፋሰሻ /ድሬኔጅ/ መስመሮች የግንባታና 
ጥገና ሥራዎችን በስፋት እየተከናወነ ነው፡፡

 ለብልሽት በተጋለጡ የመንገድ ዳር የዝናብ ውሃ 
መፋሰሻ መስመሮች ምክንያት  በመዲናዋ ባለፈው 
ዓመት የደረሰውን የጎርፍ አደጋ ያወሱት አቶ እያሱ ፣ 
ችግር ያለባቸውን በመለየት ክረምቱ ከመግባቱ በፊት 
እንደጉዳት መጠናቸው የግንባታና የጥገና ሥራዎችን 
ሲያከናውን እንደቆየም ተናግረዋል፡፡

እንደ አቶ እያሱ ገለጻ፣ መጪውን የክረምት 
ወቅት ታሳቢ በማድረግ ለጐርፍ አደጋ ተጋላጭ የሆኑ 
አካባቢዎችን በመለየት እንደየችግሮቹ ደረጃ የማስተካከያ 
ሥራዎች እየተከናወኑ መሆኑንና በአጠቃቀም ችግር 
ምክንያት አገልግሎት መስጠት ያቆሙ የመንገድ ዳር 
የዝናብ ውሃ መፋሰሻ መስመሮችን በመፈተሽ የውሃ 
መውረጃ መስመሮችን የማፅዳት፣ የመጠገንና የመልሶ 
የመገንባት ሥራዎችን በመከናወን ላይ ናቸው፡፡

የጥገና ሥራ እየተከናወነባቸው ካሉ አካባቢዎችም 
መካከልም ቤተ መንግሥት አካባቢ፣ ልደታ ፀበል አካባቢ፣ 
ኢኖቬሽንና ቴክኖሎጂ ሚኒስቴር አካባቢ፣ ፈረንሳይ 41 
እየሱስ፣ አያት ዞን 6፣ አያት ጣፎ፣ ራዲካል ትምህርት 
ቤት አካባቢ፣ መገናኛና አማኑኤል አካባቢ እንደሚገኙበት 
አመላክተዋል፡፡

በቀጣይም በክረምት ወራት ለጐርፍ ስጋት ናቸው 
ተብለው የተለዩ አካባቢዎች ላይ ትኩረት በማድረግ 
የመንገድ ዳር የዝናብ ውሀ መፋሰሻ መስመሮች ፅዳት፣ 
ጥገናና ግንባታ ስራዎች ተጠናክረው እንደሚቀጥሉ 
ተናግረዋል፡፡ 

በመዲናዋ ሁሉም ኅብረተሰብ በየአካባቢው 
የሚገኙ የመንገድ ዳር የዝናብ መፋሰሻ መስመሮች 
በአግባቡ አገልግሎት መስጠት እንዲችሉ በመጠበቅ፣ 
በመንከባከብና በአግባቡ በመጠቀም የበኩልን አውንታዊ 
ድርሻ እንዲወጣ አቶ እያሱ  ጠይቀዋል፡፡

የመንገዶች ባለስልጣን 
የክረምት ወራትን 

ታሳቢ ያደረገ የድሬኔጅ 
ግንባታና ጥገና 

መጠናከሩን ገለጸ 

ዜና

ከ1ኛ ገፅ የዞረ

አዲስ አበባ፣ ዩናይትድ ስቴትስ ወደ ትግራይ ክልል 
በወጥነት የሰብዓዊ እርዳታ እየቀረበ ያለበትን ሁኔታ 
አደነቀች።

የሀገሪቱ የውጭ ጉዳይ ሚኒስቴር ባወጣው መግለጫ፥ 
በአጠቃላይ በአፋር፣ አማራ እና ትግራይ ክልሎች ድጋፍ 
ለሚሹ ዜጎች ወጥ በሆነ መንገድ የቀጠለው የሰብዓዊ 
እርዳታ አቅርቦትን እንደምታደንቅ አስታውቋል።

ባለፉት ሰባት ቀናት 1 ሺህ 100 ተሽከርካሪዎች የነብስ 
አድን እና የተመጣጠነ ምግብ፣ የሕክምና ቁሳቁሶችን እና 
ሌሎች አስፈላጊ ቁሳቁሶችን ይዘው ወደ ትግራይ ክልል 
መግባታቸውን ጠቅሷል።

የሰብዓዊ እርዳታ አቅርቦቱ የተሳለጠ እንዲሆን 
የፌደራል መንግሥት እና የክልል መንግሥታት እያደረጉት 
ያለውን ቅንጅትንም እንደምታደንቅ ነው ያስታወቀችው።

የተባበሩት መንግሥታት ድርጅት ተቋማትን ጨምሮ 
ሌሎች ዓለም አቀፍ የረድኤት ድርጅቶች ጥረትም 
የሚደነቅ መሆኑን ጠቁሟል።

ይህን አጋጣሚንም ሁሉም ወገኖች ግጭትን 
በዘላቂነት ለማቆም እንዲጠቀሙበት ነው መግለጫው 
የጠየቀው።

አሜሪካ ወደ ትግራይ 
ክልል በወጥነት የሰብዓዊ 
እርዳታ እየቀረበ ያለበትን 

ሁኔታ አደነቀች 

አካባቢዎች የሚታዩ ሕገ ወጥ ተግባራት በፍጥነት 
መስተካከል እንዳለባቸውና በየአካባቢው የሕዝብ ቅሬታ 
ምንጮች የሆኑ ፖለቲካዊና አስተዳደራዊ ጉዳዮችን 
በፍጥነት ማስተካከል እንደሚገባ አቅጣጫ መቀመጡን 
ምክር ቤቱ በመግለጫው አስታውሷል።

በተጨማሪ ግጭት ቀስቃሽና ጽንፈኛ የሚዲያ አካላት፣ 
የፖለቲካ ቡድኖችና አክቲቪስቶች ሕጋዊውን ሥርዓት ብቻ 
እንዲከተሉ የሚያደርግ ሥራ መሥራት እንደሚያስፈልግ፣ 
የመንግሥትን መዋቅር በማጥራትና ሚናውን ለይቶ 
በቁርጠኝነት እንዲሠራና ሕዝብና መንግሥት የጣሉበትን 
ኃላፊነት እንዲወጣ የሚያደርግ ተግባር እንዲከናወን 
የሚል አቅጣጫዎች ተቀምጦ እንደነበር ጠቁሟል። 

በአቅጣጫው መሠረት የተከናወኑትን ተግባራት 
ብሔራዊ የደኅንነት ምክር ቤቱ ትናንትን ባደረገው ስብሰባ 
በጥልቀት መገምገሙን ጠቁሟል።  

በግምገማውም መሠረት የመንግሥትን ኃይልን 
በብቸኝነት የመጠቀም ሕጋዊ ሥልጣን የሚገዳደሩ 
ኃይሎችንና የሕገ ወጥነት ተግባራትን ወደ ተገቢው 
ሥርዓት የማስገባቱ ሥራ በታቀደለት መንገድና በተሻለ 

ሕገ ወጥ ተግባራትን...

ከ1ኛ ገፅ የዞረ

እጣ እኛ ጋ ይደርሳል የሚል እምነት አልነበረንም ፣ ግና 
እድል እኛ ጋር የለችም ተመልሰን ወደ ጦርነት ገብተናል›› 
ብለዋል ።

የትግራይ ሕዝብ ተገዶ ከሕወሓት ጋር በመሆን እያካሄደ 
የነበረው ጦርነት በግልፅ እንኳን መቃወም ባይችል በግልፅ 
ትህዴን ወዳለበት ቦታ በመምጣትና በመቀላቀል ትግራይን 
ነፃ ለማድረግ  የበኩሉ አስተዋጽኦ መወጣት አለበት ሲሉ 
አሳስበዋል ።

ተገደው እየታገሉ ያሉትን ወጣቶች ለረሃብና መከራ 
እየዳረጉት ያሉት የሕውሓት አመራሮች ናቸው ያሉት አቶ 
ዓብዳይ ፣ ‹‹ግንባር ላይ ያላችሁት ወጣቶች የሕወሓት እድሜ 
እያስረዘማችሁ ፣ የትግራይ ሕዝብ ስቃይ እያባባሳችሁ 
ስለሆነ ከቻላችሁ  የያዛችሁት ጥይት በማዞር የሕወሓት 

እድሜ በማሳጠር ታሪክ ስሩ ፣ ካልሆነ ወደ ትሕዴን 
በመቀላቀል መከራ ላይ ያለውን ሕዝባችሁ ነፃ  አውጡ›› 
በማለት መልዕክት አስተላልፈዋል ። 

‹‹የሕወሓት ደጋፊዎች ነን የምትሉ ሕወሓት እየፎከረ 
ነው ብላችሁ ሳትፎክሩ ረጋ በማለት፤ ሕወሓት እየደገፍን 
ያለነው ከዚህ በፊት ምን ስላመጣልን ነው? ከዚህ በኋላስ 
ምን ሊያመጣልን ነው ? ›› ብላችሁ እራሳችሁን  ልትጠይቁ 
ይገባል ብለዋል ።

ሕወሓት የትግራይ ሕዝብ ጠላት ፣ በትግራይ ወጣቶች 
የሚቀልድ ትንሽ ቡድን መሆኑን አምናችሁ ሁሉም ህወሓትን 
በመደገፍ ላይ ያለ  የትግራይ ተወላጅ እጁን ሕወሓትን 
ከመደገፍ በማንሳት ትሕዴን ጎን እንዲቆምና ፀረ ሕወሓት 
ትግል እንዲያፋፍም  አቶ ዓብዳይ ጥሪ አቅርበዋል ። 

የትግራይ ወጣቶች  ...

አዲስ አበባ፣  በዘንድሮው የአረንጓዴ አሻራ መርሐ 
ግብር ከ500 ሚሊዮን በላይ ለምግብነት የሚውሉ 
የፍራፍሬ ችግኞች ለተከላ ዝግጁ መሆናቸውን 
የብሔራዊ አረንጓዴ አሻራ መርሐ ግብር ቴክኒክ ኮሚቴ 
ገለጸ።

የአረንጓዴ አሻራ መርሐ ግብር በጠቅላይ ሚኒስትር 
ዐቢይ አሕመድ ኃሳብ አመንጭነት “ኢትዮጵያን 
እናልብሳት” በሚል መሪ ኃሳብ ላለፉት 3 ዓመታት 
ተካሂዷል።

በየዓመቱ 92 ሺህ ሄክታር የነበረውን የደን 
ውድመት መጠን ወደ 32 ሺህ ሄክታር ዝቅ ማድረግ 
የተቻለ ሲሆን፥ የዘንድሮው አራተኛ ዙር የአረንጓዴ 
አሻራ መር ግብር በያዝነው ወር አጋማሽ ላይ ይጀመራል 
ተብሏል።

የብሔራዊ አረንጓዴ አሻራ መርሐ ግብር የቴክኒክ 
ኮሚቴ አስተባባሪ ዶክተር አደፍርስ ወርቁ እንደገለጹት÷ 
መርሐ ግብሩ ችግኞችን መትከል ብቻ ሳይሆን የተጎዱ 
መሬቶች እንዲያገግሙ ያስችላል።

ይህም ዘላቂ ኢኮኖሚን ለመገንባት የሚደረገውን 
ጥረት እንደሚደግፍ ጠቅሰው፥ ላለፉት ሦስት ዓመታት 
በተሠሩ ሥራዎች ተመናምኖ የነበረው የተፈጥሮ ሀብት 
እንዲያገግም መደረጉን ገልጸዋል።

መርሐ ግብሩ የተፈጥሮ ሀብት እንክብካቤ እንደ 
አንድ አጀንዳ ሆኖ በሀገሪቱ ከፍተኛ የመንግሥት 
አመራሮች ልዩ ትኩረት እንደተሰጠውም ጠቁመዋል።

አሁን በመላው ሀገሪቱ ያሉት የችግኝ ጣቢያዎችም 
120 ሺህ መድረሳቸውን ገልጸው÷ ይህም በሥራ ፈጠራ 

በዘንድሮው የአረንጓዴ አሻራ ከ500 ሚሊዮን በላይ ለምግብነት 
የሚውሉ የፍራፍሬ ችግኞች ይተከላሉ ተባለ

ረገድ በርካታ የሥራ እድልን መፍጠር የቻለ መሆኑን 
አመላክተዋል።

አቮካዶ፣ ፓፓያ፣ ማንጎና አፕል በዋናነት ለምግብነት 
ከሚውሉ የፍራፍሬ ችግኞች በዘንድሮው የችግኝ ተከላ 
የሚተከሉ መሆናቸውን ጠቅሰዋል። 

እነዚህ ችግኞች በቀጣዮቹ ዓመታት እራስን 

በምግብ ከመቻል ባለፈ ለገበያ በማቅረብ የኢኮኖሚ 
ተጠቃሚነትን እንደሚያሳድጉ መግለጻቸውን ኢዜአ 
ዘግቧል።

ወቅቱ ለችግኝ ተከላ ምቹ መሆኑን የገለጹት ዶክተር 
አደፍርስ÷ ኅብረተሰቡ ከዚህ ቀደም ያሳየውን መነቃቃት 
እንዲደግመው ጠይቀዋል።

ጥራት እየተከናወነ መሆኑን፤ ሥራውም የታለመለትን ግብ 
እያሳካ እንደሆነ ማረጋገጡን ገልጿል።  

በኦሮሚያ ክልል በተከናወነው አኩሪ ሥራ የሸኔን 
ልዩ ልዩ ቡድኖች በመደምሰስ፣ ሕገ ወጥ እንቅስቃሴዎችን 
በማምከን፣ በጠላት እጅ የነበሩ አካባቢዎችን መልሶ 
በመቆጣጠር፣ መዋቅሩን በማጥራት፣ ሕዝብን በማወያየትና 
በማሰለፍ ውጤታማ ሥራ መከናወኑን ምክር ቤቱ 
አስታውቋል።  

በሺዎች የሚቆጠሩ የሸኔ አባላት መገደላቸውን፣ 
መማረካቸውንና በፈቃዳቸው እጅ መስጠታቸውን 
ከሪፖርቶቹ ተረጋግጧል ያለው ምክር ቤቱ፤ አያሌ የጦር 
መሣሪያዎችና ቁሳቁሶች ከሸኔ አባላት ተማርከዋል። 
መንግሥታዊ መዋቅሩን በሚገባ በማጥራት፣ ለአመራር 
ብቁ የማድረግ ተግባር በመልካም ሁኔታ መከናወኑን 
አስረድቷል። 

በአማራ ክልል በተሠሩ ሥራዎች ሕዝቡን ለእፎይታ 
ያበቁ ተግባራት መከናወናቸውን የደኅንነት ምክር ቤቱ 
መገምገሙን ገልጿል። 

በዚህም መሠረት ከጸጥታ ተቋማት የከዱ አባላትን 
በመያዝ፣ በተለያዩ ወንጀሎች የተሳተፉ አካላትን በቁጥጥር 

ሥር በማዋል፤ ተበትነው ለጸጥታ ሥጋት ሲሆኑ የቆዩ 
የጦር መሣሪያዎችን በማሰባሰብ፣ በሕገ ወጥ ተግባር 
ተሠማርተው የነበሩ አክቲቪስቶችን ሥርዓት በማስያዝ፣ 
ሕዝቡ የሰላምና የጸጥታው አካል እንዲሆን አወያይቶ 
በማሰለፍ፣ የተሻለ ሥራ መሠራቱን ብሔራዊ የደኅንነት 
ምክር ቤቱ አስታውቋል።  

በቤኒሻንጉል ጉሙዝ ክልል የታጠቁ ሽፍቶችን ሥርዓት 
ከማስያዝና ከመደምሰስ አንጻር፣ ሕገ ወጥ ተግባራትን 
ከመቆጣጠር፣ ሕገ ወጥ የጦር መሣሪያዎችን ከመሰብሰብ፣ 
የተፈናቀሉ ወገኖችን ወደ ቦታቸው ከመመለስ አንጻር 
የተከናወኑ ተግባራት ለውጥ ያመጡ መሆናቸውን ምክር 
ቤቱ ጠቁሟል።  

በደቡብና በጋምቤላ ብሔራዊ ክልላዊ መንግሥታትም 
የታጠቁና የተደራጁ ሽፍቶችን መልክ ከማስያዝ፣ 
የኮንትሮባንድ እንቅስቃሴን ከመግታት፣ በተለያዩ 
ማኅበረሰቦች መካከል የሚከሠቱ ግጭቶችን ከማስቀረትና 
ከመፍታት፣ ሕገ ወጥ ተግባራትን ከመቆጣጠር፣ 
የመንግሥት መዋቅርን ከማጥራት አንጻር ሥራዎቹ 
በታቀዱት መሠረት መከናወናቸውን ገልጿል።  

በሌላ በኩል ሶማሌ ብሔራዊ ክልላዊ መንግሥትና 

በኦሮሚያ አዋሳኝ አካባቢዎች ሊደረግ ታስቦ የነበረው 
የአልሸባብ እንቅስቃሴ በጸጥታ አካላት ቅንጅት መክሸፉን 
ብሔራዊ የደኅንነት ምክር ቤቱ አስታውቋል።  

አልሸባብ ከጁንታውና ከሸኔ ጋር በተደጋጋሚ 
ሊያደርጋቸው የሞከራቸው ትሥሥሮች በተጠና የጸጥታ 
አካላት ኦፕሬሽን እንዲመክኑ መደረጋቸው በመግለጫው 
ተጠቁሟል። 

ዓለም አቀፍ የሚዲያ ትኩረትን ለመሳብ የሚሞክሩ 
የጥፋት ኃይሎች በአዲስ አበባ ላይ የተለያዩ የጥፋትና 
ጸጥታ የማደፍረስ እንቅስቃሴዎችን በተደጋጋሚ ሲሞከሩ 
የጸጥታና የደኅንነት ተቋማቱ የተናበበ አካሄድ እንዳከሸፈው 
ብሔራዊ የደኅንነት ምክር ቤቱ መገምገሙን ገልጿል። 

በዝርፊያና በከተማ ወንጀሎች ላይ ተሠማርተው 
የከተማውን ነዋሪዎች ሲያማርሩ የቆዩ አካላትን ተከታትሎ 
በሕግ ጥላ ሥር ለማድረግ የተከናወኑ ተግባራትም 
ውጤታማ ለውጥ ማምጣታቸውም በመግለጫው 
ተመላክቷል።  

የሰላምንና ጸጥታን የማስከበር ሥራዎች በቁርጠኝነትና 
በመስዋዕትነት የተከናወኑ ናቸው ያለው ብሔራዊ የደኅንነት 
ምክር ቤቱ፤ ለዚህም ሥራ የተሳተፉትን ሁሉ አመስግኗል።  

የውጭ ጉዳይ ሚኒስቴር ቃል አቀባይ 
አምባሳደር ዲና  ሙፍቲ በበኩላቸው ፌስቲቫሉ 
በተለይ በዜጋ ተኮር ዲፕሎማሲ ረገድ ፋይዳው 
ትልቅ እንደሆነና ከትርዒትነቱ ባሻገር አንድ 
አፍሪካን ለመፍጠር እየታሰቡ ካሉት ሁነቶች 
አንዱ ጅማሮ እንደሆነ ገልጸዋል ። በተጨማሪም 
ባህልና ጥበብን በመጠቀም የቀጠናውን ሕዝቦች 
እርስ በእርስ የበለጠ ለማቀራረብና ለማጠናከር፣ 
ወቅታዊ ፖለቲካዊ ሁኔታዎችን ለማሻሻል፣ በጎ 
ያልሆኑ እይታዎችን ለማለዘብ፣ እንዲሁም የገጽታ 
ግንባታ ሥራዎችን ለማከናወን እንደሚያስችል ነው 
የተናገሩት ።  በሲምፖዚየምና ልዩ ልዩ ዝግጅቶች 

ተሞክሮ ለመለዋወጥም እንዲሁ ከፍተኛ ሚና 
እንዳለው ነው የገለጹት ።

የምስራቅ አፍሪካ የጥበባትና ባህል ፌስቲቫል 
“ጥበባትና ባህል ለቀጠናዊ ትስስር” በሚል መሪ 
ሀሳብ  ሰኔ 7 ቀን 2014 ዓ.ም በወዳጅነት አደባባይ 
የሚከፈት ሲሆን ለአምስት ተከታታይ ቀናት 
ይቆያል ።  ሁነቱን የባህልና ስፖርት ሚኒስቴርና 
የውጭ ጉዳይ ሚኒስቴር የሚያስተባብሩት 
ሲሆን፤  የኢትዮጵያን ገጽታ ከፍ አድርጐ ለማሳየት 
እንዲሁም የምስራቅ አፍሪካ አገራትን የባህል 
ግንኙነት ለማጠናከር ትልቅ ሚና እንዳለው 
በመግለጫው ተመላክቷል ።

13 የምሥራቅ አፍሪካ...
ከ1ኛ ገፅ የዞረ

ርዕሰ አንቀፅ

ግንቦት 30 ቀን 1933 ዓ.ም ተቋቋመ

አዲስ ዘመን
የኢትዮጵያ ፕሬስ ድርጅት ዋና ስራ 

አስኪያጅ
ስልክ ቁጥር - 011-126-42-22

ዋና አዘጋጅ
አንተነህ ኃ/ብርሃን ወ/መድህን

አድራሻ 
ንፋስ ስልክ ላፍቶ ክ/ከ
ወረዳ 06
የቤት ቁጥር 319
ኢሜይል - anteneh.hailebirhan@press.et
ስልክ ቁጥር - 011-1-26-42-40

የገበያ ልማትና ፕሮሞሽን ዘርፍ
ኢሜይል - etpresspromotion@gmail.com
ስልክ - 011-126-43-41
ፋክስ - 011-811-13-15

የማስታወቂያ መቀበያ ክፍል
ስልክ ቁጥር - - 011-156-98-73 
ፋክስ 011-126-58-12

የማስታወቂያ ሽያጭ ማስተባበሪያ
ስልክ - 011-1-26-43-39
               ማከፋፈያ
ስልክ ቁጥር - 011-157-02-70

የአዲስ ዘመን ማኔጂንግ ኤዲተር
ወንድወሰን ሽመልስ ታደሰ
ስልክ፡- 011 126 4240
Email:-  wendweson.shimelis@press.et
          wendwesonshimelis@gmail.com 

የአዲስ ዘመን ምክትል ዋና አዘጋጆች 
	 • ወርቁ ማሩ
	 • ኃይሉ ሣህለድንግል
	 • አልማዝ አያሌው
	 • እስማኤል አረቦ
	 • ዘላለም ግርማ

በሙያ ነጻነት ስም ወንጀለኝነትን 
መሸሸግ  አይቻልም!

መገናኛ ብዙሃን በዴሞክራሲ ሥርዓት ግንባታ ውስጥ  የማይተካ አስተዋጽኦ እንዳላቸው ፤ይህንን 
አስተዋፆአቸውን በአግባቡና በኃላፊነት መወጣት ካልቻሉም ለሥርዓቱ ግንባታ ዋነኛ ተግዳሮት 
መሆናቸው አይቀርም። ከዚህ የተነሳም በሽግግር ወቅት የመገናኛ ብዙሃን ጉዳይ ከፍ ያለ ትኩረት የሚሻ 
ሆኗል።

    በተለይም  የመገናኛ ብዙሃን  የዳበረ ባህል በሌላቸው ሀገራት /ማሕረሰብ  ውስጥ ሊፈጠር 
ከሚችለው  የሙያ ክፍተትና የማሕበረሰብ የግንዛቤ ማነስ የተነሳ ሊፈጥሩት የሚችሉት አደጋ  የከፋ 
እንደሚሆን  ይታመናል። ከሙያ ሥነ ምግባር ባፈነገጠ መንገድ  ሊጓዙበት የሚችለው መንገድ የሥርዓቱን 
ግንባታ ከማደናቀፍ ባለፈ የሽብርና የሁከት ምንጭ ሊያደርጋቸውም ይችላል። 

  ባለንበት የዲጅታል የመረጃ ዘመን ሁሉም ሰው በእጁ ባለው ተንቀሳቃሽ ስልክ  ራሱን የበቃ ጋዜጠኛ 
አድርጎ በሚመለከትበት፤  ድንገት ተነስቶ ያለአንዳች ሙያዊ ዝግጅት ጋዜጠኛ በሚሆንበት ፤ ከዚህም 
በላይ  ገንዘብ ሁሉን መግዛት አቅም እንዳለው እየታመነ በመጣበት  በዚህ ዘመን  የመገናኛ ብዙሃኑ  ለከፋ  
አደጋ ተጋልጠው ያሉበትን ማሕበረሰብ ለከፋ  አደጋ  የማጋለጣቸው እውነታ የአደባባይ  ሚስጥር ነው። 

    በእኛም ሀገር ከለውጡ ማግስት ጀምሮ በስፋት  እየተስተዋለ ያለው እውነታ ከዚህ በብዙ የተለየ 
አይደለም። ለውጡ የፈጠረውን መልካም አጋጣሚ በመጠቀም የተፈጠሩ አንዳንድ  የመገናኛ ብዙሃን  እና 
በመገኛ ብዙሀን ስም የሚንቀሳቀሱ  አካላት ከሙያው ሥነምግባር ባፈነገጠ ፤ ለሕግና ሥርዓት ባይተዋር 
በሆነ መንገድ ለአጠቃላይ ሀገራዊ ሰላምና ደህንነት ስጋት እየሆኑ ያሉበት ሁኔታ እየተፈጠረ ነው። 

    በአንድ በኩል የሕዝቡን መረጃ አጥርቶ የመቀበል የባህል ክፍተት በመጠቀም በሬ ወለደ ትርክቶችን 
በአደባባይ  በድፍረት በመተረክ ሕዝቡን ግራ ከማጋባት አልፈው ዋጋ ከፍሎ ባመጣው ለውጥ ላይ እምነት 

እንዲያጣ ለማድረግ ከፍ ባለ ዘመቻ ውስጥ ተጠምደው ይገኛሉ። የድካማቸውን ያህል ባይሳካላቸውም 
ለለውጡ ተግዳሮት የመሆናቸው እውነታ ግን በተጨባጭ የሚታይ ሆኗል።

    በሌላ በኩል ደግሞ ወደ አንድ ጽንፍ ወግነው እየሄዱበት ያለው የጥፋት መንገድ ፤በሕብረተሰቡ 
ውስጥ ጽንፈኝነት እንዲያቆጠቁጥ ከማድረግ ባለፈ ፤ በተጨባጭ  በሕዝቡ ውስጥ ቀድሞ የነበረውን 
ተቻችሎና ተከባብሮ የመኖር ባህል በመፈታተን ፤ ብሄራዊ አንድነታችንን የሚፈታተን ወቅታዊ ተግዳሮት 
ሆኗል።

   በመሰረታዊነት ራስን ከሕግና ሥርዓት በላይ አድርጎ ከማየት የሚመነጨው ይህ የመገናኛ  ብዙሃኑ  
ችግር ፤የሽግግር ወቅት የፖለቲካ ድብልቅልቆሽ ከፈጠረው ትርምስ ጋር  ተዳምሮ  ለውጡን በመደገፍ 
እና በማሻገር ሂደት  ውስጥ የሚጠበቅባቸውን ሙያዊ ኃላፊነት በአግባቡ እንዳይወጡ አድርጓቸዋል።

   ከዚህም ባለፈ አንዳንድ ግለሰቦች ከተያዙበት ከፍ ያለ የራስ  ወዳድነት መንፈስ የተነሳ  ላልተገባ 
መሻታቸው ፤ እና ላልተገራው ስብእናቸው  ሙያውን በአደባባይ ሲጻረሩ፤ ለዚም ሲፎክሩና ሲያስፎክሩ 
በጀብደኝነት የሙያውን አደባባይ የውጊያ ወረዳ እስኪመስል  ሲያውኩ ተስተውሏል።

   በርግጥ ከመጣንበት የእስር ዘመናትና ከእስሩ ሰንሰለት ክብደት አንጻር  የሚጠበቁ አንዳንድ ነገሮች 
ቢኖሩም ፤ በብዙ የሕዝቦች መስዋእትነት የተገኘውን ይህን  ሙያዊ ነጻነት በዚህ መልኩ እና በዚህ ደረጃ 
የአደጋ ምንጭ እንዲሆን ማድረግ በእጅጉ ሊኮነን የሚገባ ተግባር ነው።

   የትኛውም ሙያም ሆነ ባለሙያ  በየትኛውም ሁኔታ ከሕግ በታች ነው፤ ከሕግ በላይ የሚያደርገው  
የተለየ ስብእና የለውም። ለሕግና ሥርዓት የማይገዛ ስብእና በራሱ የጥፋትና የሁከት ምንጭ ነው። 
ይህ ዓይነት ስብእና በራሱ ሊወገዝ የሚገባ ነው። ከሕገወጥነት የሚመነጭ ጀብደኝነት የአደጋ ምንጭ 
ከመሆኑም በላይ ፈጥኖ ካልተገራና መስመር ካልያዘ ፍጻሜው የከፋ  ነው።

    በተለይም የሕዝብን ሰላምና ደህንነት ባልተገባ መረጃ አደጋ ውስጥ በመክተት፤ ከዚያም አልፎ  
መላው ሕዝባችን ብዙ ዋጋ ከፍሎ ያመጣውን  ለውጥ በአሉባልታና በበሬ ወለደ  ትርክት  ለመቀልበስ 
የሚደረጉ ያልተገቡ የመገናኛ ብዙሃን  አካሄዶች በቃ ሊባሉ ያስፈልጋል፤ ከዚህ በላይ ዋጋ እንዲያስከፍሉንም 
መፍቀድም  አይገባንም። ማንም  ከሕግና ሥርዓት በታች መሆኑ በተጨባጭ መታየት አለበት። ለዚህ 
የሚሆን ትግስት ሆነ ልበሰፊነት ሕገወጥነትን የመደገፍ ያህል ነው። በነጻነትና ሕግ አክብሮ መስራት 
ባልተከለከለበት ሁኔታ በአጠቃላይ በሙያዊ ነጻነት ስምም  ወንጀለኝነት መሸሸግ  ፈጽሞ አይቻልም!  

   

የተከበራችሁ የሀገራችን ሕዝቦች፣ 
ብሔራዊ የደኅንነት ምክር ቤት፣ ከአንድ ወር በፊት፣ ሚያዝያ 

14 ቀን 2014 ዓ.ም.፣ ሀገራዊ የጸጥታ ሁኔታን በጥልቀት መገምገሙ 
ይታወሳል። በዚያ ግምገማውም እንደ አልሸባብ፣ ሸኔና ጁንታ 
ያሉ የሽብር ኃይሎችን ሁኔታ ተመልክቷል። ከኮንትሮባንድ፣ 
ከሕገ ወጥ ታጣቂዎች፣ ከጽንፈኛ የሚዲያና የፖለቲካ ቡድኖች፣ 
ከአክራሪ ሃይማኖተኞችና ከሙሰኞች የሚመጡ ፈተናዎች በሀገር 
ላይ ያስከተሉትን ሥጋት ተመልክቷል።

 የመንግሥት መዋቅር የጥራትና የቁርጠኝነት ችግሮች 
እንደታዩበትም ገምግሟል። እንዲሁም የውጭ ጠላቶቻችንን 
ሤራና የውክልና ጦርነቱን ሁኔታ በጥልቀት መርምሯል። 

ብሔራዊ የደኅንነት ምክር ቤቱ በሚያዝያ ወር ባደረገው 
ስብሰባው እነዚህ ፈተናዎች በሀገርና በሕዝብ ላይ ያሳደሩትን 
ሥጋትና ፈተና በሚገባ ተንትኖ አስቀምጦ ነበር።

 የሕዝቡ የደኅንነት ሥጋትና ሀገራዊ አለመረጋጋት መባባሱን፤ 
ሕዝብ በመንግሥት ላይ እምነት እንዲያጣ እየተደረገ መሆኑን፤ 
በሃይማኖትና በብሔር አክራሪነት የተነሣ የሀገርን አንድነት 
ለመሸርሸር እየተሠራ መሆኑን፤ የሕገ ወጥ ታጣቂዎች አቅም 
እየጨመረ የሕጋዊ መዋቅሮች አቅም እየደከመ መምጣቱን፤ 
የሕገ ወጥ ታጣቂዎች መበራከትና መጠናከር ለኢኮኖሚያዊ 
እንቅስቃሴው ፈተና መሆኑን፤ ሕገ ወጥ ቡድኖቹ የሕዝቡን 
ሰብዓዊና ማኅበራዊ መብቶች እየጣሱ ሕዝብ መሰቃየቱን፤ 
በጠቅላላ ሥርዓት አልበኝነት እንዲስፋፋ ምቹ ሁኔታ እየተፈጠረ 
መሆኑን፤ ይህም ለውጭ ጠላቶቻችን ዕድል እንደፈጠረላቸው፤ 
ነገሩ በአስቸኳይ ካልተስተካከለ ሀገርን ወደ ከፋ አደጋ 
እንደሚያስገባ በሚያዝያ ስብሰባው መገምገሙ ይታወቃል። 

እነዚህን ችግር ፈጣሪዎችና በሕዝቡ ላይ ያንዣበቡ 
ፈተናዎች በዝምታና በትዕግሥት ማየቱ አደገኛውን ቀይ 
መሥመር እንዲታለፍ እንደሚያደርግ ታምኖበት ነበር። 
መንግሥት ችግሮችን በሆደ ሰፊነት እያለፈ፣ በጊዜ ብዛት ቀስ 
በቀስ ለማረም የተከተለው ስልት እንደ ድክመትና አቅመ 
ቢስነት መታየቱን የደኅንነት ምክር ቤቱ አረጋግጧል። ሕዝቡ 
በተለያዩ ጊዜያት በተደረጉ ውይይቶችና በተወካዮቹ አማካኝነት 
መንግሥት ጠበቅ ያለ የሕግ ማስከበር ሥራ እንዲሠራ እየወተወተ 
መሆኑን ምክር ቤቱ ተመልክቷል። ችግሮችን በውይይት፣ በሀገር 
ሽማግሌዎችና በሃይማኖት አባቶች በኩል ለማረም የተደረጉ 
ጥረቶች መጠነኛ ውጤት ማምጣታቸውን ተረድቷል። የተወሰኑ 
አካላት በሕጋዊ መሥመር ለመሥራት መወሰናቸውን፤ ወደ 
መደበኛ የጸጥታ ተቋማት ገብተው ለመሠማራት መወሰናቸውን 
ተገንዝቧል። አንዳንድ አካላትም ወደ ሰላማዊ ኑሮ ለመመለስ 
ያደረጉትን ውሳኔ በሚያዝያው ስብሰባው በክብር ተቀብሎት 
እንደነበር ይታወሳል።

መንግሥት የሰጠውን የሰላም ዕድል ያልተጠቀሙና በሕገ 
ወጥ ተግባራት ከመሠማራት ያልተቆጠቡ አካላትን በተመለከተ 
የደኅንነት ምክር ቤቱ በሚያዝያ ወር ባደረገው ውይይት 
የሚከተሉትን አቅጣጫዎች አስቀምጦ ነበር፡-

• በተደራጁና ያለፈቃድ በታጠቁ ቡድኖች ላይ ሕግን 
የማስከበር ሥራ መሠራት እንዳለበት፣ 

• በሁሉም አካባቢዎች የሚታዩ ሕገ ወጥ ተግባራት 
በፍጥነት መስተካከል እንዳለባቸው፣ 

• በየአካባቢው የሕዝብ ቅሬታ ምንጮች የሆኑ ፖለቲካዊና 
አስተዳደራዊ ጉዳዮችን በፍጥነት ማስተካከል እንደሚገባ፣ 

• ግጭት ቀስቃሽና ጽንፈኛ የሚዲያ አካላት፣ የፖለቲካ 

ቡድኖችና አክቲቪስቶች ሕጋዊውን ሥርዓት ብቻ እንዲከተሉ 
የሚያደርግ ሥራ መሥራት እንደሚያስፈልግ፣ 

• የመንግሥትን መዋቅር በማጥራት፣ ሚናውን ለይቶ 
በቁርጠኝነት እንዲሠራና ሕዝብና መንግሥት የጣሉበትን 
ኃላፊነት እንዲወጣ የሚያደርግ ተግባር እንዲከናወን 
አቅጣጫዎች ተቀምጠው ነበር። 

በዚህ መሠረት የተከናወኑትን ተግባራት ብሔራዊ የደኅንነት 
ምክር ቤቱ ረቡዕ ሰኔ 1 ቀን 2014 ዓም ባደረገው ስብሰባ በጥልቀት 
ገምግሟል። በግምገማውም መሠረት የመንግሥትን ኃይልን 
በብቸኝነት የመጠቀም ሕጋዊ ሥልጣን የሚገዳደሩ ኃይሎችንና 
የሕገ ወጥ ተግባራትን ወደ ተገቢው ሥርዓት የማስገባቱ ሥራ 
በታቀደለት መንገድና በተሻለ ጥራት እየተከናወነ መሆኑን፤ 
ሥራውም የታለመለትን ግብ እያሳካ እንደሆነ አረጋግጧል። 

በኦሮሚያ ክልል በተከናወነው አኩሪ ሥራ የሸኔን ልዩ ልዩ 
ቡድኖች በመደምሰስ፣ ሕገ ወጥ እንቅስቃሴዎችን በማምከን፣ 
በጠላት እጅ የነበሩ አካባቢዎችን መልሶ በመቆጣጠር፣ መዋቅሩን 
በማጥራት፣ ሕዝብን በማወያየትና በማሰለፍ ውጤታማ 
ሥራ መከናወኑን ለማወቅ ተችሏል። በሺዎች የሚቆጠሩ 
የሸኔ አባላት መገደላቸውን፣ መማረካቸውንና በፈቃዳቸው 
እጅ መስጠታቸውን ከሪፖርቶቹ ተረጋግጧል። አያሌ የጦር 
መሣሪያዎችና ቁሳቁሶች ከሸኔ አባላት ተማርከዋል። መንግሥታዊ 
መዋቅሩን በሚገባ በማጥራት፣ ለአመራር ብቁ የማድረግ ተግባር 
በመልካም ሁኔታ ተከናውኗል።

በአማራ ክልል በተሠሩ ሥራዎች ሕዝቡን ለእፎይታ ያበቁ 
ተግባራት መከናወናቸውን የደኅንነት ምክር ቤቱ ገምግሟል። 
በዚህም መሠረት ከጸጥታ ተቋማት የከዱ አባላትን በመያዝ፣ 
በተለያዩ ወንጀሎች የተሳተፉ አካላትን በቁጥጥር ሥር በማዋል፤ 
ተበትነው ለጸጥታ ሥጋት ሲሆኑ የቆዩ የጦር መሣሪያዎችን 
በማሰባሰብ፣ በሕገ ወጥ ተግባር ተሠማርተው የነበሩ 
አክቲቪስቶችን ሥርዓት በማስያዝ፣ ሕዝቡ የሰላምና የጸጥታው 
አካል እንዲሆን አወያይቶ በማሰለፍ፣ የተሻለ ሥራ መሠራቱን 
ብሔራዊ የደኅንነት ምክር ቤቱ ተመልክቷል። 

በቤኒሻንጉል ጉሙዝ ክልል የተደረገውን ሰላምና 
ጸጥታ የማስፈን እንቅስቃሴ ብሔራዊ የደኅንነት ምክር ቤቱ 
በገመገመበት ወቅት አበረታች ሥራዎች መከናወናቸውን 
ተገንዝቧል። የታጠቁ ሽፍቶችን ሥርዓት ከማስያዝና ከመደምሰስ 
አንጻር፣ ሕገ ወጥ ተግባራትን ከመቆጣጠር፣ ሕገ ወጥ የጦር 
መሣሪያዎችን ከመሰብሰብ፣ የተፈናቀሉ ወገኖችን ወደ ቦታቸው 
ከመመለስ አንጻር የተከናወኑ ተግባራት ለውጥ ያመጡ መሆኑን 
ለመመልከት ተችሏል። 

ከዚሁ ጋር በተያያዘ በደቡብና በጋምቤላ ብሔራዊ ክልላዊ 
መንግሥታትም የታጠቁና የተደራጁ ሽፍቶችን መልክ ከማስያዝ፣ 
የኮንትሮባንድ እንቅስቃሴን ከመግታት፣ በተለያዩ ማኅበረሰቦች 
መካከል የሚከሠቱ ግጭቶችን ከማስቀረትና ከመፍታት፣ 
ሕገ ወጥ ተግባራትን ከመቆጣጠር፣ የመንግሥት መዋቅርን 
ከማጥራት አንጻር ሥራዎቹ በታቀዱት መሠረት መከናወናቸውን 
አረጋግጧል። በሶማሌ ብሔራዊ ክልላዊ መንግሥትና በኦሮሚያ 
አዋሳኝ አካባቢዎች ሊደረግ ታስቦ የነበረው የአልሸባብ እንቅስቃሴ 
በጸጥታ አካላት ቅንጅት መክሸፉን ብሔራዊ የደኅንነት ምክር 
ቤቱ ተመልክቷል። አልሸባብ ከጁንታውና ከሸኔ ጋር በተደጋጋሚ 
ሊያደርጋቸው የሞከራቸው ትሥሥሮች በተጠና የጸጥታ አካላት 
ኦፕሬሽን እንዲመክኑ መደረጋቸውን አረጋግጧል። 

ዓለም አቀፍ የሚዲያ ትኩረትን ለመሳብ የሚሞክሩ የጥፋት 

ኃይሎች በመዲናችን አዲስ አበባ ላይ የተለያዩ የጥፋትና ጸጥታ 
የማደፍረስ እንቅስቃሴዎችን በተደጋጋሚ ሲሞከሩ የጸጥታና 
የደኅንነት ተቋማቱ የተናበበ አካሄድ እንዳከሸፈው ብሔራዊ 
የደኅንነት ምክር ቤቱ ገምግሟል። በዝርፊያና በከተማ ወንጀሎች 
ላይ ተሠማርተው የከተማውን ነዋሪዎች ሲያማርሩ የቆዩ አካላትን 
ተከታትሎ በሕግ ጥላ ሥር ለማድረግ የተከናወኑ ተግባራትም 
ውጤታማ ለውጥ ማምጣታቸውን የደኅንነት ምክር ቤቱ 
ተመልክቷል። 

ከላይ የተገለጡት ሰላምንና ጸጥታን የማስከበር ሥራዎች 
በቁርጠኝነትና በመሥዋዕትነት የተከናወኑ ናቸው። ለዚህም 
በሥራ የተሳተፉትን ሁሉ ብሔራዊ የደኅንነት ምክር ቤቱ 
ያመሰግናል። የፖለቲካ መዋቅሩ ከጸጥታ አካላት ጋር በመቀናጀት 
የፈጸሙት የሀገርን አንድነት፣ ሰላምና ብልጽግና የማረጋገጥ ሥራ 
ውጤታማ የሆነው መላው ሕዝብ በዓላማው አምኖ፣ በሥራው 
አብሮ በመሰለፉ መሆኑ ይታመናል። ኢትዮጵያ ሕዝቦቿ በነጻነትና 
በሰላም የሚሠሩባት፣ የሚንቀሳቀሱባትና የሚያመርቱባት ሀገር 
እንድትሆን ሕገ ወጥነት በምንም መልኩ ዕድል ሊያገኝ አይገባም። 
ሕገ ወጥነት - የብሔርን፣ የሃይማኖትን፣ የፖለቲካ ቡድንን ወይም 
የሚዲያና የአክቲቪስትነትን ካባ ቢደርብም፣ ሕገ ወጥነት መሆኑ 
አይቀርም። አይጥ ምንም ዓይነት ቀለም ብትቀባ አይጥ መሆኗና 
ንብረት ማበላሸቷ አይቀርም። 

ውድ ኢትዮጵያውያን፣ 
ስለ ጸጥታና ደኅንነት እየተናገርን በሕግ ከተቋቋሙ የጸጥታ 

መዋቅሮች ውጭ የታጠቁ የጸጥታ አደረጃጀቶች እንዳሻቸው 
እንዲሆኑ መፍቀድ ተገቢ አይደለም። በሀገር ውስጥ ኃይልን 
በብቸኝነት የመጠቀም መብት ለመንግሥት የተሰጠ መብት ነው። 
ዜጎች በሰላም ጊዜ አልሚ፣ በጦርነት ጊዜ ተፋላሚ መሆናቸው 
ከጥንትም የነበረ ነው። ያ ማለት ሀገር ስትወረር ሁሉም ለሀገሩ 
ተፋላሚ ይሆናል፤ ሀገር ሰላም ስትሆን ደግሞ ሁሉም ወደ ሕጋዊ 
ማዕቀፍ ይገባል ማለት ነው። 

ከዚህም በተጨማሪ በሚዲያ፣ በአክቲቪስትነት፣ በፖለቲካ 
ቡድን እና በብሔር ስም የሚደረግ ሀገር የማፍረስ ሤራን 
መንግሥት በምንም መልኩ እንደማይታገሥ መታወቅ አለበት። 
የሃይማኖት ተቋማት የሰላምና የጤናማ ማኅበረሰብ መገንቢያ 
ማዕከላት እንጂ የአክራሪዎችና የሀገር አፍራሾች መናኸሪያ 
እንዲሆኑ ሊፈቀድ አይገባም። ሃይማኖቶች በስማቸው ጥፋት 
የሚፈጽሙ ነውረኞችን መቆንጠጥ ሲገባቸው ችላ በማለታቸው 
ጥፋት ፈጻሚዎቹ የልብ ልብ እየተሰማቸውና ተቋማቱን 
እንደከለላ በመቁጠር በድርጊታቸው ቀጥለውበታል። በሀገራችን 
ሃይማኖት ተኮር ጥፋቶች በዘላቂነት ሊቀንሱ የሚችሉት አንዱ 
ወደሌላው ጣት በመቀሰር ሳይሆን ሁሉም በቅድሚያ በራሱ 
ተቋም ውስጥ የሚሸሸጉ ጥፋት ፈጻሚዎችን ምሽግ ለማሳጣት 
ሲችል ነው። ለዚህ ደግሞ ምዕመናንና የሃይማኖት አባቶች 
የሚገባቸውን ኃላፊነት ሊወጡ ይገባል። 

በአጠቃላይ የተጀመረው ሰላምና ጸጥታን የማስፈን፣ ሕግና 
ሥርዓትን የማስከበር፣ ብሎም የኢትዮጵያን ብልጽግና በጽኑ 
መሠረት ላይ የመገንባት ተግባር ከግብ እንዲደርስ፤ የተጀመረው 
ሕግና ሥርዓትን የማስከበር ሥራ ተጠናክሮ ይቀጥላል። መላው 
የኢትዮጵያ ሕዝብ ከጸጥታ አካላት ጋር በመሆን የዜግነት 
ድርሻውን እንዲወጣ ብሔራዊ የጸጥታ ምክር ቤቱ ጥሪ ያቀርባል። 

የብሔራዊ ደኅንነት ምክር ቤት
ሰኔ 1፣ 2014 ዓ.ም
አዲስ አበባ

በወቅታዊ ሀገራዊ የደኅንነትና ጸጥታ ጉዳዮች ዙሪያ በመምከር፣ ከብሔራዊ የደኅንነት ምክር ቤት የተሰጠ መግለጫ

ነፃ ሃሳብ
ፖለቲካ እና ልዩ ልዩ 

በቁምላቸው አበበ ይማም (ሞሼ ዳያን) 
fenote1971@gmail.com

ቁምላቸው አበበ በአማራ ባህል፣ ቱሪዝምና ማስታወቂያ ቢሮ፤ በኢትዮጵያ ዜና አገልግሎት፤ በደቡብ መገናኛ ብዙኀን፤ በጋዜጠኝነትና በታሪክ 
ባለሙያነት ያገለገሉ ሲሆን፤ የደቡብ ኤፍ ኤምን ከባልደረቦቻቸው ጋር በመሆንም አቋቁመዋል።በፌዴራል ውሃ ስራዎች ኮንስትራክሽን ድርጅትና 
በአለ በጅምላ በኮሙዩኒኬሽን ዳይሬክተርነት አገልግለዋል። ከአአዩ በቋንቋና ታሪክ የመጀመሪያ ዲግሪያቸውን የሰሩ ሲሆን፤ በዚሁ ዩኒቨርሲቲ 
በጋዜጠኝነትና ኮሙዩኒኬሽን ሁለተኛ ዲግሪያቸውን በማጠናቀቅ ላይ እያሉ ባጋጠማቸው ድንገተኛ ህመም ተስተጓጉሏል። ጥልቅ ሀሳብ ያዘሉ 
ወቅታዊ ጉዳዮች ላይ የሚያተኩሩ ጽሑፎችን በማህበራዊ ሚዲያና በተለያዩ ጋዜጦች በማውጣት ይታወቃሉ።

መብትን ያለ ግዴታ እየጨለጠ ያለው ሚዲያ ... !
ፋሪድ ዘካሪያ፣”The Future of Freedom” 

በተሰኘው ማለፊያ መጽሐፉ ፤ “በ1980ዎቹ 
ስለ ቴክኖሎጂና መረጃ ዝግጁና ተደራሽ መሆን 
(ዴሞክራታይዜሽን)በተደጋጋሚ አንብበናል። ክስተቱም 
በአንጻራዊነት እንግዳና አዲስ ነበር። ከዚህ በፊት የነበረው 
ቴክኖሎጂ ግን ማዕከላዊነትንና ስልጣንን የሚያጠናክርና 
የሚያደላድል ነበር ። በ1920ዎቹ የፈነዳው የመጀመሪያው 
የመረጃ አብዮት ማለትም ሬዲዮ ፣ ቴሌቪዥን ፣ ፊልምና 
ድምጽ ማጉያ እንደተባለው ማዕከላዊነትን የማጠናከሪያ 
መሳሪያ ነበር ። እነዚህን የመገናኛ ዘዴዎች የተቆጣጠረ 
ግለሰብ ወይም ቡድን ሕዝቡን በቀላሉ ይደርሳል ። ለዚህ 
ነው በዚያ ዘመን መፈንቅለ መንግስት ሲደረግ ተሯሩጦ 
የሬዲዮና የቴሌቪዥን ጣቢያን መቆጣጠር የተለመደ 
የነበረው ። 

ህወሀት/ኢህአዴግ አዲስ አበባን እንደተቆጣጠረ 
የተሯሯጠው የኢትዮጵያ ሬዲዮንና ቴሌቪዥንን 
ለመቆጣጠር እንደነበር ያስታውሷል ። ዳሩ ግን 
የዛሬው የመረጃ አብዮት በሺህዎች የሚቆጠሩ የዜና 
ማሰራጫዎችን ቀፍቅፏል ። የእጅ ስልክ ያለውን ዜጋ 
ሁሉ መረጃ አቀባይና ተቀባይ አድርጎታል። ለዜና የግድ 
ኢቲቪን ወይም የኢትዮጵያ ሬዲዮን አልያም ቪኦኤን 
ደጅ አይጠናም ። በመሆኑም መቆጣጠርን አዳጋች 
ሲያደርገው መቃወምን ደግሞ በተቃራኒው ቀላል 
አድርጎታል ። በይነመረብ ይህን ሒደት ፍጹም ወደተለየ 
ምዕራፍ አሸጋግሮታል ። ለዚህ ነው ቶማስ ፍሬድማን፣’ 
ሁሉም ተገናኝቷል ፤ የተገናኘውን ሁሉ መቆጣጠርን ግን 
አዳጋች ነው።’ያለው”

 ዛሬ በሀገራችን እንደ ድረ ገጽ ፣ ፌስቡክ ፣ ቲዊተር፣ 
ቴሌግራም ፣ ዩቲውብ ያሉ ማህበራዊ ሚዲያዎች እንደ 
አሸን ቢፈሉም መቆጣጠር ግን አዳጋች እየሆነ ነው። 
የማህበራዊ ሚዲያው (የፕላትፎርሙ)ተፈጥሮና 
ባህሪ ስድ ለቋቸዋል ። ጥላቻንና ልዩነትን የሚጎነቁሉ 
ተበራክተዋል ። ሀሰተኛ ፣ የተዛቡና የፈጠራ ትርክት 
መረጃዎች መልካዓውንና አየሩን በመቆጣጠራቸው 
ሕዝብ እየተወናበደና እየተደናገረ ይገኛል ። ሀገራዊ 
አንድነትና ኢትዮጵያዊነት እየተሸረሸረ ፤ ግጭትና ቀውስ 
እየተቀሰቀሰና እየተለፈፈ እየሰለጠነ ነው ።

 ጦር ከፈታው ወሬ የፈታው እንዲሉ ፤ ዲጂታል 
ወያኔ፣ ጦፈኞቹ ፣ ጥቅም እስካገኙ ድረስ ሕዝብ 
ቢጫረስ፣ ሀገር ቢፈርስ ደንታ የሌላቸው ዩቲውበሮች 
ሀገራችንን ለዘመናት ያቆሙ ምሰሶዎችን እየነቀነቁ ፣ 
እኩያንንና እባያንን እያደነቁ በህልውናችን ላይ የማያበራ 
አደጋ እየደቀኑ ይገኛሉ ። ሀሳብን በነጻነት የመግለጽ 
መብት ሀገርን የመበተን ፣ ሕዝብን የማጫረስ መብት 
እስከመሆን ተደርሷል። 

ሕገ መንግስቱም ሆነ የመገናኛ ብዙኃን አዋጁ 
የሰጣቸውን መብት እየጨለጡ ፤ ግዴታቸውን ግን 
ሆን ብለው ዘንግተዋል ። አስታዋሽ ያስፈልጋቸዋል ። 
ዳተኛውና አባባዩ መንግስት ሕጋዊ እርምጃ መውሰድ 
ሲጀምር ደግሞ እዚህም እዚያም ጩኸቱ እየበረከተ 
ነው ። ሌት ተቀን የጦርነትን ፣ የጥላቻንና የልዩነት ድቤ 
የሚደልቁ አብዛኛዎቹ ዩቲውበሮች የሞራልም ሆነ የሕግ 
ግዴታቸውን ወደ ጎን ያሉ አጉራ ዘለል መሆናቸውን 
ዘንግተው በሕግ አምላክ እያሉ ነው። ምርጫቸው 
እንዳስጠየቃቸው የተገነዘቡ አይመስልም። 

ጣታቸውን በመንግስት ላይ ከመቀሰራቸው በፊት 
ራሳቸውን ሊመለከቱ ይገባል። ይሄን ስል መንግስት 
ፍጹም ነው ማለቴ አይደለም ። በተለይ ማህበራዊ 
ሚዲያው የጉዳቱን ያህል በርካታ ሲሳይ ይዞልን የመጣ 
ቢሆንም ላልተገባ አላማና በአቋራጭ ጥቅም ማባረሪያ 

አድርገነዋል። ዊኒስተን ቸርችል ተጠያቂነት የስኬት 
ንጉስ እንዳለው ፤ ያለ ግዴታ መብቱን እየጨለጠ ያለው 
ዩቲዊበር ተጠያቂነት እንዳለበት ሊገባው ይገባል ።

 ባለፈው ሳምንት የፌደራል ፖሊስን ጠቅሶ 
የኢትዮጵያ ፕሬስ ኤጀንሲ እንደዘገበው ፤ ምንም ዓይነት 
የብሮድካስት ፍቃድ ሳይኖራቸው የህዝቡን ሰላምና 
ደህንነት የሚያናጉ ግጭት ቀስቃሽ መረጃ  የሚያሰራጩና  
በሀሰተኛ ፕሮፓጋንዳ መንግስትና ህዝብን ለመለያየት 
የሚሰሩ 111 ህገ-ወጥ የበይነመረብ መገናኛ ብዙሃን ሲኖሩ፤ 
በመገናኛ ብዙሃን አዋጅ ቁጥር 1238/2013 መሰረት ምንም 
ዓይነት  የብሮድካስት ፍቃድ ሳይኖራቸው የህዝቡን 
ሰላምና ደህንነት የሚያናጉ በብሄር እና በሀይማኖት 
ጉዳዮች ላይ ግጭት  ቀስቃሽ መረጃ  የሚያሰራጩ 
እንዲሁም በሀሰተኛ ፕሮፓጋንዳ መንግስትና ህዝብን 
ለመለያየት ሌት ተቀን የሚሰሩ ናቸው ።

 ከዚህ ውስጥ በጣም ወጣ ያሉ ብሄርን ከብሄር 
ሃይማኖትን ከሃይማኖት በማጋጨት የሀገርን ሰላምና 
ደህንነት ለማደፍረስ የሚንቀሳቀሱትን ለይቶ 10 
ተጠርጣሪዎችን በቁጥጥር ሥር አውሎ ምርመራ 
እያጣራባቸው ይገኛል ። እነዚህ ግለሰቦች የተለያዩ ግጭት 
ቀስቃሽ አጀንዳዎችን በመቅረጽ የሀገራችንን ሰላምና 
ደህንነት እንዳይረጋጋ የጥላቻ ንግግር በማሰራጨት 
በብሄር እና በሀይማኖት መካከል ጥርጣሬ እንዲፈጠር 
ሲያደርጉ የቆዩ ናቸው ።  

የፌደራል ፖሊስ ጉዳዩን ለማጣራት ባደረገው 
ክትትል ግለሰቦቹ ምንም አይነት ህጋዊ ፍቃድ የሌላቸውና 
በመገናኛ ብዙሃን አዋጅ መሰረት ያልተመዘገቡ 
መሆናቸውን ከኢትዮጵያ የመገናኛ ብዙሃን ባለስልጣን 
ባሰባሰበው መረጃ ማረጋገጥ ችሏል። ግለሰቦቹ የሚዲያ 
ተከታዮቻቸውን በመጠቀም ሐሰተኛና ግጭት ቀስቃሽ 
መረጃዎችን የሚያሰራጩት በክፍያ እንደሆነም 
በምርመራ ደርሶበታል።  በየትኛውም ሚዲያ ተጠቅመው 
መረጃን ለህዝብ ተደራሽ የሚያደርጉ ግለሰቦች የሀገሪቱን 
ህግና ሥርዓት አክብረው መንቀሳቀስ እና ህጋዊ መስመር 
በመከተል በተጠያቂነት መንፈስ መስራት ይኖርባቸዋል ። 

ፖሊስም ህግን አክብረው በማይሰሩት ላይ 
የጀመረውን ምርመራ አጠናክሮ የሚቀጥል መሆኑን በዚህ 
አጋጣሚ ማሳሰብ ይወዳል ። በመጨረሻም ህብረተሰቡ 
ያገኘውን መረጃ ሁሉ ከመጠቀም በመቆጠብ በጥንቃቄ 
መርምሮ ማየትና ማገናዘብ  እንዳለበት እያሳሰበ በህገ-
ወጥ መንገድ በበይነመረብ መገናኛ ብዙሃን አማካኝነት 
አጀንዳ ቀርፀው በሀይማኖት፣ በብሄር ህብረተሰቡን 
ለማጋጨት የሚሰሩ አካላትን በማጋለጥና ለህግ አሳልፎ 
በመስጠት ሀገራዊ ግዴታውን መወጣት ይኖርበታል 
ሲል የፌዴራል ፖሊስ ያሳስባል ። ዛሬ ሩዋንዳውያንና 
ኬንያውያን ማህበራዊ ሚዲያን ለበጎ ዓላማ በማዋል 
ራሳቸውንና ሀገራቸውን በመጥቀም ለአህጉሩ በአርዓያነት 
እየተጠቀሱ ሲሆን እኛ ግን በተቃራኒው እየሄድን ነው ።

 ቀደም ባለ አንድ መጣጥፌ እንደገለጽሁት 
የኢንፎርሜሽን ኮሙኑኬሽን ቴክኖሎጂን በአግባቡ 
ለተጠቀመበት ደግሞ የሰው ልጅን ህይወት ቀላል 
ያደርጋል ። ማህበራዊ ተራክቦንና ገብያን ያሳልጣል። 
ሎጂስቲክስን ያቀላጥፋል። የስራ እድል ይፈጥራል። 
ኢኮኖሚን ያስመነድጋል። ሆኖም ቴክኖሎጂውን አበክሮ 
በጥበብና በማስተዋል ለበጎ አላማ መጠቀምን ግድ 
ይላል ብዬ ነበር ። ዛሬ በአለማችን ቀዳሚ ከሆኑ 20 
የኢንፎርሜሽን ቴክኖሎጂ ኩባንያዎች 15ቱ በአሜሪካ 
ይገኛሉ። የአሜሪካው ሲሊካን ቫሊ የአለማችን ባለ 
ምጡቅ አእምሮ የፈጠራ ሰዎችና ባለሀብቶች ሁል ጊዜ 
የሚቃጠሩና የሚገናኙበት ነው ።

 በሲሊካን ቫሊ በኢንፎርሜሽን ቴክኖሎጂ ዘርፍ 
በየ6 ደቂቃው አዲስ ነገር ይፈጠራል ። በሰዓት ሲሰላ10 ፣ 
በቀን ሲመታ 240 ፣ በአመት 87ሺህ 600 አዳዲስ ፈጠራ 
ማለት ነው ። ( እዚህ ላይ ለአፍታ ሀገራችን የምትገኝበትን 
ተጨባጭ ሁኔታ በምናብ አብራችሁኝ አንሰላስሉና 
በመንፈሳዊ ቅናት እንድትጨረጨሩ በአክብሮት 
እጋብዛለሁ ...!? ) ታዲያ ... ! አሜሪካ የቴክኖሎጂ ፈጠራ 
ምድረ ገነት ብትባል ይበዛባታል !? እረ ! በጭራሽ ።

 በአለማችን የመጀመሪያው የትሪሊዮን ዶላር ጥሪት  
አፕል መሆኑንም ይገነዘቧል ።

ሆኖም አሜሪካ እነዚህ ኩባንያዎቿ የገመና* 
መብት the right of privacy እና የገበያ ውድድርን 
እንዲያከብሩም እየሰራች ነው ። ሴናተር ኤልዛቤት 
ዋረን ፌስ ቡክ ገበያውን በበላይነት ስለተቆጣጠረ ወደ 
ትናንሽ ካምፓኒዎች መከፋፈል አለበት በማለት የምርጫ 
መቀስቀሻ እስከማድረግ ደርሳ ነበር ።

 የአውሮፓ ሕብረትም እጁን አጣጥፎ 
አልተቀመጠም። በ50ዎቹ IBM ፣ በ80ዎቹ Micro 
Soft በምዕራባውያን ገብያን በበላይነት በመቆጣጠር 
monopoly እንደከሰሳቸው ሁሉ ፤ ባሳለፈው ጉግልን 
የማስታወቂያ ነፃ የገበያ ውድድርን በማስተጓጎል  
የአውሮፓ ህብረት የ1 ነጥብ 7 ቢሊዮን ዶላር ቅጣት 
አከናንቦታል ። ሕብረቱ በዚህ አያበቃም። በቀጣይ 
የቅጅ መብትን Copy Right ፣ ዜጎች የግል መረጃቸው 
ባለቤትና የጥቅም ተጋሪ እንዲሆኑም እየሰራ ነው ። 
ስፓቲፍ Spotify በአፕል Apple ላይ የመሰረተው የቅጅ 
መብት ክስን እዚህ ላይ ማስታወሱ ተገቢ ነው ።

 የማህበራዊ ሚዲያው ሌላው ገጽታው 
ደግሞ፤ በመላው አለም በሀሰተኛ ፣ በተሳሳተ መረጃ 
ዴሞክራሲያዊ ስርዓትን በማናጋት ክፉኛ እየተከሰሰና 
እየተብጠለጠለ ይገኛል ። እዚህ ላይ ማህበራዊ ሚዲያው 
አይደለም እንደኛ ለዴሞክራሲያዊ ስርዓት እና ለነፃና 
ገለልተኛ መደበኛ ሚዲያ  ግንባታ አርፋጅ ለሆኑ ሀገራት 
ለምዕራባውያንም አደጋ መደቀኑን ያሳያል ። ዶናልድ 
ትራምፕንና ሒላሪ ክሊንተንን ባፋጠጠው ፣ ባወዛገበው 
የ2016ቱ ፕሬዚዳንታዊ ምርጫ ፣ በእንግሊዝ ከሕብረቱ 
የመነጠል BREXITE ሕዝበ ውሳኔ ፣ በፈረንሳይ፣ 
በጀርመን፣ በጣሊያን፣ በዩክሬን ፣ ...፤ ምርጫ በማህበራዊ 
ሚዲያው ይራገቡ የነበሩ የደባ ፣ የሴራ ፣ የጥላቻ 
እና ሀሰተኛ መረጃዎች የዴሞክራሲያዊ ተቋማት ነፃና 
ገለልተኛ መሆንና አጠቃላይ ስርዓቱን አደጋ ላይ ጥለውት 
እንደነበር ያጤኑአል ።

 በEBS ቴሌቪዥን “ Teck Talk “ አዘጋጅነት 
የምናውቀው ሰለሞን ሙሉጌታ ፤ “ ግርምተ ሳይቴክ “ 
በሚል መፅሐፉ ገፅ _ 154 ላይ  ፤ “ እንደፌስቡክና ትዊተር 
ባሉ የማህበራዊ ሚዲያዎች ላይ የሚናፈሱ በርካታ የሀሰት 
ወሬዎች በርካቶችን ግራ ከማጋባት አልፈው የአንድ ሀገር 
ማህበራዊና ፖለቲካዊ እንቅስቃሴ ላይም አሉታዊ ተፅዕኖ 
ያሳድራሉ ። ...” ሲል ተፅዕኖአቸው ከፍ ያለ መሆኑን 
ያረጋግጣል ። ባለፉት ሁለትና ሶስት አመታት ማህበራዊና 
መደበኛ ሚዲያው የሀገራችንን ገጽታ ለማጠልሸት 
የሄደበትን ርቀት ያስታውሷል ። 

ሆኖሞ በተለይ ፌስ ቡክ የሀሰት ወሬ ስርጭትን 
ለመከላከል “ fake news story “ ብሎ ለመፈረጅ 
እንዲሁም ፤ የዜናዎችን እውነተኝነት መጣራት ሲያስፈልግ 
ደግሞ “ disputed “ የሚል መለያ የሚያስቀምጥ 
አሰራርን ስራ ላይ ቢያውልም የሚፈለገውን ያህል 
ውጤታማ አለመሆኑን በሀገራችንም በመላው አለምም 
እያስተዋልን ነው ።  ለዚህ ነው ማህበራዊ ሚዲያው 
ያለተጠያቂነት፤ ዛሬ በአለማችን ቀዳሚ የሆኑ አምስት 

የቴክኖሎጂ ኩባንያዎች ማለትም የአልፋቤት ፣ አማዞን፣ 
አፕል ፣ ፌስ ቡክና ማይክሮሶፍት ሲሶ ( 25 በመቶ ) 
ገበያ በሆነው አውሮፓም ሆነ አሜሪካ ፣ እስያ ፣ ላቲን 
አሜሪካ ፣ አፍሪካ ይህን አደጋ ለመከላከል እየሰሩ ሕግ 
እያረቀቁ ባሉበት መንግስት ሕግ ይከበር በማለቱ አቧራ 
ሊነሳ አይገባም ።

 እንደ ኮሎምቢያ ጆርናሊዝም ሪቪው መፅሔት 
የቅርብ ጊዜ ጥናት ከሆነ ከአሜሪካውያን 60 በመቶው 
ዜና የሚያገኙት ከፌስቡክ ወይም ከቲዊተር ነው ። 
ከ200 አመታት በላይ የዳበረ ፣ የጎለበተ ፣ የደረጀ 
ዴሞክራሲና ልምድ ያለው መደበኛ ሚዲያ ባለበት ሀገር 
ከ10 ሰው ስድስቱ ዜና የሚያገኙት ከማህበራዊ ሚዲያ 
ከሆነ ፤ የዳበረ ነፃና ገለልተኛ የሆነ መደበኛ ሚዲያ 
በሌላት ሀገራችንማ ቁጥሩ ወደ 80 ፣ 90 በመቶ ከፍ ሊል 
ይችላል።

 ሎሬት አማኑኤል አብዲሳ በአዲስ አበባ ዩኒቨርስቲ 
የጋዜጠኝነትና ተግባቦት ረዳት ፕሮፌሰር ቀደም ባለ ጊዜ ‘ 
በኢትዮጲስ ‘ ጋዜጣ ላይ “ ነፃነት ያለ ኃላፊነት ጥፋት ነው 
“ በሚል  ያስነበቡን ፁሑፍ ይሄን ጥሬ ሀቅ የሚያረጋግጥ 
ነው ። “...በሀገራችን በማህበራዊ ሚዲያዎች የሚሰራጩ 
መረጃዎች ሁሉ ትክክልና እውነተኛ እንደሆኑ አድርጎ 
የሚቀበለው ሰው ቁጥር ብዙ ነው ። ይህ አጠቃላይ 
ከሀገሪቱ ዕድገት ጋር የተያያዘ ነው ። ...” ፤ ቀደም ባሉት 
አመታት በተለይ በመንግስት መደበኛ መገናኛ ብዙኃን 
አመኔታ መታጣቱ አብዛኛው ዜጋ ማህበራዊ ሚዲያን 
በመረጃ ምንጭነት እንዲመርጥ መግፋት ሆኖታል ።

 ማህበራዊ ሚዲያው ህጸጽ ስመለስ፤የዘረኝነት፣ 
የጥላቻ እንዲሁም ሀሰተኛ መረጃዎች በማህበራዊ 
ሚዲያው በፍጥነት በአጭር ጊዜ ለሕዝብ ይደርሳሉ   ። 
ከላይ የጠቀስሁት The Economist መፅሔት በእማኝነት 
የጠቀሳቸው ጁሊያን ዮርክን የተባሉ የሚዲያ ጎምቱ 
ተመራማሪ ፤ “...ከእንግዲህ መደበኛው ሚዲያ በሚገዛበት 
ሕግ ማህበራዊ ሚዲያውን ማስተናገድ አይቻልም ::” 
ብለዋል ፤ ለነገሩ ጉግል ፣ አፕል ሜት እና ፌስቡክ እንደ 
አልቃይዳ ፣ ታሊባንና አይሲስ ያሉ አሸባሪዎች ማህበራዊ 
ሚዲያዎችን በመጠቀም የፕሮፓጋንዳ ፣ የጥላቻ 
መልዕክት እንዳያስተላልፉ ፤ አባል ፣ ተከታይ እንዳያፈሩ 
ለመከላከል ከመንግስታት ጋር እየሰሩ ናቸው ። 

ከሶስት አመታት በፊት አንድ የአውስትራሊያ ዜግነት 
ያለው አክራሪ በኒውዚላንድ ክራይስት ቸርች ከተማ 
በሚገኙ ሁለት መስጊዶች ላይ ተኩስ ከፍቶ 50 ንፁሀን 
ገድሎ በርካቶችን ሲያቆስል በፌስ ቡክ ቀጥታ ይተላለፍ 
ስለነበር ፤ ሀገሪቱ የሽብር ጥቃቶችን የሚያበረታቱ፣ 
የጥላቻና ሀሰተኛ መረጃዎች በማህበራዊ ሚዲያ 
እንዳይሰራጩ የሚገድብ ሕግ ለማውጣት እየሰራች 
ሲሆን ፤ የእንግሊዙ “ ዘ ኢንዲፔንደንት “ ጋዜጣ በበኩሉ 
የፌስቡክ ገፁን ቀኝ አክራሪዎች እንዳይጠቀሙ ማገዱን 
ተዘግቧል ።

ሰሞኑንም በሀገራችን እየተወሰደ ያለው እርምጃ 
የተለያየ ስም ቢሰጠውም የፕሬስ ነጻነቱን ለማነቅ ሳይሆን 
የሕግ የበላይነትን ለማረጋገጥ እንደሆነ አምናለሁ ።   
ጠንካራና ሕጋዊ የመገናኛ ብዙሀን  ለመንግስት አይንና 
ጀሮ በመሆን ስለሚያገለግል ።

      የሕግ የበላይነት በሁሉም ዘርፍ ይረጋገጥ !

 /በትናንት የነፃ  ሀሳብ ገጻችን  የተስተናገደው “መኀልዬ 

መኀልዬ ዘ ኢትዮጵያ ህዝብ “የሚለውበቁምላቸው አበበ 

ይማም(ሞሼ ዳያን) ጽሁፍ የተጻፈው በቁምላቸው አበበ 

ይማም(ሞሼ ዳያን) መሆኑን እየገለጽን ለተፈጠረው 
ስህተት አዲስ ዘመን ይቅርታ ይጠይቃል፡፡ 

- እጩ ዶክተር ፍሬዘር እጅጉ
በሀዋሳ ዩኒቨርሲቲ የጋዜጠኝነትና ኮሙኒኬሽን ትምህርት ክፍል መምህር

«የመንግስት መገናኛ ብዙሃንን ማጠናከር የማህበራዊ 
ሚዲያዎችን ተፅዕኖ ለመቀነስ ዋንኛው ቁልፍ ተግባር ነው » 

አሥመረት ብሥራት 

እጩ ዶክተር ፍሬዘር እጅጉ በሀዋሳ ዩኒቨርሲቲ 
የጋዜጠኝነትና ኮሙኒኬሽን ትምህርት ክፍል መምህር 
ናቸው። በአሁኑ ወቅትም በአዲስ አበባ ዩኒቨርሲቲ 
በጆርናሊዝም ኤንድ ኮሙኒኬሽን ትምህርት ክፍል 
ሶስተኛ ዲግሪያቸውን በማጠናቀቅ ላይ ይገኛሉ። ከእጩ 
ዶክተር ፍሬዘር አንድ ሀገር መገናኛ ብዙሃኖቿን እንዴት 
ትጠቀም፤ የማህበራዊ ሚዲያዎች በአንዲት ሀገር ላይ 
ያላቸው ተፅዕኖ የሚለውንና ሌሎች ጉዳዮችን አንስተናል፤ 
መልካም ቆይታ።

       አዲስ ዘመን፡- መገናኛ ብዙኃሃን  ለአንድ 
ሀገር ያለውን  ጠቀሜታ እንዴት ይገልጹታል?

      እጩ ዶክተር ፍሬዘር፡- መገናኛ ብዙሃን 
ለአንድ ሀገር ዘርፈ ብዙ ጠቀሜታዎችን ይሰጣሉ። 
መገናኛ ብዙሃን ለአንዲት ሀገር ዜጎች መረጃዎችን 
በመስጠት፤ ለመዝናናት፤ የእለት ከእለት የህይወት ውጣ 
ውረድን ለማምለጫነት ይጠቀሙበታል። ከዚህ ባለፈ 
ከማህበራዊና ባህላዊ እሴቶች አንፃር መገናኛ ብዙሃን ኢ 
መደበኛ ትምህርት ቤቶች በመሆን ያገለግላሉ። የአንድን 
ሀገር እሴቶችን ባህሎችን አስጠብቆ ለማቆየትም የመገናኛ 
ብዙሃን ሚና የላቀ ነው። 

መገናኛ ብዙሃን የሀገር ግንባታ የተሳካ ይሆን ዘንድ 
የሚያደረጉት አስተዋፅኦም ቀላል አይደለም። የሀገረ 
መንግሰትን፤ ሀገረ ብሄርን ለማፅናት የጋራ አመለካከቶችን 
ለመፍጠር ሀገራዊ መግባባትን እውን ለማድረግ ግልጋሎቱ 
ከፍተኛ ነው። በተለይም የአፍሪካ ሀገራት ነፃ በወጡ ጊዜ  
መገናኛ ብዙሃን ከፍተኛ ሀላፊነትን ወስደው ሀገር ግንባታ 
ላይ ሲሰሩ እንደነበር ይታወቃል። ስለዚህም መገናኛ 
ብዙሃን ሀገር በመገንባት ተግባር ላይ ከፍተኛ አስተዋፅኦ 
አላቸው ማለት ነው።

ከቴክኖሎጂና ልማት አንፃር ሲታይም በአንድ 
ሀገር ላይ የተለያዩ አዲስ ቴክኖሎጂዎቸ ሲመጡ  እነዛን 
ቴክኖሎጂዎችና አዳዲስ ሀሳቦች ህዝቡ ዘንድ እንዲደርስ 
ለማድረግ ከቴክኖሎጂው ጋር እንዲግባባና በአጠቃላይ 
በአንድ ሀገር ሁለንተናዊ ልማት ለማምጣት መገናኛ 
ብዙሃን ታላቅ ሚና አላቸው። በአንድ ሀገር ህዝብ 
ውስጥም የጋራ ትውስታንና አስተሳሰብ በመፍጠር ሂደት 
ሚዲያ ሀይል አለው።

በችግርና በቀውስ ጊዜ ዜጎች ራሳቸውን እንዲጠብቁ 
ስለ ጉዳዩ አውቀው እንዲጠነቀቁ ለማድረግም 
ይጠቀማል። ይህ ሲባል በኮቪድ 19 ወቅት ቶሎ ቶሎ 
መረጃዎች ለህዝቡ ሲደርስ እንደነበረው አይነት ማለት 
ነው። በአንድ ሀገር አደጋ ሲከሰት፤ የተለያዩ ቀውሶች 
ሲፈጠሩ ተገቢውን መረጃ በማድረስ ለማህበረሰቡ 
ግልጋሎትን ይሰጣሉ። 

      አዲስ ዘመን፡- የመገናኛ ብዙሃን ሚና 
በተለይም ሀገር በተለያዩ ቀውሶች ውስጥ ስትሆን 
ምን መምሰል አለበት?

እጩ ዶክተር ፍሬዘር፡- መገናኛ ብዙሃን 
በመደበኛውም ጊዜ ቢሆን መሰረታዊ የጋዜጠኝነት 
መርሆችን፤ የሙያ ስነ ምግባርን ተከትለው ስራቸውን 
መስራት ይጠበቅባቸዋል። በቀውስ ወቅትም የተለያዩ 
ሀላፊነቶችን ይወጣሉ። ዜጎች በሀገራቸው ውስጥ ስላለው 
ቀውስ እንዲረዱ ቶሎ ቶሎ መረጃዎች ያደርሳሉ። ከዚህም 
በተጨማሪ ለሁሉም አካላት እኩል መድረክ የመሆን 
ሀላፊነት አለባቸው።

በቀውስ ወቅት ሲሆን መገናኛ ብዙሃኖች ተግዳሮቶች 
ውስጥ ይወድቃሉ። ቀውስ በራሱ በጥንቃቄ መዘገብ 
ያለበት ጉዳይ በመሆኑ ከፍተኛ የሆነ የሙያዊ ስነ 
ምግባርን ተከትለው መስራት ይጠበቅባቸዋል። በቀውስ 
ጊዜ ግጭቶችና ጉዳቶች ይኖራሉ። በጋዜጠኝነት ውስጥ 
አሉ ከሚባሉ አራቱ መሰረታዊ መርሆች አንዱ ጉዳትን 
መቀነሰ ነው። ይህንን የስነ ምግባር መርህ በመከተል 

ማንኛውንም አይነት ዘገባ በሚዘግቡበት ጊዜ ግጭቱ 
ካደረሰው ጉዳት በተጨማሪ አካላዊም ሆነ ስነ ልቦናዊ 
ጉዳት እንዳይፈጠር የሚሰሩትን ሰራ በጥንቃቄ መስራት 
ተገቢ ነው። ጉዳቶችን ላለማባባስ ጥረት ማድረግ የሙያ 
ስነ ምግባሩ ከሚጠይቃቸው ጉዳዮች አንዱ ነው።

ሌላኛው የስነ ምግባር መርህ ገለልተኛ ሆነው 
ስራዎችን መከወን፤ ይህም ገለልተኛ በመሆን ግጭቶች 
የሚቀንሱበት ዜጎች ወደ ሰላም የሚመጡበትን መንገድ 
መፈለግ ነው። ጋዜጠኝነት የመጀመሪያ ታማኝነቱ ለህዝብ 
መሆን ይኖርበታል። ሁሌም ማንኛውም አይነት የመገናኛ 
ብዙሃን ስራዎችን ለዜጎች በሚጠቀም መልኩ በመቃኘት 
መሰራት ይኖርበታል።

አዲስ ዘመን፡-	 በአሁኑ ወቅት የማህበራዊ 
ሚዲያው ከፍተኛ ደረጃ ላይ የደረሰበት ጊዜ መሆኑ 
ይታወቃል፤ ይህ ሚዲያ በሀገራችን የፖለቲካና 
ማህበራዊ እንቅስቃሴ ላይ ያለውን አንድምታ 
እንዴት ይመለከቱታል?

እጩ ዶክተር ፍሬዘር፡- መገናኛ ብዙሃን በታሪካቸው 
ውስጥ በርካታ ሂደቶችን አልፈዋል። በዚህ ሂደት ውስጥ 
አልፎም አሁን የዲጅታል ቴክኖሎጂ ዘመን ላይ ደረሰናል። 
ስለ ማህበራዊ ሚዲያ ሲወራ ሁለት መሰረታዊ ነገሮችን 
ማንሳት ይቻላል። አንደኛው መደበኛ መገናኛ ብዙሃን 
የምንለው እንደ ሬድዮ፣ ቴሌቪዥን፣ ጋዜጣና መፅሄት 
የመሳሰሉት ሲሆን፣ ሌላው አማራጭ ሚዲያ ነው። 
ይህ አማራጭ ሚዲያ ደግሞ በሁለት ይከፈላል። ይህም 

ዲጂታል ሚዲያና ሶሻል ሚዲያ በመባል ይታወቃል። 
በዲጅታል ሚዲያ ድረ-ገጾችና ሌሎች ሲካተቱበት፤ 
ማህበራዊ ሚድያ የምንለው ደግሞ በሌላ አማራጭ 
መረጃዎችን በፍጠነትና በቀላሉ ለመድረስ እንዲያስችል 
ሆኗል።

በሀገራችን ያለው የማህበራዊ ሚዲያ እንቅስቃሴን 
ከበጎው ጎን ስንነሳ የተለያዩ የንግድ እንቅስቃሴዎች 
እየተከናወኑበት ነው። የጤና መረጃን በፍጥነት እያደረሰ 
ከመሆኑም በላይ፤ ሀገራዊ አጀንዳዎችም በፍጥነት 
ማህበረሰቡ ዘንድ በመድረስ በጎ ተፅእኖ እየፈጠረ 
ይገኛል። በአብዛኛው ጥሩ የሚባል እንቅስቃሴ ቢኖርም 
በርካታ ችግሮችም እየተከሰቱ ነው። በተለይ ሀሰተኛ 
መረጃዎችን በቀላሉ ማሰራጨት መቻሉ ጉዳዩን አደገኛ 
እንዲሆን ያደርጋል። ነገር ግን ከሚያስከትላቸው ጉዳቶች 
በአመዛኙ በጎው ጎን ስለሚጎላ እሱ ላይ ትኩረት ማድረግ 
ይገባል። በቅርቡ በተደረገ አንድ ጥናት በመደበኛው 
መገናኛ ብዙሃን የሌሉ የፕሮግራም ይዘቶችን፤ ወይም 
አሰራሮችን ማህበረሰቡ ከማህበራዊ ሚድያ ስለሚያገኝ 
ወደዛ እያዘነበለ እንደሚገኝ ያመላክታል። 

የማህበራዊ ሚዲያ መምጣትም በርካታ ነገሮችን 
ለውጧል። በፊት ወደ ጋዜጠኝነት ሙያ ለመግባት 
የግድ የሙያው ወረቀት ሊኖር ያስፈለጋል፤ በተጨማሪ 
ዋና ዋና መደበኛ ሚዲያዎች ላይ ይሰራል። አሁን ግን 
ማንኛውም ሰው ያገኘውን መረጃ ማሰራጨት እንዲችል 
እድል ፈጥሯል። ይህ የማህበራዊ መገናኛ ተፈጥሯዊ ባህሪ 

እ
ኛ ሀገር ያሉ መገናኛ 

ብዙሃን ለማን ነው 
መወገን ያለባቸው ሲባል 

ለህዝቡ ነው መሆን ያለበት። 
አሁን የኛ መገናኛ ብዙሃን ለማን 
ነው የሚወግኑት ተብሎ ሲታሰብ 
በቅድሚያ ማእቀፋቸው ምን 

ይመስላል ብሎ መመልከት ይገባል። 
አሁን ባለው ሁኔታ ምንም እንኳን 
የግሎቹ መገናኛ ብዙሃኖቸ ቢበዙም 

ባላቸው አስተዳደር ስርአተ፤ 
የገንዘብ አቅምና ሀይል ብዛትና 
ሌሎች መስፈርቶች የመንግስቶቹ 

ጠንካራ ማእቀፍ አላቸው። 
የግሎችም የንግድ የሚባሉትም 

አሉ። እንደ አጠቃላይ ግን መገናኛ 
ብዙሃኑ ፋይናንስ ለሚያደርጋቸው  

የሚወግኑ ይመስላል

ፎ
ቶ

፡የ
በላ

ይ
 እ

ለፋ
ቸ

ው

ያመጣው ነው። ይህ ደግሞ የተሳሳቱ መረጃዎች እንዲሄዱ 
ከማድረግም ባሻገር ዜጎች የራሳቸውን አመለካከት ብቻ 
መርጠው የሚያዳምጡበት ከእነርሱ አመለካከትና 
እሳቤ ውጪ ያለውን የማያዩበት የማያዳምጡበት ነገር 
ፈጥሯል። ይህም ሌሎች አስተሳሰቦችንና አመለካከቶችን 
አይቶ ከመቀበል ይልቅ የራስን ሀሳብ ብቻ የሚያጠናክር 
መሆኑ አንድ ችግር ነው።

ሌላው ተመልካች/አድማጭ (ኦዴንስ) መበጣጠስን 
ፈጠሯል። ይህ ሲባል የተወሰኑ የተወሰኑ ቡድኖች 
በመሆን የተከፋፈሉ ተመልካች/አድማጭ መብዛታቸው 
አንድ አይነት አመለካከት የጋራ ራእይ ህዝቡ ውስጥ 
እንዳይፈጠር አድርጎታል፤ በዚህም በርካታ ተቃርኖዎች 
እንዲበዙበት ይሆናል።

አዲስ ዘመን፡- የማህበራዊ ሚዲያዎቹ መብዛት 
ለሀገራችን እድል ነው ወይስ እርግማን ?

 እጩ ዶክተር ፍሬዘር፡- እያንዳንዱ ቴክኖሎጂ 
ሁለቱንም ነገር ይዘው ይመጣሉ። የማህበራዊ ሚዲያም  
ለዜጎች መረጃዎችን የሚያቀርብ ብዙ ዜጎች በቀላሉ 
መድረስ የሚችል በመሆኑ ጥሩ እድል ልንለው እንችላለን፤ 
ግን በሀገራችን ባለው ፖለቲካዊ ኢኮኖሚያዊ መስተጋብር 
ውስጥ ደግሞ ስጋት ሊሆን ይችላል። ሀሰተኛ መረጃዎች፤ 
ፅንፍ የወጡ አስተሳሰቦች የሚሰራጩበት በመሆኑ 
የተለያዩ ስጋቶች ሊፈጥር ይችላል።

አዲስ ዘመን፡- ማህበራዊ ሚድያዎች ለምን 
በዚህ ልክ ፅንፍ ወጡ? ዜጎችስ ለምን በፍጥነት 
ሊቀበሏቸው ቻሉ?

እጩ ዶክተር ፍሬዘር፡- የሀገራችን መደበኛ 
መገናኛ ብዙሃን ላይ የሌለ ማለትም የህዝብን አመለካከት 
ለመቃኘት የሚረዱ ፕሮግራሞች፤ ዜጎች ነፃ ሀሳባቸውን 
የሚገልፁበት መድረክ የላቸውም። ዜጎች ለምን ማህበራዊ 
ሚዲያን እንደሚመርጡ ሲጠየቁም አዳዲስና ወቅታዊ 
መረጃ እናገኝበታለን ብለዋል። ማህበራዊ ሚዲያዎች 
የተለያዩ ሀሳቦች የሚንፀባረቁበት መደረክ ነው፤ ነፃ የሆኑ 
ድምፆችን የምንሰማበት ነው ይላሉ። በዚህም መደበኛው 
ሚድያ ሀላፊነቱን በአግባቡ ያለመወጣቱን ልንመለከት 
እንችላለን።

አዲስ ዘመን፡- መገናኛ ብዙሃን የየራሳቸው 
ውግንና አላቸው፤ ለምሳሌ አልጀዚራ የአረቡን አለም 
መብት ሲያስጠብቅ፤ ቢቢሲ ለእንግሊዞቹ የሚሰራ 
ነው ማለት እንችላለን፤ የኛ ሀገር ሚዲያዎች 
ውግንናቸው ለማን ነው?

እጩ ዶክተር ፍሬዘር፡- ይህ ጥያቄ ከባድ ጥያቄ 
ነው፤ የሀገራችን መገናኛ በዙሃን ውግንናን ከማየታችን 
በፊት ማንኛውም ሀገር የራሱ ብሄራዊ ጥቅም እንዳለው 
እናስታውስ። በእርግጥ ብሄራዊ ጥቅም ምንድን 
ነው የሚል ግልፅ ትርጓሜ ባይኖርም በማንኛውም 
ሀገር የሚኖሩ ጋዜጠኞችና የመገናኛ ብዙሃን ብሄራዊ 
ጥቅማቸውን አሳልፈው ሊሰጡ አይገባም።

ማንኛውም የምዕራባውያን ሚዲያ፤ በተለያዩ 
ስርአቶች ውስጥ ያሉ የመገናኛ በዙሃን ጋዜጠኞች ብሄራዊ 
ጥቅማቸውን አሳልፈው አለመስጠታቸው ህዝብ ላይ 
ያለውን ጉዳት ለመቀነስ መስራት ሙያዊ ግዴታቸው 
ስለሚሆን ነው። እነዚህ የውጭ ሚዲያዎች በሀገራቸው 
ውስጥ ያሉ ሁነኛ እሴቶችን አስጠብቀውም ማስቀጠል 
ዋና ተልዕኳቸው ነው።

እኛ ሀገር ያሉ መገናኛ ብዙሃን ለማን ነው መወገን 
ያለባቸው ሲባል ለህዝቡ ነው መሆን ያለበት። አሁን የኛ 
መገናኛ ብዙሃን ለማን ነው የሚወግኑት ተብሎ ሲታሰብ 
በቅድሚያ ማእቀፋቸው ምን ይመስላል ብሎ መመልከት 
ይገባል። አሁን ባለው ሁኔታ ምንም እንኳን የግሎቹ 
መገናኛ ብዙሃኖቸ ቢበዙም ባላቸው አስተዳደር ስርአተ፤ 
የገንዘብ አቅምና ሀይል ብዛትና ሌሎች መስፈርቶች 
የመንግስቶቹ ጠንካራ ማእቀፍ አላቸው። የግሎችም 
የንግድ የሚባሉትም አሉ። እንደ አጠቃላይ ግን መገናኛ 
ብዙሃኑ ፋይናንስ ለሚያደርጋቸው  የሚወግኑ ይመስላል።

የኢትዮጵያ ጋዜጠኝነት ብዙውን ጊዜ በትክክል 
የሚተረጎመው በሀገራዊ ለውጦች መካከል ነው። 
ወርቃማው የኢትዮጵያ ጋዜጠኝነት ወቅት የሚባለው 
የንጉሱን መውደቅ ተከትሎ ታይቶ የነበረ በመቀጠልም 
በደርግና በኢህአዴግ ሽግግር ዘመን፤ ቀጥሎ ደግሞ 
በአሁኑ ለውጥ ታይተው የነበሩ ሁሉም አመለካከቶችን 
በመገናኛ ብዙሃን መመልከት ጀምረን ነበር። የሀሳብ 
ብዘሃነትን የሚያስተናግዱ ሚዲያዎችም በርክተው ነበር።

 እንደ ሀገር የመገናኛ ብዙሃን በቁጥር መሻሻልም 

ቢኖርም ህዝብን ብቻ ያማከለ የህዝብ አይንና ጆሮ ብቻ 
ለመሆን ረጅም መንገድ ይጠይቃል። አሁን ባለው ነባራዊ 
ሁኔታ ግን  የሀገሪቱ ሚደያዎች ወግንና  ያው የገንዘብ 
ድጋፍ ለሚያደርጋቸው አካል ብንል ይቀላል።

አዲስ ዘመን፡- አሁን ኢትዮጵያ ካለችበት ነባራዊ 
ሁኔታ አንጻር የውጭ ጠላቶች ከፍተኛ ጣልቃ ገብነት 
እያሳዩ እንደሆነ ይታወቃል፤ በዚህ ሂደት ደግሞ 
የውጭ ሚዲያዎች ጣልቃ ገብነት ከፍተኛ ነው፤ 
ለመሆኑ የእነዚህ ሚዲያዎች አፍራሽ እንቅስቃሴ 
ከምን የመነጨ ነው?

እጩ ዶክተር ፍሬዘር፡- በሀገራችን በተለይ በሰሜን 
ኢትዮጵያ የተቀሰቀሰውን ግጭት ተከትሎ በርካታ 
ዘገባዎች ተሰርተዋል። በዘገባዎቻቸውም የምዕራባውያኑ 
መገናኛ ብዙሃን በተገቢው መልኩ ኢትዮጵያ ውስጥ 
የገጠመውን ችግር አልዘገቡትም ለማለት ይቻላል።

በጦርነት ጊዜ ያለ ዘገባ በተለያየ መንገድ ይዘገባል። 
በሀገራችን የተሰሩ የዘገባ አይነቶችን ስንመለከት ሌሎች 
ሀገሮችስ በምን መልኩ ነው በተለይ ምዕራባውያን መገናኛ 
ብዙሃን የዘገቡት ብሎ መመልከት ያስፈልጋል። ለምሳሌ 
በቬትናም በተደረገ ጦርነት ላይ የተሰሩ ዘገባዎች፤ በባህረ 
ሰላጤው ጦርነት የተደረጉና ሌሎች በግጭቶች ወቅት 
የተደረጉ ዘገባዎቸ ላይ የተሰሩ ጥናቶች ላይ የተገኘው 
ግኝት የየሀገሮቻቸው ልሂቃን በጦርነት ላይ ተመሳሳይ 
አቅም ያላቸው ከሆኑና የልሂቃኑ መከፋፈል ካለ መገናኛ 
ብዙሃኑ የዘገባ ሁኔታ የተለያየ ይሆናል።

በጦርነት የመጀመሪያ ወቅት አካባቢ በአንፃራዊነት 
ሚዛናዊነት ያለው ዘገባ ይዘግባሉ፤ ይህም የልሂቃን 
ስምምነት በማይኖርበት ወቅት ነው። የልሂቃኑ መግባበት 
በጉዳዩ ላይ ካለ ግን የሊሃቃኑ ሀሳብ በዘጋቢዎቹ ላይ 
ሲንፀባረቅ ይተያል። ወደ ሀገራችን ስንመጣ በለውጡ 
ማግስት የነበረ በጎ ዘገባ ግጭት ከተፈጠረ በኋላ መቀየሩን 
እንመለከታለን። የምዕራባውያን ልሂቃን ስምምነት 
በመኖሩ የእነርሱን የልብ ትርታ ተከትለው ከመዘገብ 
ውጭ የተለየ ሚዛኑን የጠበቀ፤ የሁሉንም ወገኖች ጉዳይ 
የተመለከተ ስራ ሲሰሩ አልታየም። 

ይህ የሆነው በተለያየ ምክንያት ቢሆንም የኢትዮጵያ 
መንግስት የምዕራባውያን ሚዲያ በቅርበት አስጠግቶ 
መልካም ግንኙነት ይፈጥራል ወይ? ከእነዚህ የውጭ 
ሚዲያዎች ላይ የጋራ ጥቅም ላይ መግባባት ላይ 
አልደረሰም። በእነዚህ ሚዲያዎችም የሚሰራጩ ዘገባዎች 
ውሸት መሆናቸውን ሊያጋልጥ የሚችል ስራ መስራት፤ 
እራሳቸውን አስጠግቶ በተቻለ መጠን በተለየ መልኩ 

እንዲዘግቡ ማድረግም መፍትሄ ነው።
አሁን ላይ ምዕራባውያን ሚዲያ ያሉባቸውን ችግሮች 

ብቻ የሚያነሳ ሲሆን በመፍትሄ ደረጃ ያሉ ስራዎችን 
መስራት ግን መንግስት ይጠበቅበታል። ከአለም አቀፍ 
መገናኛ ብዙሃን ግንኙነት አንፃር መልካም ግንኙነት ቢኖር 
ያሉ ችግሮችን መቅረፍ ይቻላል ብዬ አስባለሁ።

አዲስ ዘመን፡- በምዕራባውያን የሚዲያ 
አስተምህሮ ሚዲያ እውነት ብቻ መዘገብ አለበት 
ብለው ያስተምራሉ፤ በአንጻሩ የራሳቸው ሚዲያ 
ግን የውሸት ዘገባ ጭምር ይሰራል፤ ይህ ከምን 
የመነጨ ነው?

እጩ ዶክተር ፍሬዘር፡- የጋዜጠኝነት ትምህርትና 
የጋዜጠኝነት የእለት ከእለት ትግባራ የተለያዩ ነገሮች 
ናቸው። ይሄን ነጥለን መመልከት ይገባናል። በአሜሪካ 
ውስጥ የጋዜጠኝነት ትምህርት ተስፋፍቶ ትግበራው 
ላይ የነበሩ በርካታ ችግሮችን ለመቆጣጠር ከተለያዩ 
የህብረተሰብ ክፍሎች የተውጣጡ አካላት ትግበራውን 
የሚመራ ሰነድ ሊያዘጋጁ ችለዋል።

ለዜጎች ፍላጎት ቅድሚያ ከመስጠት ይልቅ የትርፍ 
እሽቅድድም ላይ ማተኮር አይነት ነገሮች በምእራባዊያኑ 
የጋዜጠኝነት ትግበራ ላይ ታይቶ ነበር። ይህን ማንሳት 
ያስፈለገው የጋዜጠኝነት ትግበራ በትምህርቱ ባለቤቶች 
ምዕራባውያንም ችግር ያለበት ሲሆን በእኛ ሀገርም የራሱ 
የሆኑ ፈተናዎች አያጣም ለማለት ነው።

የምዕራባውያንን አስተምህሮ ስናስብ ችግሩ 
ከትምህርቱ ሳይሆን ከትግበራው መሆኑን እንመለከታለን። 
ሚዲያዎች በፖለቲካና በኢኮኖሚ ተፅእኖ ስር 
ይወድቃል። እራሳቸውን ነፃ ማድረግ ስለሚከብዳቸው 
እንጂ ትምህርቱ የብዙ ጊዜ ልምድን ቀምሮ የተዘጋጀ 
በመሆኑ ችግር አለበት ባይባልም ትግበራው ላይ ትኩረት 
አድርጎ በሀገራዊ ነባራዊ ሁኔታ ጋር በሚጣጣም መልኩ 
ሊዘጋጅ ይገባል።

አዲስ ዘመን፡- በሀገራችን የመገናኛ ብዙሃን ግብ 
ምን መሆን አለበት? አደረጃጀቱስ ምን ቢመስል 
ተፅእኖ ፈጣሪ ሚዲያ ማግኘት እንችላለን?

እጩ ዶክተር ፍሬዘር፡- በሀገራችን መሰረታዊ 
መሻሻል ያለበት ለመገናኛ ብዙሃን የሚሰጠው ግብ ነው። 
ግቡ በወሳኝ ሀገራዊ ጉዳይ ላይ እንደ አንድ ተሳታፊ 
አድርጎ የመዘገብ ነው ወይስ ተመልካች ሆኖ የሚሰራውን 
ነገር አንደ መስታወት ሆኖ ለህዝብ ማቅረብ ነው። ሚናው 
መፈተሽ አለበት፤ ይሄ ሚና ካልታየና ካልተፈተሸ ሌሎች 
ላይ የምናመጣቸው ለውጦች በሙሉ እምብዛም የሆነ 

ውጤት አይኖረውም።
በሀገራችን የጋዜጠኝነት ሞዴል ምን መምሰለ 

አለበት የሚለውም በውይይትና በጥናት ዳብሮ እስከ 
ዛሬ የነበሩ በየዘመኑ የታዩ የጋዜጠኝነት ትግበራዎች 
ክፍተቶች ምን ይመሰላል የሚለውን ፈትሾ እንደ ሀገር 
የጋዜጠኝነት ሞዴልን ማዘጋጀት ለሀገርና ለፀና መንግሰት 
ስርአት ጠቃሚ ነው። ከዚህም ባሻገር የዜጎች የኑሮ ደረጃ 
እንዲያድግ፤ ሰዎች ንቃተ ህሊናቸው አድጎ በሀገራቸው 
ጉዳይ ወሳኝ እንዲሆኑ ለማድረግ የሚያስችል አቅም 
ለመፍጠር የሚያስችል ሊሆን ይገባል።

 በአንድ ሀገር የሚኖር የሚዲያ ስርኣት በአራት 
መሰረታዊ ነገሮች ይወሰናል። አንደኛው ህግ ወይ 
መንግስት የሚዘረጋቸው ህጎች ማለትም የሚድያ አዋጅ፣ 
መረጃ የማግኘት ነፃነት አዋጅ፣ ሚዲያን የሚገዙት 
ህጎች አንድም ተፅእኖ ያሳድራሉ። ሁለተኛው የመገናኛ 
ብዙሃን የኢኮኖሚ አቅም መጠናከርና አለመጠናከር፤ 
የጋዜጠኝነት የሚዲያ ሲሰተሙ ላይ ተጽእኖ ማሳደር 
የሙያተኝነት ማደግ እና የፖለቲካና የሚዲያ ግንኙነት 
ተፅእኖ ያሳድራል።

ሚዲያ ከአደረጃጀቱ አንስቶ መፈተሽ አለበት፤ 
ምክንያቱም ባለቤቱ አደረጃጀቱን ነው የሚመስለው። 
የመገናኛ ብዙሃን ባለቤትነት የመንግስትም የህዝብም 
ሲባል ይሰማል፤ የንግድ ብሎም ልዩ የህዝብና 
የማህበረሰብ መገናኛ ብዙሃን የሚባል ነገር አለ። ሁሉ 
በየአደረጃጀታቸው ሁኔታ ተጠሪ የሆኑለት አካል አለ።

በፌደራል ደረጃ ያለው የመንግሰት መገናኛ ብዙሃን 
ተጠሪነቱ ለተወካዮች ምክር ቤት ሲሆን፣ በክልል 
ደረጃ ያሉት መገናኛ በዙሃኖች ለክልል ምክር ቤት 
ተጠሪ እንዲሆኑ ህግ ወጥቷል። ሌላው ወሳኝ ነገር 
የቦርድ ሹመት ላይ ህጉ የተለያዩ አከላት እንዲስተናገዱ 
ይናገራል። እሱም መተግበር አለበት። መገናኛ ብዙሃን 
በአዋጅ ነው የሚቀቋሙት፤ ሲቋቋሙም ነፃ ሆነው 
መስራት እንዳለባቸው አዋጆች ላይ ተደንግጓል። የተለያዩ 
የመንግስት ሰልጣን ላይ ያሉ አባላት የቦርድ አባላት 
እንዳይሆኑ አድርጎታል።

ሌላው ህገ መንግስት አንድ መገናኛ ብዙሃን የተለያዩ 
ሀሳቦችን ማስተናገድ በሚችልበት አካሄድ መዋቀር 
አለበት ይላል። ያ ምን ያህል ስራ ላይ አንደሚውል 
ማወቅ አይቻልም። ከእያንዳንዳቸው ህጎች መገናኛ 
ብዘሃን የሀሳብ ብዝሃነትን ማንቀሳቀስ በሚችል መልኩ 
መቋቋም እንደሚገባቸው በወረቀት ደረጃ ተቀምጧል። 
በአስራር ደረጃ እውነት የተለያዩ ሀሳቦችን ለማንሸራሸር 
የተመቸ ነው የሚሆን ነው ለማለት አያስደፍርም። 
የሚዲያ ሀላፊዎችም በገዥው ፓርቲ ስለሚሾም ነፃ፣ 
ሁሉንም ሀሳብ የሚቀበል የሚዲያ ሀላፊም ማግኘት 
ይከብዳል።

አደስ ዘመን፡- ካለይ በርካታ ችግሮችን 
አንስተናል፤ መፍትሄዎቹስ ምንድን ናቸው ይላሉ?

እጩ ዶክተር ፍሬዘር፡- መፍትሄዎች የመንግስት 
መገናኛ ብዙሃንን ማጠናከር የማህበራዊ ሚዲያዎችን 
ተፅእኖ ለመቀነስ ዋንኛው ቁልፍ ተግባር ነው። መገናኛ 
ብዙሃን አድሏዊነታቸውን ለመቀነስ በአንድ ሀገር ያለ 
ሚዲያ ካለበት የፖለቲካ ተፅእኖ ወጥቶ የሁሉም ሀሳብ 
የሚስተናግድበት ጠንካራ ሚዲያ የሚሆንበት አካሄድ 
መፍጠር ያስፈልጋል።

ሁለተኛው መፍትሄ የሚድያ መሰረታዊ እውቀትን 
ማስፋፋት ያሰፈልጋል። ይህ ሲባል በማሀበራዊ ሚድያም 
ሆነ በሌሎች መገናኛ ብዙሃኖች የሚቀርቡ ሀሳቦችን 
ተከላክሎ ማስቀረት አይቻልም፤ ቴክኖሎጂውንም 
ማቆም አይቻልም። ዜጎች መረጃ የመፈለግ አቅማቸውን 
እውቀቶችን የመመርመር አቅማቸውን ማሳደግ ይገባል። 
መረጃ ደግሞ ሲያገኙ ቆም ብለው መረጃዎችን በትኩረት 
ማየት የሚችሉ መመርመር የሚችሉ እንዲሆኑ ማድረግ 
ችግሮችን ያቃልላሉ ብዬ አስባለሁ። መረጃዎቸን 
የመመዘን ከህሎትን ማዳበር ለበርካታ ችግሮች ሁነኛ 
መፍትሄ ነው እላለሁ።

ይሄንን ለማዳበር እንደ ሀገር የሚድያ ሀሁ (ሊትሬሲ) 
ከልጅነት ጀምሮ በተለያዩ የትምህርት ደረጃዎች መስጠት 
ያስፈልጋል። ለእያንዳነዱ ሰው  የሚዲያ ከህሎትን 
ማሳደግ። አሁንም ማህበረሰቡን የሚያነቃ ስራ መስራት 
ይገባዋል። ያኔ ማንኛውም አይነት የሚዲያ ቴክኖሎጂ 
ቢመጣ በእውቀት የተቃኘ የሚያመዛዝን ህዝብ ስለሚኖር 
ከስጋት የፀዳ ማህበረሰብ ይኖረናል ማለት ነው።

አዲስ ዘመነ፡- ስለነበረን ቆይታ አመሰግናለሁ።
እጩ ዶክተር ፈሬዘር፡- እኔም አመስግናለሁ።

ኢንቨስትመንት
አዲስ ዘመን  ሐሙስ ሰኔ 2 ቀን 2014 ዓ.ም 

ኢኮኖሚ

ለውጭ ምንዛሬ ግኝት ጭምር ተስፋ የተጣለበት ኢንቨስትመንት
አንተነህ ቸሬ

‹‹ኮካ-ኮላ›› የሚለው ስያሜ ኢትዮጵያን ጨምሮ 
በመላው ዓለም ታዋቂ የሆነ ስም ነው። ይህ ከዓለም 
ግዙፍ የንግድ ተቋማት መካከል አንዱ በሆነው የኮካ-
ኮላ ኩባንያ (Coca-Cola Company) የሚመረተው 
ለስላሳ መጠጥ፣ ለመጀመሪያ ጊዜ የተመረተው እ.አ.አ 
በ1886 ዓ.ም በአትላንታ ሲሆን፣ የመጠጡ ቀማሚ ደግሞ 
አሜሪካዊው ጆን ስቲዝ ፔምበርተን ነው። 

ከሦስት ዓመታት በኋላ አሳ ግሪግስ ካንድለር 
የተባሉ አሜሪካዊ ባለሀብት የኮካ-ኮላን አሰራር ቀመር 
ከቀማሚው በመግዛት እ.አ.አ በ1892 ዓ.ም ኮካ-ኮላ 
ኩባንያን (Coca-Cola Company) አቋቁመው ዛሬም 
ድረስ በመላው ዓለም ተወዳጅ ሆኖ መዝለቅ የቻለውን 
ለስላሳ መጠጥ በማምረት ለገበያ ማቅረብ እንደጀመሩ 
የኮካ-ኮላ ታሪክ መረጃዎች ያስረዳሉ።  

የኮካ-ኮላ ኩባንያ መረጃዎች እንደሚያሳዩት፣ 
ኩባንያው ምርቱን ከአሜሪካ በማሻገር እ.አ.አ በ1928 
ዓ.ም ወደ አፍሪካ ገበያ ገብቶ በአሁኑ ወቅት ኢትዮጵያን 
ጨምሮ በ14 የአፍሪካ ሀገራት ውስጥ 40 ማምረቻ 
ፋብሪካዎችን ገንብቶ ከ17ሺ በላይ ለሚሆኑ አፍሪካውያን 
የሥራ እድል ፈጥሯል። 

ኮካ-ኮላ ኩባንያ ወደ ኢትዮጵያ ገብቶ ስራ የጀመረው 
በ1951 ዓ.ም ሲሆን በአሁኑ ወቅት የአምቦ የማዕድን 
ውሃ ማምረቻ ድርጅትን ጨምሮ የአምስት ፋብሪካዎች 
ባለቤት ነው። ኩባንያው ከቀጥተኛ የስራ እድል ፈጠራ 
ሚናው በተጨማሪ ከ70 ሺ በላይ የሚሆኑ ዜጎችንም 
በንግድ ትስስር ተጠቃሚ አድርጓል። 

ከመጀመሪያው የአዲስ አበባ ፋብሪካው በተጨማሪ 
በድሬዳዋ እና በባህር ዳር ፋብሪካዎቹ ኮካኮላን እያመረተ  
ለሕብረተሰቡ ሲያቀርብ የቆየው ኩባንያው፣ በቅርቡ 
ደግሞ በሰበታ ከተማ ያስገነባውን ፋብሪካ አስመርቋል። 
በ100 ሚሊዮን ዶላር የተገነባው ‹‹ሰበታ ዲማ ፋብሪካ  
(Warshaa Sabbataa Diimaa)›› የተሰኘው ይህ 
ፋብሪካ፣ ኩባንያው በአምስት ዓመታት ውስጥ ለማከናወን 
የያዘው የ300 ሚሊዮን ዶላር ኢንቨስትመንት እቅድ 
አካል ነው። በሦስት ዓመታት ተገንብቶ የተጠናቀቀውና 
ጊዜው በደረሰባቸው ዘመናዊ የቴክኖሎጂ ውጤቶች 
የተደራጀው ይህ ፋብሪካ፤ የስራ እድል ፈጠራን፣ የውጭ 
ምንዛሬ ግኝትንና የሀገር ውስጥ ምርትን ለማሳደግ ትልቅ 
አስተዋፅኦ እንደሚኖረው ተገልጿል። በዓመት ከ100 
ሚሊዮን በላይ የሚሆን የታሸጉ የኮካ ኮላ የለስላሳ 
መጠጥ ምርቶችን ለማምረት አቅም ያለው ፋብሪካው፤ 
ለ500 ሰዎች የሥራ ዕድል የሚፈጥር  እንዲሁም ሌሎች 
ተጨማሪ ዜጎችን ደግሞ በንግድ ትስስር ተጠቃሚ 
የሚያደርግ ይሆናል።    

የኮካኮላ ቢቨሬጅስ አፍሪካ-ኢትዮጵያ ማኔጂንግ 
ዳይሬክተር ዳረል ዊልሰን፣ ኮካኮላ ኩባንያ ሰበታ ላይ 
የገነባው ፋብሪካ ኩባንያው በሚቀጥሉት ዓመታት 
በኢትዮጵያ ኢንቨስትመንቱን ለማስፋፋት የያዘው 
እቅድ አካል እንደሆነ ተናግረዋል። እርሳቸው እንዳሉት፣ 
ኩባንያው ኢንቨስትመንቱን ለማስፋፋት የወሰነው 
የኩባንያው ዋና ስራ አስፈፃሚ ጀምስ ኩዊንሲ ከሦስት 
ዓመታት በፊት ኢትዮጵያን በጎበኙበት ወቅት ነው። 

የፋብሪካው ሥራ መጀመር ተጨማሪ የወጪ ንግድ 
ዕድሎችን ይከፍታል። በዋናነት ከሚያመርተው የለስላሳ 
መጠጦች ባሻገር ለፋብሪካው ግብዓት የሚሆኑ ምርቶችን 
ለማምረት የሚያስችሉት የምርት መስመሮች ያሉት ፣ 
የፕላስቲክ ጠርሙሶችን፣ የጠርሙስ ክዳኖችንና ሌሎች 
ግብዓቶችንም ማምረት ይችላል። የእነዚህ ምርቶች 
በፋብሪካው መመረት ደግሞ ከውጭ  የሚገቡ ተመሳሳይ 
ምርቶች በሀገር ውስጥ እንዲመረቱና ለምርቶቹ ግዢ 
የሚወጣውን የውጭ ምንዛሬ የሚያስቀር ይሆናል። 
እነዚህን የፕላስቲክ ጠርሙሶችንም በጎረቤት ሀገራት 
ለሚገኙት እህት ኩባያዎቹ ለመላክ ያስችለዋል። 

ኩባንያው ኢንቨስትመንቱን በማስፋፋት 
ቀጣዩን ፋብሪካውን በሃዋሳ ለመገንባት ማቀዱንና 
የኢትዮጵያውያንን የለስላሳ መጠጥ ፍላጎት ለማርካት 
እንዲሁም በሀገሪቱ ምጣኔ ሀብት ላይ ተጨማሪ አቅም 
ለመፍጠር እንደሚሰራም ማኔጂንግ ዳይሬክተሩ 
ገልጸዋል።  

የኮካ-ኮላ ቢቨሬጅስ አፍሪካ ዋና ስራ አስፈፃሚ ዣክ 
ቨርሙለን፣ ኮካ-ኮላ ላለፉት 60 ዓመታት በኢትዮጵያ  
መቆየቱን ጠቅሰው፣ ኩባንያው በንግድና ኢንቨስትመንት 
ተግባራት ላይ ከመሰማራቱ ባሻገር ማኅበረሰቡን 
ተጠቃሚ የሚያደርጉና ለማኅበረሰቡ ኑሮ መሻሻል አጋዥ 
የሆኑ ስራዎችን ሲያከናውን መቆየቱንም ገልጸዋል። 
‹‹ስራውን ስንጀምር በኢትዮጵያ እንደምንተማመንና 
ተጨማሪ ኢንቨስትመንት እንደምናከናውን ለጠቅላይ 
ሚኒስትር ዐቢይ አህመድ ነግረናቸው ነበር። ይህ 
ስኬታችንም የዚያ ቃላችን አካልና ማሳያ ነው። ዓለም 
አቀፍ ደረጃውን የጠበቀ ፋብሪካ መገንባታችን ለእኛም 
ኩራት፣ ለኢትዮጵያም ትልቅ አቅምና እድል ነው። 
ኢትዮጵያ የቀጣይ ዓመታት ተመራጭ የኢንቨስትመንት 
መዳረሻ ሀገር እንደምትሆን እናምናለን›› በማለት 
ተናግረዋል።   

የኮሮና ቫይረስ ወረርሽኝና ሌሎች ችግሮች በስራው 
ላይ አሉታዊ ተፅዕኖ ቢያሳድርም ፈተናዎቹን በመቋቋም 
ፋብሪካውን ለስኬት ማብቃት መቻሉን ተናግረዋል። 
የኩባንያውን ምጣኔ ሀብታዊ አስተዋፅኦ በተመለከተም ‹‹ 
… ኮካ-ኮላ ቢቨሬጅስ አፍሪካ-ኢትዮጵያ ግዙፍ ካፒታል 
ከሚያንቀሳቅሱ ተቋማት መካከል አንዱ መሆኑንና 
ከፍተኛ ታክስ ከሚከፍሉ ድርጅቶች መካከልም ተጠቃሽ 
እንደሆነ ጠቁመዋል። ኩባንያው በቀጣይ አዳዲስ 
ምርቶችን ወደ ገበያ በማስገባት የደንበኞቹን ፍላጎት 
ለማርካት እንደሚሰራም ገልጸዋል። 

የኮካ-ኮላ አፍሪካ ፕሬዚደንት ብሩኖ ፔትራቺ 
በበኩላቸው፣ ፋብሪካው በአሁኑ ወቅት በአፍሪካ ካሉ 
የኮካ-ኮላ ፋብሪካዎች ሁሉ እጅግ ዘመናዊው እንደሆነ 
ጠቅሰዋል። ኩባንያው በየጊዜው በሚያዘምነው አሰራሩ 
ኅብረተሰቡን የሚጠቅም እንዲሁም ብክነትን የሚቀንስ 
የውሃ አጠቃቀም ሥርዓትን መዘርጋት እንደቻለ የገለጹት 
ፕሬዝደንቱ፣ ለአካባቢ ጥበቃ ትኩረት የሚሰጥ፣ ሴቶችንና 
ወጣቶችን ተጠቃሚ የሚያደርግ አሰራርን በመተግበር 
ዘላቂ ልማትን መሰረት ያደረገ የኢንቨስትመንት ስራ 
እያከናወነ እንደሚገኝም ተናግረዋል። ‹‹የንግድ ስራችንን 
ከማሳደግ ባሻገር ከአፍሪካ የሚገኘውን የሰው ኃይል 
ክህሎት አቅም ማሳደግም ዓላማችን ነው። ከማሕበረሰቡ 
ጋር በጋራ የማደግ ፍላጎት አለን። በየቀኑ የምናከናውናቸው 
ተግባራት ማሕበረሰባዊ ተጠቃሚነትን የሚያሳድጉ 
እንዲሆኑ እናደርጋለን›› ብለዋል።      

ማሕበራዊ ኃላፊነትን በመወጣት ረገድ ኮካ-ኮላ 
ቢቨሬጅስ አፍሪካ-ኢትዮጵያ የትምህርትና የንፁህ መጠጥ 
ውሃ ተቋማትን በመገንባት የኩባንያው ፋብሪካዎች 
ባሉባቸው አካባቢዎች የሚኖሩ የማሕበረሰብ ክፍሎችን 
ተጠቃሚ ማድረጉንም ማኔጂንግ ዳይሬክተሩ ዳረል 

ዊልሰን ገልጸዋል። ለአብነት ያህልም በአምቦ እና በባህር 
ዳር ከተሞች ዘመናዊ ትምህርት ቤቶችን አስገንብቶ 
ለአገልግሎት ማብቃቱን ጠቅሰዋል። የአካባቢ ብክለትን 
ለማስወገድም ከ14ሺ በላይ ሴቶች የኮካ-ኮላ የፕላስቲክ 
ጠርሙሶችን እንዲሰበስቡ ስልጠና ሰጥቷል።  

‹‹የፋብሪካው ግንባታ የውጭ ቀጥታ ኢንቨስትመንትን 
ለመሳብ የተደረገ ጥረት ውጤት ነው›› ያሉት የኦሮሚያ 
ክልል ርዕሰ መስተዳድር አቶ ሽመልስ አብዲሳ፣ 
ኩባንያው በአጭር ጊዜ ውስጥ ያስገነባው ዘመናዊና ምቹ 
የሥራ ከባቢ ያለው ፋብሪካ ለሀገራዊ ምርትና እድገት 
ከፍተኛ አስተዋፅኦ እንደሚኖረው ተናግረዋል። ርዕሰ 
መስተዳድሩ ክልሉን የኢንቨስትመንት ማዕከል ለማድረግ 
እየተሰራ እንደሚገኝና የክልሉ መንግሥት ኢንቨስተሮችን 
ለመደገፍ ዝግጁ እንደሆነ አረጋግጠዋል። 

አሰራሮችን ዘመናዊና ቀልጣፋ ለማድረግ 
የሚያስችሉ ተግባራት እየተከናወኑ መሆናቸውንና 
ለባለሀብቶች (በተለይም ለሀገር ውስጥ ባለሀብቶች) 
ምቹ የኢንቨስትመንት ከባቢ ለመፍጠር ጥረት እየተደረገ 
ስለመሆኑም አስረድተዋል። አቶ ሽመልስ ‹‹ከምጣኔ ሀብት 
ማሻሻያው በኋላ በተከናወኑ ተግባራት አርሶ አደሮችን 
ተጠቃሚ የሚያደርጉ አሰራሮች ተግባራዊ በመደረጋቸው 
10ሺ የሚሆኑ አርሶና አርብቶ አደር ባለሀብቶችን ማፍራት 
ተችሏል›› ብለዋል።  

የኢንዱትሪ ሚኒስትሩ አቶ መላኩ አለበል ኮካ-ኮላ 
ኩባንያ በኢትዮጵያ የአምራች ዘርፍ ታሪክ የማይተካ 
አስተዋፅኦ ያለው ተቋም መሆኑን ጠቅሰው፤ የፋብሪካው 
ግንባታ በኢትዮጵያ ለአምራች ዘርፉ ምቹ ሁኔታዎች 
እንዳሉ የሚያመለክት መሆኑንና ፋብሪካው ለስራ እድል 
ፈጠራ፣ ለቴክኖሎጂ ሽግግር እና ለአጠቃላይ ሀገራዊ 
የምጣኔ ሀብት እድገት ትልቅ ድርሻ እንዳለው ገልጸዋል። 

ኩባንያው ማሕበራዊ ኃላፊነቱን ለመወጣት የጤናና 
የትምህርት መሰረተ ልማቶችን በመገንባት እንዲሁም 
ሴቶችንና ወጣቶችን በማብቃት ረገድ እያከናወናቸው 
ላሉት ተግባራት መንግሥት እውቅና እንደሚሰጥና 
ይኸው ተግባሩ ተጠናክሮ እንዲቀጥልም ጠይቀዋል።

የኢንዱትሪ ዘርፉ የኢትዮጵያን ምጣኔ ሀብታዊ 
መዋቅራዊ ሽግግር ያሳካል ተብሎ ተስፋ የተጣለበትና 
ልዩ ትኩረት የተሰጠው ዘርፍ መሆኑን የተናገሩት 
አቶ መላኩ፤ የአምራች ኢንዱስትሪው ዘርፍ አሁን 
ካለበት ደረጃ እንዲሻሻል መንግሥት በርካታ የሪፎርም 
ስራዎችን እያከናወነ እንደሚገኝ ገልጸዋል። ‹‹ለአብነት 
ያህልም በጥሬ እቃ፣ በፋይናንስ፣ በመሰረተ ልማትና 
በሰው ኃይል አቅርቦት ረገድ ማሻሻያዎችን በማድረግ፣ 
በተለይም በሀገር በቀል የኢኮኖሚ ማሻሻያ (Home 
Grown Economic Reform) መርሃ ግብሩ ለአምራች 

ኢንዱስትሪው ዘርፍ የተመቸ ሁኔታ እንዲፈጠርና ዘርፉ 
ለውጭ ምንዛሬ ግኝት፣ የገቢ ምርቶችን ለመተካት እና 
ለስራ እድል ፈጠራ የሚገባውን አስተዋፅኦ እንዲያበረክት 
በልዩ ትኩረት እየተሰራ ይገኛል፤ ተጠናክሮም ይቀጥላል›› 
ብለዋል። 

የኢትዮጵያን ሕዝብና መንግሥት አምነው በግዙፍ 
የኢንቨስትመንት ስራዎች ላይ የተሰማሩ ትልልቅ 
ኩባንያዎች መንግሥት ለአምራች ዘርፉ ልዩ ትኩረት 
መስጠቱን ተገንዝበው የኢንቨስትመንት ስራዎቻቸውን 
በማስፋፋትና አጠናክረው በመቀጠል በሀገሪቱ ኢኮኖሚ 
ላይ ያላቸውን ድርሻ እንዲያሳድጉም ጠይቀዋል።   

  በአሁኑ ወቅት የሃገራዊ ኢኮኖሚ ማነቆዎች 
ከሆኑ ችግሮች መካከል አንዱ የውጭ ምንዛሬ እጥረት 
ነው። የኮካኮላ ቢቨሬጅስ አፍሪካ-ኢትዮጵያ ማኔጂንግ 
ዳይሬክተር ዳሪል ዊልሰንም ይኸው ችግር በስራቸው 
ላይ ተፅዕኖ እንደሚያሳድር ገልፀዋል።   ‹‹የውጭ ምንዛሬ 
እጥረት አንዱ ችግር እንደሆነ ይታወቃል። በመንግሥት 
የኢኮኖሚ ማሻሻያ መርሃ ግብሮች ስለምንተማመን 
ችግሩን ለመፍታት ከመንግሥት ጋር በትብብር 
እንሰራለን›› ብለዋል። 

የኢንዱስትሪ ሚኒስትር አቶ መላኩ አለበል 
በበኩላቸው ‹‹ኮካ-ኮላ የውጭ ምንዛሬ እጥረት በስራው 
ላይ ጫና እንደፈጠረበት ቢገልፅም እኛ ግን ኮካ-ኮላ 
ለዚህ ችግር መፍትሄ አለው ብለን እናምናለን። ኢትዮጵያ 
የምትገኝበት ተፈጥሯዊ አቀማመጥ ስትራቴጂካዊ 
በመሆኑ የኮካኮላ ምርቶችን በዝቅተኛ ወጪ ኢትዮጵያ 
ውስጥ ማምረት ከተቻለ ምርቶቹን ወደ ሌሎች የአፍሪካ 
ሀገራት በመላክ ምናልባትም ከኮካ-ኮላ የውጭ ምንዛሬ 
የምንጠብቅና የምንጠይቅ እንጂ ኮካ-ኮላ ፋብሪካ 
ከመንግሥት ሊጠይቅ አይችልም የሚል ውይይት 
አድርገናል። የኮካ-ኮላ ምርቶችን ወደ ሌሎች ሀገራት 
መላክ እንችላለን። የትራንስፖርትና የፓኬጂንግ ስራዎች 
ከተስተካከሉ የውጭ ምንዛሬ ችግርን መቅረፍ እንችላለን 
ብለን እናምናለን። ስለሆነም ኮካ-ኮላ ይህን አሰራር 
አጠናክሮ እንደሚቀጥል ተስፋ አደርጋለሁ›› በማለት 
ኩባንያው ራሱ ለውጭ ምንዛሬ እጥረት ችግር መፍትሄ 
መሆን እንደሚችል አመልክተዋል። 

እንደ አቶ መላኩ ገለፃ፣ በሀገር አቀፍ ደረጃ ተጀምሮ 
በስፋት እየቀጠለ ያለው የ‹‹ኢትዮጵያ ታምርት›› 
ንቅናቄ የአምራች ኢንዱስትሪዎችን የማምረት አቅምና 
አጠቃቀማቸውን የማሳደግ ዓላማ ስላለው ኮካ-ኮላ 
ፋብሪካም በዚህ ረገድ ትልቅ አስተዋፅኦ ያበረክታል። 
ኮካ-ኮላ ኩባንያ በቀጣይ ዓመታት የኢንቨስትመንት 
ስራውን ለማስፋት በሚያደርገው ጥረት መንግሥት 
ለኩባንያው ድጋፍ እንደሚያደርግም ቃል ገብተዋል።  

ፋብሪካው በኩባንያው የሥራ ኃላፊዎችና በመንግሥት ባለስልጣናት በተጎበኘበት ወቅት

ያልተቀደሰው ቀዳሽ
ሙሉቀን ታደገ 

ባለፈው ሳምንት ህትመታችን ወፈፌው ይልቃል 
አዲሴ፣ እንደዚህ ቀደሙ በሌሊቱ ተነስቶ በሰፈራችን 
ከሚገኘው ዋርካ ስር ቆሞ እየጮኸ እያለ ከአራቱም 
አቅጣጫ  የይልቃል አዲሴን ጩኸት እንደ መጽሐፍ 
ለማንበብ የሰፈራችን እና የእድራችን ሰዎች መሰባሰባቸውን 
አውግተናችሁ ነበር። በወቅቱም የይልቃል አዲሴን ንግግር 
በጥሞና እያዳመጡ እያለ አብሿሙ ክንፈ ጉደታ  የይልቃል 
አዲሴን ንግግር ማቋረጡን እና የአብሿሙን የክንፈ ጉደታ 
ጥያቄ  መጠየቁን እንዲሁም የወፈፌውን ይልቃል አዲሴን 
ምላሽ  ለቀጣይ ሳምንት ይዘን እንደምንቀርብ ቃል ገብተን 
ነበር።  በገባነው ቃል መሰረት  የአብሿሙን የክንፈ ጉደታ  
ጥያቄ   እና የወፈፌውን ይልቃል አዲሴን ምላሽ  እነሆ 
ብለናል፤ መልካም ንባብ ። 

አብሿሙ ክንፈ ጉደታ፣ ይልቃል አዲሴን የጠየቀው 
በሰፈራችን ለዘመናት የቆየው የችግር ቋጠሮ መፍታት 
ያልተቻለው ለምንድን ነው ? የሚል ነው ። ይልቃል 
አዲሴም የተጠየቀውን ጥያቄ ለመመለስ ጉሮሮውን 
እየሞረደ …. «በሰፈራችን ለዘመናት የቆየው የችግር ቋጠሮ 
መፍታት ያልተቻለበት አብይ ምክንያት ያልቀደሱ ቀዳሾች 
መበራከት ነው! » አለ እና ንግግሩን ቀጠለ …

ቀዳሾች በቅድስናቸው ሌላውን  ለመባረክ 
ከመፈለጋቸው እና ከማሰባቸው  በፊት ራሳቸውን 
አስባርከው የተቀደሱ ሊሆኑ ይገባል።  ራስን በእርኩስ 
መንፈስ  አስክሮ በእርኩስ መንፈስ ባቡር አሳፍሮ 
እየሸመጠጡ እድራችንን እና  ሰፈራችንን ለመባረክ ሌት 
ተቀን እየሰራሁ ነው ማለት ፌዝ ነው ።

ከሰሞኑ  ስለበጀት ጉድለት  እና ኑሮ ውድነት በስፋት 
ሲወራ እየሰማን ነው። የሚገርመው ስለበጀት ጉድለቱ 
እና ኑሮ ውድነቱ የሚያወራን ሰው የሚነዳውን መኪና 
፣  የሚመገባቸውን የምግብ አይነቶች  ፣ የሚለብሳቸውን  
ልብሶች፣ የሚጫማቸውን ጫማዎች  ወዘተ በአንክሮ 
ስንመለከት በሰፈራችን እና በእድራችን ላጋጠመን  
የበጀት ጉድለት ዐብይ ተዋናኙ ራሱ መሆኑን በግልጽ 
እንድንመለከት ያደርገናል።  ሳይቀደሱ መቀደስ ማለት 
ይህም አይደል?!!  

ከቀዳሾች ጋር ተያይዞ በሰፈራችን እና በእድራችን  
ለዘመናት ሲነገር የሚኖር ለሌብነት ሽፋን የሚሰጥ 
አባባል አለ፤  «ሲሾም ያልበላ ሲሻር ይቆጨዋል» የሚል። 
ይህ አባባል  ሳይቀደሱ ቀዳሽ ነን ለሚሉ ህገወጦች  
ስልጣናቸውን መከታ አድርገው የሰፈራችንን እና 
የእድራችንን ሀብት  እንዲሰርቁ  በአዋጅ ያልታወጀ  የህግ   
እውቅና ሲሰጥ   ኖሯል።  እስካሁን ከእንደዚህ አይነት 
ቀዳሾች እና አስቀዳሾች ሰፈራቸን እና እድራችን መገላገል 
ባለመቻሉ  ለዘመናት  ሰፈራችንን ሲፈታተኑ የኖሩ 
ያልተፈቱ ቋጠሮዎችን  እንዳይፈቱ አድርጎ እያጠበቃቸው 
ይገኛል። 

ቀዳሾች ለዘመናት በሰፈራችን እና በእድራችን  
እየተስተዋሉ  የዘለቁ እና ሰፈራችንን ወደፊት አላራምድ  
ያሉ ያልተፈቱ ቋጠሮዎችን ከልብ ለመፍታት ከፈለጉ 
በመጀመሪያ  ደረጃ ሶስት ነገሮችን እንደመርህ  እንዲከተሉ 
እመክራለሁ። 

አንደኛው  እራስን ማወቅ ( self-knowledge) 
ነው። ይህ ማለት አንድ ሰው ራሱን  እኔ ማን ነኝ ብሎ  
መጠየቅ መቻል እንዳለበት የሚያሳይ ከችግር የመውጫ 
ጥበብ ነው ።  በእኔ ማን ነኝ ውስጥ ደግሞ ሰዎች ደካማ  
እና ጠንካራ ጎናቸውን አንድ በአንድ በዝርዝር ለይተው 
ማስቀመጥ  ይጠበቅባቸዋል።

«እኔ ማን ነኝ» ከሚለው ጽንሰ ሃሳብ ጋር ተያይዞ  
የእኛን  ሰፈር እና እድር የሚመሩ ፣ ለመምራት የሚራኮቱ 
ተፎካካሪዎች ፣ ወግ አሳላጮች  እና ጥሩንባ ነፊዎች 
ዋነኛው እና ትልቁ ችግራቸው የሰፈራችንን  እና እድራችንን  
ደካማ እና ጠንካራ ጎኑን ለይተው አለማወቃቸው ነው፤ 
ከዚህም ባለፈ የራሳቸውንም ደካማ እና ጠንካራ ጎን አንድ 
በአንድ ለይተው አለመገንዘባቸው ነው ። ለዚህ በርካታ 
አመክንዮዎችን መደርድር ይቻላል። ግን ሁሉን ቢያወሩት  
ሆድ ባዶ ስለሚቀር ትቸዋለሁ። 

የኑሮ ውድነቱ የሰፈራችንን ሰዎች በጋለ ምጣድ ላይ 

እንደተጣደ ቂቤ አቅልጦ መሄጃ አሳጥቶ እያንተከተካቸው  
እንደሆነ እየታየ ለችግሩ መፈጠር  በቀዳሾች፣ ለመቀደስ 
በሚፎካከሩ ሃይላት ፣ በወግ አሳላጮች እና በጡሩምባ 
ነፊዎች   የሚሰጡት  ምክንያቶች መሬት ላይ ከእውነታው 
ጋር የሚጣጣሙ አይደሉም።  ሁሌም የተለመደ  ዲስኩር  
ምክንያት  …… ስግብግብ ነጋዴዎች ፣ የአለም አቀፉ 
ኢኮኖሚያዊ ጫና ፣ወዘተ ይሉሃል ። በእርግጥ ለተፈጠረው 
የኑሮ ውድነት እና የበጀት ጉድለት ስግብግብ ነጋዴዎች 
፣ የአለም አቀፉ ኢኮኖሚያዊ ጫና  ከፍተኛውን ድርሻ 
እንደሚይዝ አያጠራጥርም።  ግን ለተደጋጋጋሚ ችግሮች 
ከወሬ በዘለለ ሁነኛ መፍትሄ መስጠት ያስፈልጋል። 
ካልሆነ ግን ሁሌም ስግብግብ ነጋዴዎች፣ የአለም አቀፉ 
ኢኮኖሚያዊ ጫና  እያሉ  የተለመዱ ምክንያቶችን  
መደርደር  ቀዳሾችን እንደ ድስኩራም የሚያሳይ እና 
የሚያስንቅም ነው ።  

ሁነኛ መፍትሄ ለመስጠት ደግሞ የሰፈራችን እና 
የእድራችን ደካማ ጎኖች ምንድን ናቸው?  የቀዳሾች፣ 
ለመቀደስ በሚፎካከሩ ሃይላት ፣ የወግ አሳላጮች 
እና የጡሩምባ ነፊዎች እንዲሁም የተቀዳሹ ደካማና 
ጠንካራ ጎን ምንድን ነው ? ብሎ ለይቶና ነቅሶ ማውጣት 
ያስፈልጋል።   

 ሰዎች የራሳቸውን ደካማ እና ጠንካራ ጎን ለይተው 
ካወቁ ደግሞ  ቀጣዩ እርምጃ የሚሆነው   ራስን አምኖ 
መቀበል የሚለውን ሁለተኛውን ራስን ከችግር የማውጫ 
መርህ ነው ።   ሰዎች የራሳቸውን ጠንካራ  እና ደካማ ጎን 
በዝርዝር ከለዩ በኋላ  ጠንካራ እና ደካማ ጎናቸውን የእኔ 
ነው ብሎ  አምኖ መቀበል ያስፈልጋል ። 

የአብዛኛዎቹ የሰፈራችን ቀዳሾች እና ተቀዳሾች   ግን 
ይህን ከችግር መውጫ መርህ ለመቀበል ከኮሶ በላይ 
ሲመራቸው ፤ ከኮምጣጤ በላይ ሲጎመዝዛቸው  እያየን ነው 
።እንዴት ሰው ራሱን አምኖ መቀበል ያቅተዋል ? ደካማ 

ከሆንኩ በቃ ደካማ ነኝ! ድክመቴን አምኜ  ስላተቀበልኩ 
ብቻ ጠንካራ መሆን አልችልም።    ጠንካራ ከሆንኩ በቃ 
ጠንካራ  ነኝ ! ሰዎች ደካማ ነህ ቢሉኝ እንኳን ደካማ 
ልሆን አልችልም ። ምክንያቱም ስራዬ ምስክር ነውና ! 
ስለዚህ   ሰው እንዴት ራሱን ይዋሻል ? ራሱን የዋሸ ሰው 
እንዴት ሌሎች እንዲያምኑት ይፈልጋል?  

ራሱን አምኖ የተቀበለ ሰው  ጠንካራ ጎኑን እንደ 
ጠናካራ ጎኑ በመያዝ ከአለበት ደረጃ ወርዶ ላለመገኘት 
ጠንክሮ ይሰራል።  ደካማ ከሆነም ደግሞ ደካማ ጎኑን 
ለማሻሻል የተለያዩ ዘዴዎችን ተጠቅሞ  ድክመቱን 
ለወደፊት ስኬቱ መስፈንጠሪያ ቦርድ አድርጎ ይጠቀማል።  
ደካማ ጎኑን ለማሻሻል የሌሎችን ተሞክሮዎች በመቅሰም 
ሌሎች ከደረሱበት ለመድረስ  በርትቶ እንዲሰራም 
ያደርገዋል። 

ራሱን አምኖ የማይቀበል ከሆነ እና ደካማ ጎኑን 
የማያውቅ ከሆነ ችግሩን ድል ለመንሳት እና ስኬትን 
ለማምጣት  ወደ ፊት ለመስፈንጠር ሚያደርገውን ጥረት 
በሙሉ በችግር የተተበተበ ያደርገዋል። እንደዚህ አይነት 
ሰዎች አደርጋቸዋለሁ ብለው  ለህዝብ የሚገባቸው ቃለ 
ማሃላዎች መፈጽም ይሳናቸዋል። የገቡትን ቃል እንፈጽም 
ቢሉ እንኳን   ውሃን በወንፊት ለመያዝ  እንደሚሞከር  
ሰው  ክንቱ ድካም  ይደክማሉ። 

ሌላው ሁሉም ቀዳሾች በመርህ ደረጃ ሊቀበሉት 
የሚገባው ሶስተኛው አብይ ጉዳይ ደግሞ ለራሳችን 
የምንሰጠው ዋጋ (self-esteem)  የሚባለውን ነገር  
ነው።  ይህ የችግር መውጫ መርህ ለራሳችን የምንሰጠው 
ዋጋ ካለን ብቃት ጋር የተስተካከለ መሆን እንደሚገባው 
ያስገነዝባል ። ሰው ጠንካራ ጎኑን እና ደካማ ጎኑን ለይቶ 
ከተገነዘበ በኋላ ራሱን አምኖ መቀበል አለበት ። ራሱን 
አምኖ የተቀበለ ሰው ደግሞ ጥንካሬውን  እና ድክምቱን 
በሚገባ የሚያገናዝብ ስለሆነ ለራሱ የሚሰጠው ዋጋ 
ካለው ብቃት ጋር ተመጣጣኝ   እንዲሆን ያደርገዋል። 

ማንም ሰው ለራሱ  ካለው ጥንካሬ የያነሰ ዋጋ  ሊሰጥ 
አይገባም ። ሰውየው ካለው ጥንካሬ በላይም ለራሱ ዋጋ 
ከሰጠ ችግር ይኖረዋል። ስለዚህ የሰፈራችን ቀዳሾች እና 
አስቀዳሾች  ለራሳቸው የሚሰጡት ዋጋ ካላቸው ብቃት 
ጋር ተመጣጣኝ የሚሆን ከሆነ በሰፈራችን እና በእድራችን 
ውስጥ የሁለተናዊ መሻሻል ማነቆ የሆኑ  ቋጠሮዎችን 
በቀላሉ መፍታት ያስችላቸዋል።

 ከላይ የተጠቀሱት መርሆች የማንከተል ከሆነ ግን 
በችግር ላይ ችግር በቋጠሮ ላይ ቋጠሮዎችን እየጨመርን 
የወደፊት በሚመጣው ሀገር ተረካቢ ትውልድ ሊፈታው 
የማይችል የችግር ድሪቶ ጥለን እንደምናልፍ ማወቅ 
ይኖርብናል። ይህ ደግሞ የእኛን ትውልድ ለታሪክ 
ተወቃሽነት ያበቃል። 

ስለሆነም የተቋጠረውን ቋጠሮ ለመፍታት ከተፈለገ 
ቋጠሮውን ለመፍታት ግንባር ቀደም ቦታውን የያዙ 
ቀዳሾች እና ወደ ፊትም ቦታውን ለመያዝ የሚፎካከር 
ሃይሎች፣ ጡርንባ ነፊዎች እና ወግ አሳላጮች  ከላይ 
በተጠቀሱት መርሆች ሊቀደሱ እና ሊባረኩ ይገባል። 

ለዘመናት የቆዩትን የችግር ችንካሮች ከስር ለመንቀል 
ከላይ ከተጠቀሱት መርሆች በተጨማሪ የእድራችንና 
የሰፈራችን  መሪዎች ፣ ተፎካካሪ ሃይሎች ፣ ወግ አሳላጮች 
እና ጡርምባ ነፊዎች እንዲሁም  አስቀዳሾች ሊከተሏቸው 
የሚገቡ  ሌሎች ከችግር የመውጫ ጥበቦችም አሉ።  
ከእነኝህ መካከል አንደኛው Civility (polite way of 
acting towards the other) የሚባለው ነው ። 

ከዚህ ጋር ተያይዞ የእድራችንና የሰፈራችን  መሪዎች፣ 
ተፎካካሪዎች ወግ አሳላጮች እና ጡሩምባ ነፊዎች  
የሚያደርጉትን እንያንዳንዱ  ንግግር እና  ድርጊት ከጉራ 
እና ከትዕቢት ይልቅ  ፈገግታን የተላበሰ መሆን ይገባዋል።  

ከቅርብ ጊዜ ወዲህ አንዳንድ ቀደሾች እና አስቀዳሾች 
በመገናኛ ብዙኃን ወይም በሌሎች አማራጮች ለህዝብ 
የሚያስተላልፏቸው መልዕክቶች በትዕቢት የተሞሉ እና 
ሀገር አፍራሽ ናቸው ።  እነኝህን ቀዳሾች እና አስቀዳሾች 
ለምን እንደዚህ ታድርጋለህ?  ሲባሉ  ምን ያገባህ የሚል 
መለስ መስጠጥ ይቀናቸዋል። ይህ ትክክል አይደለም። 
እንደዚህ አይነት የትዕቢት ንግሮች የእድራችንና የሰፈራችን   
አባላት ልብ ከማሻከሩም ባለፈ ለዘመናት ተቋጥሮ አልፈታ 

ባለው ችግር ላይ ሌላ የችግር ቋጠሮ ይጨምራል። 
ስለሆነም የእድራችንና የሰፈራችን  መሪዎች ፣ 

ተፎካካሪ ሃይሎች ፣ ወግ አሳላጮች እና ጡርምባ ነፊዎች 
በእያንዳንዱ እርምጃችሁ እና ንግግራችሁ  ከትዕቢት እና 
ንቀት ይልቅ ቅንነት እና ፈገግታ የተሞላ ንግግር ብታደርጉ 
መልካም ነው ። 

ሌላው የእድራችንና የሰፈራችን  መሪዎች ፣ ተፎካካሪ 
ሃይሎች ፣ ወግ አሳላጮች እና ጡርምባ ነፊዎች  ሊከተሉት 
የሚገባው ነገር Open mindedness ወይም  (the 
interest to listen the ideas of the other)   የሚለውን 
ነው ። 

ሰዎች ስለሚናገሩት ነገር ጆሮ ሰጥቶ ማዳመጥ 
ያስፈልጋል። የራስ መላጣ እና የራስ ነውር ለባለቤቱ 
አይታይም እንዲሉ  ብልህ ቀዳሾች እና አስቀዳሾች 
በተቃራኒ ጎራ የቆሙ ሰዎች የሚነግሯቸውን ህጸጾች   
በቅንነት ይቀበሉታል ። በነገራችን ላይ ይህ ህጸጽን በደስታ 
የመቀበል ልምድ አንዱ የስልጣኔ መገለጫም ነው ። 

ነገር ግን ህጸጻችንን ሲነግሩን ህጸጽ የነገሩን ሰዎች 
እንደጠላት መቁጠር እና  እኔ ከምለው ውጭ ሌላው 
ምን ያውቃል ፤ ምንስ አገባው ብሎ መታበይ ለዘመናት  
በሰፈራችን እና በእድራችን የሚስተዋሉ የችግር 
ቋጠሮዎችን ከመደረት በስተቀር ሌላ ትርፍ የለውም ። 
ለሰፈራችን ህልውና መደላድል አንድም ስንዝር አስተዋጾ 
ማበርከት አይችልም ። ስለሆነም የሰፈራችንን የችግር 
ቋጠሮዎች ለመፍታት Open minded የሆነ የሰፈር እና 
የእድር መሪ ፣ ተፎካካሪ ሃይል፣ ወሬ አሳላጭ እና ጡሩምባ 
ነፊ ያስፈልገናል። 

ከሰሞኑ የሰፈራችን መሪዎች እንደተናገሩት  
የሰፈራችን እና እድራችን አመታዊ በጀት  በርካታ በጀት 
ጉድለት አጋጥሞታል።  ለዚህ የበጀት ጉድለት የዳረገን   
ዐብይ  ምክንያት  ደግሞ በሰፈራችን እና በእድራችን 
ውስጥ የተደረገው ጦርነት መሆኑን በጀት አቅራቢው 
አስረድተዋል። ለጦርነቱ መነሻ ደግሞ አለመደማመጥ 
መሆኑን ለመገንዘብ የግድ የፖለቲካ ሊቅ መሆን አይሻም 
። አሁን በተለያዩ የሰፈራችን እና የእድራችን አካባቢዎች 
የሚታዩ አለመግባባቶች በስፋት እየተስተዋለ ነው ። እነኝህ 
አለመግባባቶች ደግሞ በአግባቡ ተደማምጠን የማንፋታ 
ከሆነ ምን አልባትም ከዚህ ቀደሙ ከምናውቃቸው የባሱ 
አውዳሚ   ጦርነቶችን ሊያስከትሉ ይችላሉ። ይህ ደግሞ 
በሃገር በጀት ላይ ከሚፈጥረው ጫና  ባለፈ  ሰዎችን  ሞት 
እና ስደት  መዳረጉ አይቀርም ። ይህ ደግሞ  አይደለም 
በጀት እጥረት፤ በጀት መዳሚ አካልም ያሳጣናል። ስለዚህ 
በየአካባቢው የሚነሱ አለመግባባቶችን ምክንያታቸው 
ምን እንደሆነ  በማዳመጥ በአግባቡ መፍታት  ያስፈልጋል 
ባይ ነኝ ።  

ሌላው የሰፈር እና የእድር መሪዎቻችን ፣ ተፎካካሪ 
ሃይሎች ፣ ወግ አሳላጮች እና ጡሩምባ ነፊዎች ሊከተሉት 
የሚገባው ነገር  ፣ Civic mindedness ወይም  (give 
priority for common good than private interest) 
የሚለውን ነው ። 

ይህ ማለት ሁሉም የሰፈራችን እና የእድራችን አባላት 
እንዲሁም  የሰፈራችን እና የእድራችን  መሪዎች ፣ተፎካካሪ 
ሃይሎች፣ ወግ አሳላጮች እና ጡሩምባ ነፊዎች ከራሳቸው 
ጥቅም ይልቅ ሰፈራችን እና እድራችን    ቅድሚያ መስጠት 
እንዳለባቸው የሚያስገነዝብ የጥሩ ዜጋ መገለጫ ነው ። 

አሁን አሁን በሰፈራችን እና በእድራችን የሚስተዋለው 
ነገር እጅጉን አሳሳቢ ነው ። ከሰፈራችን ህልውና ይልቅ 
ራሳቸውን የሚያስቀድሙ የሰፈራችን እና የእድራችን  
መሪዎች ፣ተፎካካሪ ሃይሎች  ፣ ወግ አሳላጮች እና 
ጡሩምባ ነፊዎች እየተባራከቱ ነው ።  ይህ ደግሞ 
የሰፈራችን እና የእድራችን የችግር ቋጠሮዎች ይበልጡኑ 
ያጠነክራቸው እንደሆን እንጂ ከችግር መውጫ መንገድ 
አመካለች  አለመሆኑን ለአቅመ አዳም እና ሄዋን ያልደረሱ 
ህጻናት እንኳን የሚረዱት ሃቅ ነው ። ስለሆነም የሰፈራችን 
እና የእድራችንን የዘመናት የችግር ቋጠሮ ለመፍታት 
ከመቸውም ጊዜ በላይ ለጋራ ጥቅም ቅድሚያ እንስጥ 
ብሎ ንግግሩን ወፈፌው ይልቃል  ሲጨርስ ስብሰባውን 
ሲታደም የነበረው ህዝብ ጥሩ ትምህርት ማግኘታቸውን 
ለማሳየት ይልቃል አዲሴን በጭብጨባ ሸኙት ።  

ቀዳሾች በቅድስናቸው 
ሌላውን  ለመባረክ 

ከመፈለጋቸው እና ከማሰባቸው  
በፊት ራሳቸውን አስባርከው 

የተቀደሱ ሊሆኑ ይገባል

የዘመን ጥበብ
ስፖርትና መዝናኛ

         የኪነ ጥበብ ትንሳዔ በአምቦ ከተማ 
ተገኝ ብሩ

በብዕሩ የወደፊቱን የሚያሳይ፣ ያለፈውን የሚገልጥ፣ 
የነበረውን የሚያጎላ ድንቅ ሰው ነበር። ግጥሞቹ ምስል 
ፈጥረው የሚታዩ፣ ጣዕም ኖሯቸው የሚቀመሱ፣ በተለየ 
ዜማ ለጆሮ የሚጥሙ የጥበብ ከፍታ ላይ የሚቀመጡ 
ድንቅ ናቸው። የግጥምና ቲያትር ድርሰቶቹም ዛሬ ድረስ 
ብዙዎች ጋር ደርሰዋል።

ሥራዎቹ ለእልፎች የሕይወትም የጥበብም 
መማሪያ ሆነዋል።  ለኢትዮጵያ ሥነጽሑፍ ያበረከተው 
አስተዋፅዖ ኃያልነቱ፣ በኢትዮጵያ ሥነጽሑፍ ውስጥ 
ያለው ቦታ ትልቅነት ለጥበብ ቤተሰቦች መንገር፤ 
የሚያውቁትን እውነት እንደመድገም ይቆጠራል። 
የኢትዮጵያ ሥነ ጽሑፍ  ቀንዲሉ የዓለም ሎሬት ፀጋዬ 
ገብረመድህን። 

ይህ ታላቅ ባለቅኔ የካቲት 1998 ዓ.ም ኒውዮርክ 
ውስጥ ሕይወቱ ብታልፍም ጥሎ ያለፋቸው ኃያል 
ሥራዎቹ በትውልዶች ውስጥ ተደጋግመው ስሙን 
የሚያስጠሩ ናቸው። የጥበብ ሥራዎቹ ዘመናትን 
ተሻግረው ትላንት ዛሬና ነገን ይገልጣሉ።

“…  አዎን፣ ብቻዬን ነኝ ፈራሁ
እሸሸግበት ጥግ አጣሁ
እምፀናበት ልብ አጣሁ
እማማ ኢትዮጵያን መንፈሴ፣ ተፈትቶ
እንዳይከዳት ሠጋሁ … ”
እነዚህና መሰል ጥልቅ ሀሳብና መልዕክት ባላቸው 

የግጥም ሥራዎቹ ከፍ ያለው ሎሬት ፀጋዬ ገብረመድን፤ 
ስለ እናት ሀገሩና ምድሩ፣ ስለፍቅሩና መተሳሰሩ ብዙ 
ሰብኮ በልዩነት ቅኔን ተቀኝቶ አለፈ። ግን ደግሞ 
ተደጋግሞ ስለሱ ሊወራ ተደጋግም የእርሱ የብዕር 
ውጤቶች ሊዘከሩ ይገባልና፤ በዚህ ታላቅ የኪነጥበብ 
ሰው ስም አምቦ ላይ በአምቦ ዩኒቨርሲቲ ቅጥር ግቢ 
ውስጥ የባህልና የኪነጥበብ ማዕከል ተመሠረተ። 
ስያሜውም ‹‹ሎሬት ፀጋዬ ገብረመድህን የባህል ጥናትና 
ምርምር ማዕከል›› ተሰኘ።

በውቧ አምቦ ከተማና ዙሪያዋ ያሉ ወጣቶች 
እዚያ በኢትዮጵያ ሥነ ጽሑፍ ዋርካ በሆነው ለቅኔ 
መታሰቢያነት በተቋቋመው ማዕከል ተሰባስበው 
ጥበባዊ አምሮታቸውን በመወጣት ላይ ይገኛሉ። ኪናዊ 
ፍቅር ያደረባቸው የጥበብ አፍላዎች ተጠራርተው፣ 
ጥበብ የጠራቻቸው ባለሙያዎች ተሰባስበው ከማዕዱ 
መቋደስ ከጀመሩ ውለው አድረዋል። 

በዚህ ታላቅ የባህል ጥናትና ምርምር ማዕከል 
በተለይም በአጠቃላይ ሥነ ጽሑፍ፣ በትወና፣ 
በዝግጅት፣ በሙዚቃ፣ ቲያትርና ውዝዋዜ ጥበቦች 
ለወጣቶች ስልጠና በመስጠት ላይ ይገኛል። በማዕከሉ 
ውስጥ የኪነጥበብ ቡድን ኃላፊ የሆነው ወጣት ዘርዓይ 
ከበደ ማዕከሉ በአካባቢው የኪነጥበብ ፍላጎት ያላቸው 
ወጣቶች በማሰባሰብ በ6 ልዩ ልዩ መስኮች ስልጠና 
በመስጠት ላይ እንደሚገኝ በመጠቆም በሚሰጠውም 
ስልጠና ወጣቶችን ከመሻታቸው ጋር በማገናኘት የሥነ 
ጽሑፍ መነሳሳት እንደተፈጠረ ይገልፃል።

በከተማዋ የኪነጥበብ ተሰጥዖ ያላቸው በርካታ 
ሰዎች ይገኛሉ። ይሁን እንጂ ብዙዎች የተቸራቸውን 
ድንቅ ተሰጥዖ አውጥተውና አዳብረው ለኅብረተሰቡ 
ለማቅረብ ይቸገሩ እንደነበር የሚገልፀው ወጣት ዘርዓይ 
ከበደ፣ ማዕከሉ ከተመሠረተ በኋላ ለሙያው ባለቤቶችና 
ለአዳዲስ ወጣቶች ልዩ ዕድል መፍጠር መቻሉን 
ያስረዳል። በዚህም በተለያየ የኪነጥበብ መስክ መሳተፍ 
የሚፈልጉ በከተማዋና በዙሪያዋ የሚገኙ ወጣቶች 
ተሳታፊ እየሆኑ መምጣታቸውን ይናገራል። ይህም 
በማዕከሉ ውስጥ ወጣቶች ባህል ነክ የሆኑ የኪነ ጥበብ 
ሥራዎችን በቲያትር፣ በሙዚቃና ስነ ስዕል በመሳሰሉት 
የኪነጥበብ ዘርፎች እንዲሳተፉ እድል ሰጥቷቸዋል። 

በቀደሙት ጊዜያት በከተማዋ ውስጥ የሚገኙ 
ወጣቶች በኪነጥበብ ዘርፍ የመሳተፍ ፍላጎት 
ቢኖራቸውም ምቹ ሁኔታ ስላልነበር የመሳተፉ እድል 
እንዳልነበራቸው የሚገልፀው ወጣት ዘርዓይ፤ የሎሬት 
ፀጋዬ ገብረመድህን የባህል ጥናትና ምርምር ማዕከል 
መመሥረቱ ይህንን ችግር ለመቅረፍ እንዳስቻለ 

ያብራራል። ከዚህ ቀደም ወጣቶች የኪነጥበብ ሥራዎች 
ላይ ለመሳተፍ በቤተሰብ ብዙም ፍቃድ እንደማያገኙ 
በማስታወስም በአሁን ወቅት የተሻለ ግንዛቤ 
መፍጠር በመቻሉ ወላጆች ልጆቻቸውን ማበረታታት 
እንደጀመሩ ይናገራል። 

በስዕል፣ ሙዚቃና ቲያትር ስልጠና የወሰዱ 
ወጣቶች ሥራዎቻቸውን በተለያየ መልኩ ለኅብረተሰቡ 
ማቅረብ ጀምረዋል። በከተማዋ ብዙም ምቹ የሆነ 
የኪነጥበብ ማቅረቢያ አዳራሾች ባይኖሩም በአምቦ 
ዩኒቨርሲቲ መሰብሰቢያ አዳራሾችና ልዩ ልዩ ማዕከላት 
ሥራዎቻቸው ለኅብረተሰቡ እየቀረቡ ይገኛሉ። 
ሰልጣኞቹ የሚገርም የኪነጥበብ ፍቅርና ተሰጥዖ 
እንዳላቸው የሚገልፀው ወጣት ዘርዓይ፣ በአካባቢው 
ለቲያትርና ለልዩ ልዩ የኪነጥበብ ሥራዎች የሚሆኑ 
መድረኮች ተመቻቸተው የተሻሉና ምቹ አዳራሾች ቢኖሩ 
በዘርፉ ተዓምር መሥራት እንደሚቻል ይመሰክራል።

ወጣት ጌትነት ጥበቡ በማዕከሉ ውስጥ ሰልጣኝ 
ሲሆን በስዕልና ቅርፃ ቅርፅ ዘርፍ በመሳተፍ ላይ ይገኛል። 
‹‹ማዕከሉ መመሥረቱ ትልቅ እድል ፈጥሮልናል›› 
የሚለው ጌትነት፤ ከስልጠናው ያገኘውን እውቀት 
ወደተግባር በመለወጥ ፍላጎትና ምኞቱን ለማሳካት 
በጥረት ላይ መሆኑን ይናገራል። በሙያው ልዩ ልዩ 
ክህሎትና የዳበረ ችሎታ ያላቸው ባለሙያዎች ወደ 
ማዕከሉ እየመጡ ስልጠና የሚሰጥዋቸው በመሆኑም 
ወጣቶች እራሳቸውን ከጊዜ ወደ ጊዜ በሙያው 
በማሳደግ ላይ ይገኛሉ። 

በአምቦ ከተማ ቀደም ብሎ መሰል የሆነ ስልጠና 
የሚሰጥ ተቋም ባለመኖሩ ተሰጥዖዋቸውን ለማውጣት 
ይቸገሩ እንደነበረና ማዕከሉ መመሥረቱ ለብዙ ወጣቶች 
መልካም ዕድል እንደፈጠረም ያስረዳል። ‹‹በማዕከሉ 
አማካኝነት ተሰጥዖ ያለን ወጣቶች ተሰባስበን የጥበብ 
ሥራዎችን በጋራ ለኅብረተሰቡ እንድናቀርብና 
እራሳችንን በሙያው እንድናሳድግ አድርጎናል›› 
በማለትም አስተያየቱን ይሰጣል። 

በተጨማሪም ማዕከሉ በመመሥረቱ በሚሰጠው 
ስልጠና ለበርካታ ወጣቶች ሥራ እድል መፍጠሩን 
ገልፆ፤ ወጣቶቹ በስልጠና ያገኙትን እውቀትና ክህሎት 
ተጠቅመው ሥራዎችን ለማኅበረሰብ በማቅረብ 
ተጠቃሚ መሆናቸውን ይናገራል። የስልጠናና መሥሪያ 
ቁሳቁሶች በአምቦ ዩኒቨርሲቲ አማካኝነት ለሰልጣኞች 
ድጋፍ እንደሚደረግላቸው የሚገልፀው ወጣት ጌትነት፣ 
የሠሩትን ልዩ ልዩ የስዕልና ቅርፃ ቅርፅ ሥራዎች 
በዩኒቨርሲቲው ውስጥ በተለያየ መልኩ ለማሳያነት 
በተዘጋጁ ቦታዎች ለኅብረተሰቡ ያቀርባሉ።

በማዕከሉ ውስጥ በስዕልና ቅርፃ ቅርጽ ሙያ የሰለጠኑ 
ወጣቶች በተለያዩ ሀገር አቀፍ መድረኮች ላይ የመሳተፍ 
እድል ገጥሟቸው እንደነበረ የሚያስታውሰው ወጣት 
ጌትነት፣ ከዚህ በፊት በባህልና ቱሪዝም አዘጋጅነት 
በአዲስ አበባ በተዘጋጀ አውደ ርዕይ በማዕከሉ ወጣቶች 
የተሠሩ ሥራዎች ለእይታ መቅረባቸውን ይናገራል።

ዕድሜያቸው ከ8 አመት በላይ የሆኑ ታዳጊ 
ወጣቶች ያላቸውን ተሰጥዖ ለማዳበር ወደ ማዕከሉ 
እየመጡ ስልጠናዎችን እየወሰዱና ኪነጥበባዊ 
ፍቅራቸውን በመወጣት ላይ ይገኛሉ። በየጊዜው 
በማዕከሉ ሰልጣኞች የሚሠሩ የስዕልና ቅርፃ ቅርፅ 
ሥራዎች ለተመልካች የሚቀርቡ ሲሆን ሰልጣኞችም 
ሥራዎቻቸው ለታዳሚው በነፃ በማስጎብኘትና የሕዝብ 
አስተያየት በመቀበል እራሳቸውን በማሻሻል ላይ 
ይገኛሉ። 

በማዕከሉ ውስጥ ያሉ የኪነጥበብ ሥራዎች 
ለማበረታታትና ሰልጣኞች የተሻለ አቅም እንዲኖራቸው 
በማድረግ ረገድ ማዕከሉ ሰፊ ሥራዎች እየሠራ 
ይገኛል። የተጠናከረ ድጋፍና ክትትል እንዲኖር 
በማድረግ ሌሎች ማዕከሉን በተለያየ መልኩ የሚያግዙ 
ተቋማት አብረውት ቢሠሩና የተሻለ ድጋፍ ማድረግ 
ቢችሉ ውጤታማነቱ ይበልጥ ሊሆን እንደሚችልም 
አስተያየቱን ሰጥቷል። 

ማኅበረሰቡም በማዕከሉ እየተሰጡ ያሉ አበረታች 
ሥራዎችን ተረድቶ፤ ልጆቹን ይበልጥ በማበረታታትና 
በማገዝ በኪነጥበብ ላይ ተሰጥዖ ያላቸውን ወጣቶች 

ወደ ማዕከሉ ቢልክ እራሳቸውን ብሎም ኪነጥበቡን 
ለማሳደግ እንደሚረዳ ያስረዳል። ለከተማው ወጣቶች 
በተለይ ለኪነጥበብ ባለሙያዎች መልካም ዕድል 
መፍጠር የቻለው ማዕከሉ በጥንካሬው ቢቀጥል የተሻለ 
ውጤት ማስመዝገብ እንደሚቻልም ያለውን እምነት 
ገልጿል። 

በማዕከል ደረጃ እጅግ በጣም አበረታች ሥራዎች 
እየተሠሩ መሆኑን የሚናገረው የኪነጥበብ ቡድን ኃላፊ 
የሆነው ዘርዓይ፣ በተለይም የወጣቶች የኪነጥበብ 
ተሰጥዖን ለማሳደግና የተሠሩ ሥራዎችን ኅብረተሰቡ 
ጋር በማቅረብ ተጠቃሚ እንዲሆኑ ለማድረግ በርካታ 
ሥራዎች ማዕከሉ እንደሚሠራ ይጠቁማል።  

ነገር ግን በማዕከሉ ትልልቅ ተግባራትና ኪነጥበብን 
የማሳደግ ተግባር ውስጥ ሌሎች ጉዳዩ በቀጥታ 
የሚመለከታቸው አካላት እንደ ባህልና ቱሪዝም 
እንዲሁም ከሙያው ጋር የሚሠሩ ተቋማት ድጋፍ 
ሊያደርጉ እንደሚገባና የማዕከሉን ጥረት መደገፍ 
እንዳለባቸው አስተያየቱን ይሰጣል። በማዕከሉ ወጣቶች 
የሚዘጋጁ የኪነጥበብ ሥራዎች ለኅብረተሰቡ ለማቅረብ 
ከዩኒቨርሲቲው ቅጥር ግቢ ውጪ በከተማው አመቺ 
ቦታ ባለመኖሩ ሌሎች ተባባሪ አካላት ለዚህ ምቹ ሁኔታ 
ቢፈጥሩ መልካም ውጤት ማስመዝገብ እንደሚቻልም 
ያነሳል። 

በተለይ የግል ተቋማትና ሆቴሎች ኪነጥበብ 
ለማኅበረሰቡ የሚያበረክተውን ታላቅ አስተዋፅዖ 
በመረዳት የኪነጥበብ ባለሙያዎች የተለያዩ መድረኮች 
እንዲያዘጋጁና ሥራዎቻቸው እንዲያቀርቡ እድል 
ቢሰጡ መልካም መሆኑን ያስረዳል። 

በማዕከሉ ውስጥ ወጣቶች በመሰባሰብና 
ክህሎታቸውን በስልጠና በማሳደግ በአፋን ኦሮሞና 
በአማርኛ ቋንቋ የተለያዩ የኪነጥበብ ሥራዎች 
የሚያቀርቡ ሲሆን በዚህም በከተማዋ ቀድሞ ተቀዛቅዞ 
የነበረው የኪነጥበብ ሥራዎች በመነቃቃት ላይ 
በመሆናቸው የተሻለ ኪነጥበባዊ እንቅስቃሴ መፈጠሩን 
መመልከት ያስችላል። 

ከዚያ ከጥበብ ዋርካው የትውልድ ቀዬ እየፈነጠቀ 
ያለው የኪነ ጥበብ ተስፋ የሚያበረታታ ነውና ማዕከሉና 
በማዕከሉ ውስጥ ለኪነጥበብ እድገት እየሠሩ ያሉ 
አካላትን ማበረታታት ይገባል። ከዚህች ውብ አካባቢ 
የተገኘው ሎሬት ፀጋዬ ትላንት ላይ ዛሬ የምንገኝበትን 
እውነት ታይቶት ያለንበትን ሁሉ በጥበብ አዕምሮው 
የገለፀበትና በ1967 ከፃፋው ሀሁ በስድስት ወር እናት 
አለም ጠኑ ቲያትር ላይ የተወሰደ ግጥሙ የዛሬው 
የዘመን ጥበብ መደምደሚያ ይሁን። 

“…እኛው ነን ፍቅር ያቃተን
እኛው ነን እምነት ያነሰን
እኛው ነን ኅብረት የራቀን
እኛው ነን  የባዕድ ክንዶች
አይበቃን ባይ ሆዳሞች፥
የዱብ ዕዳ ፈላስማዎች፥
ቅምጥል የባዕድ ጡቦች
በአርአያ ኢትዮጵያ ሳይሆን፥  በአርአያ ቀኝ 

ገዥዎች
የታነፅን መጢቃዎች
በወገኖቻችን ላቦት የሰየጠይን ስልጡኖች።
ከታሪክ ከስልጣኔ ፥
ከስነ ባህል ሳይጎለን፡
ለራሳችን ፍቅር ነፍገን፥
እኛኑ ነው ሐቅ የራቀን፥
ትላንትናም ያጨካከነን።
ሐቁን መናገር ስንፈራ፥
ዛሬም ዕምነት የነፈገን፥
እንቶ ፈንቶ ስናወራ፥
እኛው ነን የእኛው መከራ፥
በግፍ መበላለጥ ደግሞ
ደም ማንጠቡ አይቀርም ከርሞ፥
ማለት አለባብሰው ቢያርሱ፥
ደግሞም በአረም ይመልሱ፥”
እንደሚባል ሁሉ፥ለጥፋት ሆነ ለፅድቅም፥ 

ከቶ ያለኛ የለንም
ምነው እኛ ለእኛ አናውቅም።…„„
             

ከዚያ ከጥበብ ዋርካው 
የትውልድ ቀዬ 

እየፈነጠቀ ያለው የኪነ ጥበብ 
ተስፋ የሚያበረታታ ነውና 
ማዕከሉና በማዕከሉ ውስጥ 
ለኪነጥበብ እድገት እየሠሩ 
ያሉ አካላትን ማበረታታት 

ይገባል

ልዩ ልዩ
ማህበራዊ

ዓለም አቀፍ

ሕብረተሰቡ ለአካል ጉዳተኞች ያለው አመለካከት ዛሬና  ትላንት

የቀድሞዋ የጀርመን መራሒተ መንግሥት አንጌላ መርክል 
ለፑቲን ስስ ልብ እንዳላቸው የሚነገረውን ሐሜት አስተባበሉ።

አንጌላ ሥልጣን ከለቀቁ ወዲህ በሰጡት የመጀመሪያ 
በተባለ ቃለ ምልልስ በፑቲን እና በሩሲያ ጉዳይ ይቅርታ 
የምጠይቅበት አንዳችም ምክንያት የለም ብለዋል።

አንጌላ መርክል ዩክሬን ቀደም ባሉት ዓመታት የሰሜን 
ጦር ቃል ኪዳን ድርጅት (ኔቶ) እንዳትቀላቀል ተቃውሞ 
በማሰማታቸው አሁንም ድረስ ይተቻሉ።

ከዚህም ባሻገር መርክል የጀርመንና የሩሲያ ግንኙነት 
ከፖለቲካ ይልቅ ‘ንግድ መር’ እንዲሆን በማድረጋቸው 
የሚተቿቸው ብዙ ናቸው።

ይህን የንግድ መር ፖሊሲ መከተላቸው አሁን ጀርመን 
ላለችበት የኃይል (ኢነርጂ) ምስቅልቅል፣ ኢንዱስትሪዎቿ 
በሩሲያ የጋዝ አቅርቦት ላይ ጥገኛ ስለመሆኗ እንደ አንድ 
ምክንያት ይነሳል።

“ኖርድ ስትሪም ሁለት” የተሰኘውና ከሩሲያ በቀጥታ 
ወደ ጀርመን የተዘረጋው የጋዝ መስመር የተሳለጠው አንጌላ 
በሥልጣን ላይ ሳሉ ነበር።

ይህ መስመር እንዲቆም ያደረጉት ደግሞ አንጌላን የተኩት 
የአሁኑ መራሔ መንግሥት ኦላፍ ሾልዝ ናቸው።

ይህም የሆነው ሩሲያ ዩክሬንን ለመውረር በዝግጅት ላይ 
ሳለች በዋዜማው ነበር።

የአውሮፓ ኅብረት ሩሲያ ላይ የማዕቀብ ናዳ እየጣለ 
ባለበት በአሁን ወቅት ጀርመን ምጣኔ ሀብቷ በከፍተኛ ሁኔታ 
ከሩሲያ በሚመጣ የኃይል አቅርቦት ጋር በመንጠልጠሉ 
ዕቀባውን በሙሉ ልብ ለመቀላቀል ሳትችል ቀርታለች።

አንጌላ ለፑቲንና ለአገራቸው በነበራቸውን ቅርበት ዙርያ 
ተጠይቀው፣ “መላ አውሮፓ ለሩሲያ ጎረቤት ነው፤ ሩሲያን ችላ 
ለማለት አይቻልም፤ ከነልዩነታችንም በሚያቀራርቡን ነገሮች 

ሰላማዊት ውቤ 

ድሮ ድሮ ሕብረተሰቡ አካል ጉዳተኛን የሚያየውና 
የሚያስበው  መሥራት እንደማይችል። ጤናማ 
እንዳልሆነ። እንደ ተመጽዋች። ብሎም መንም አይነት 
ማህበራዊም ሆነ ኢኮኖሚያዊ እንዲሁም ፖለቲካዊ 
አበርክቶ እንደሌለው አድርጎ  ነበር። በዚህ አስተሳሰብም  
ብዙ አካል ጉዳተኞች ከመገለል ጀምሮ ለተለያዩ ስነ 
ልቦናዊ ጉዳቶች  ሲዳርጋቸው ቆይቷል። ከትምህርት። 
ከስራ። ከእኩል ተጠቃሚነትና  ተሳታፊነት ተገልለው 
መቆየታቸው ደግሞ ዛሬ ላይ እንደ አገር ያላቸው ተሳትፎ 
ውስን አንዲሆን አስገድዷል።

 ሆኖም ጥቂት የማይባል ቁጥር ያላቸው አካል 
ጉዳተኞች ይህንን ተጽዕኖ ሰብረው በመውጣታቸው 
ከፍ ያለ ደረጃ ላይ የደረሱ ሲሆን ሌሎችም አንደነሱ 
ጠንክረውና የህብረተሰቡን ኋላ ቀር አመለካካት አሸንፈው 
አንዲወጡ ምከንያት ለመሆን ችለዋል። በዚህም ምክንያት 
ደግሞ ከጊዜ ወደጊዜ የህብረተሰቡ አስተሳሰብ እየተለወጠ 
አይችሉም ምንም ጥቅም የላቸውም ከሚለው ወጥቶ ለካ 
መስራት መማር መምራት ይችላሉ እደል ይሰጣቸው 
እስከማለት የደረሰ ለውጥ ላይ ተደርሷል። እነሱም 
በየፊናቸው ጥረት በማድረጋቸው  ይሄን ቀላል የማይባል 
ተፅዕኖ የሚያሳድር አስተሳሰብ አልፈው ትላልቅ ደረጃ 
ላይ መድረስ ችለዋል። 

ወጣት ማርታ ደጀኔ እና ወጣት ሽታዬ አስታወስ 
የአካል ጉዳታቸውን ይዘው የህብረተሰቡን ጎታች 
አመለካከት ተፋልመው የራሳቸውን ጥተረት አክለው 
ስኬት የሚባለው ደረጃ ላይ የደረሱ አካል ጉዳተኞች 
ናቸው። 

ወጣቶቹ  አሁንም ሕብረተሰቡ  ለአካል ጉዳተኞች 
ያለው  የተዛባ  አመለካከት  ለውጥ በሚያመጣበት ሁኔታ 
ላይ መሥራት ይገባል ባይ ናቸው። ምክንያቱ ደግሞ ዛሬም 
በዚህ ዘመን የአካል ጉዳተኞችን ተሳትፎና ተጠቃሚነት 
የሚገድቡ አመለካከቶች ስለሚስተዋሉ ብለዋል። 

እነሱ እንደምሳሌ ያነሱትም አካል ጉዳተኞች 
በዲጂታል ሚዲያው ላይ በባለቤትነት እየተሳተፉ 
አለመሆኑን ነው።ጋዜጠኝነት ዋንኛ አድሏዊ  አሰራርንን 
መዋጊያ መሣርያ ቢሆንም በተለያዩ መገናኛ ብዙሃን 
ውስጥ የሚሰሩ ሴቶች በተለይም አካል ጉዳተኞች አሁንም 
የአድሏዊ አመለካከትና አሰራሮች ሰለባ የሚሆኑበት 
ሁኔታ ይታያል ይላሉ።በሚዲያው ላይ የሚገለፁበት 
ቃላትና ዓረፍተ ነገር በራሱ ችግር እንዳለበትም ነው 
ወጣቶቹ የሚናገሩት። አካል ጉዳተኞችን በሀብረተሰቡ 
አረዳድ ጤነኛ ብለው ከሚጠሯቸው ሰዎች ጋር እያነጻጸሩ 
የሚያበረታቱበት  አገላለፅም ቅስም የሚሰብርና ሞራል 
የሚነካ መሆኑን ይናገራሉ። 

ሕብረተሰቡ አካል ጉዳተኛን እንደ ተመጽዋች  ማየቱን  
ከማለዳው 11 ሰዓት ቀዝቃዛ አስፋልት ላይ ቁጭ ብለው 
የሚለምኑ እናት ከለመኑት ውስጥ 50 ሣንቲሙን ለእሷ 
የመፀወቷት  መሆኑን በማስታወስ የምትናገረው ሽታዬ  
ይሄን  ዓይነቱን አመለካከት አልፋ  አሁን ለደረሰችበት 
ደረጃ  ለመድረስ መብቃቷን ትገልፃለች። የመጀመርያ 
ዲግሪዋን ከአዲስ አበባ ዩኒቨርስቲ በቋንቋና ስነ ጽሑፍ 
ሁለተኛ ዲግሪዋንም በዚሁ ዩኒቨርስቲ በስርዓተ ጾታ ጥናት 
ላይ መሥራት የቻለችው ወጣት ሽታዬ አሁን በአፍሪካን 
ዲሴብሊቲ ፎረም ውስጥ አድቮካሲና ኮሚኒኬሽን 
ዳይሬክተር ሆና እየሰራች ትገኛለች።  

ይህ  በአፍሪካ አህጉር የ 44 አገራት ፌዴሬሽኖችን 
አቅፎ የያዘ ተቋም ውስጥ መስራት ለእሷ ቀላል የሚባል 
ስኬት አለመሆኑን ገልጻ ሆኖም ሁሉም ነገር አልጋ በአልጋ 
ሆኖላት እዚህ አለመድረሷንም ትናገራለች። “የራስን 
ጥረትና ሕብረተሰቡ በአካል ጉዳተኞች ላይ ያለውን ጥሩ 
ያለሆነ አመለካከት ለውጥ የሚጠይቅ ነው። እዚህ ቦታ 
መሥራትና ተምሬ ሁለተኛ ዲግሪ መያዜ ትልቅ ስኬት 
አድርጎ መውሰድ ይቻላል” ትላለች።

ወጣት ሽታዬ እንደምትለው በትምህርት ቤትም ሆና 
የሀብረተሰቡ አመለካከት የሚያሳድረው ተፅዕኖ ቀላል 
አለመሆኑንና ከመገለል ጀምሮ ብዙ ችግሮች እንደገጠሟት 

ትናገራለች ። ሆኖም ያሰበችበት ለመድረስ የቻለችው 
ራሷ  ባደረገችው ጥረት  ቀስ በቀስም ሕብረተሰቡ በአካል 
ጉዳተኞች ላይ ያለው አመለካከት እየተሻሻለ በመምጣቱ 
ነው።

ለምሳሌ አካል ጉዳተኛ  እንደማይሰራ እና 
እንደተመጽዋች የመቁጠር  አስተሳሰቡ ዛሬ ዛሬ እየተቀየረ 
ነው። በሕብረተሰቡ ዘንድ አሁን ላይ ከበፊቱ ጋር ሲነፃፀር 
እንዲህ ዓይነቱ  ሁኔታ እየተቀረፈ መጥቷል ።አንደውም  
ስለ አካል ጉዳተኛው ችግር  ያገባኛል ወደ ማለት ደረጃ 
ደርሷል። በየመድረኩ ሲያቀርብ የሚታየው ሀሳብ ጭራሽ 
ባለቤቱ አካል ጉዳተኛ ያላየውና መንግስት ትኩረት 
አድርጎ ሊሳራበት የሚገባውን ነው።   

ጋዜጠኛ ማርታ ደጀኔም  የአመለካከቱ ሰለባ ነበረች። 
‹‹እንደማንኛውም ኢትዮጵያዊ አካል ጉዳተኛ መገለል 
ደርሶብኛል››  አካል ጉዳት  የደረሰባት የሁለት ዓመት 
ህፃን ልጅ እያለች እንደነበረም ታስታውሳለች። አካል 
ጉዳቱ ሳይሆን ከዛ በኋላ የሚመጡት አመለካከቶች 
ጎድተዋት እንዳለፉም ትናገራለች። ‹‹የሕብረተሰቡ 
አመለካከት የሚፈጠራቸው ነገሮች አካል ጉዳተኞችን 
ትንሽም ቢሆን ወደኋላ ሳብ ማድረጋቸው አይቀርም›› 
በሚል ትንሽ አርፍተ ነገር ብትገልፀውም የደረሰባት ብዙ 
ነበር። መገለሉ ለተወሰነ ጊዜም ቢሆን ከትምህርት ገበታ 
ሊያርቃት መሞከሩን ገልጻ  በተመሳሳይ ከሥራ  በተለይም  
ከምትወደው  የጋዜጠኝነት ሙያም  ሊያርቃትም  ሞክሮ 
ነበር ። እያንዳንዱ ሰው ላይ ነገ ምን ሊከሰት እንደሚችል 
አይታወቅም። የተለያዩ ጉዳተኞች በተለይም መገለል 
በአካል ጉዳተኞች ላይ ሲደርስ የሚታየው እንደዚህ ተብሎ  
ታስቦ የሚሰራ ሥራ  ስለማይኖር ነው። በመሆኑም  ከዚህ 
እሳቤ ጋር ተያይዞ አካል ጉዳት በማንኛውም ሰዓት ሊከሰት 
የሚችል ነው ብሎ  እንደ አገር መሥራቱ እንደሚያስፈልግ 
ትገልጻለች ።

 ዛሬ ለአካል ጉዳተኛ የምንሰራውና የምናመቻቸው  
ቀና ጎዳና ነገ ለእኛም ይጠቅመናል በሚል ቅኝት ቢታሰብ 
ጥሩ መሆኑን ገልጻ እሷ በግሏ  ባደረገችው ብርቱ ጥረት 

ቸግሩን አልፋ  ትምህርቷን ተምራ የመጀመርያ ዲግሪዋን 
ከአዲስ አበባ ዩኒቨርስቲ በቋንቋና ስነ ጽሑፍ ይዛለች። 
ቀደም ሲል በተለያዩ ጋዜጦችና መጽሔቶች፣ በሬዴዮ፣ 
በቴሌቪዥን በመሥራት ከአስር ዓመት በላይ በማገልገል 
የራሷን አስተዋጾ ስታበረክት ቆይታለች።  

ማርታ በአካል ጉዳተኞች ላይ የሚያተኩር 
ጋዜጣም ታሳትም እንደነበር ትናገራለች። ከኢትዮጵያ 
ብሮድካስቲንግ  ኮርፖሬሽን የአየር ሰዓት በመግዛት  
በአካል ጉዳተኞች ላይ ትኩረት ያደረገ የቴሌቭዥን 
ፕሮግራም ታዘጋጅም ነበር። አሁን ደግሞ ከሴት አካል 
ጉዳተኞች ጤና እና ስነ ተዋልዶ ጋር በተያያዘ የራሷን በጎ 
አድራጎት ድርጅት አቋቁማ  ድርጅቱን በሥራ አስኪያጅነት 
እየመራች ትገኛለች ። 

በተጨማሪም ከ10 ዓመት በላይ አባል ሆና በቆየችበት 
በኢትዮጵያ መገናኛ ብዙሃን ሴቶች ማህበር በቅርቡ 
በተደረገ ጠቅላላ ጉባኤ ላይ የሥራ አስፈፃሚ ቦርድ 
አባላት መካከል አንዷ ሆናም መመረጥ ችላለች። ቀደም 
ባሉት ዓመታት ሕብረተሰቡ ለአካል ጉዳተኞች የነበረው 
አመለካከት ዛሬ ላይ በእጅጉ ተሻሽሏል የምትለው ማርታ 
መመረጧ በራሱ አንዱ መገለጫ እንደሆነም ትናገራለች ። 
ረጅሙን የሥራ ጊዜዋን በጋዜጠኝነት ሙያ ያሳለፈችው 
ማርታ ወደ ማህበሩ የአካል ጉዳተኛን የሕብረተሰብ 
ክፍል ወክላ መምጣቱ  በሙያው  በአካል ጉዳተኞች 
ላይ የሚደርሱ ችግሮችን በመፍታት  ተሳታፊና ተጠቃሚ 
እንዲሆኑ ለማስቻል ጥሩ አጋጣሚ  እንደሚፈጥርላትም 
ታወሳለች። 

በአገራችን እስከ 20 ሚሊዮን የሚደርሱ የአካል 
ጉዳተኞች መኖራቸውን የጠቆመው የሴቶችና ማህበራዊ 
ጉዳይ ሚኒስቴር ያገኘነው መረጃ ነው። በዚህም ለአካል 
ጉዳተኞች የሚሰጠው ግምት አሁንም የተዛባ ከመሆኑ 
አንጻር  አካል ጉዳተኞች በራሳቸው ከሚያደርጉት ጥረት 
ባሻገር  የሕብረተሰቡ እገዛና ያለው የተዛባ አመለካከት 
መስተካከል ይኖርበታል። አመለካከት ለውጥ ማምጣት 
ላይም ትኩረት ተሰጥቶ ሊሰራ ይገባል። 

አንጌላ መርክል በፑቲንና በሩሲያ 
ጉዳይ መታማታቸውን አስተባበሉ

በጋራ መሥራት ነበረብን” ብለዋል።
አንጌላ መርክል የሩሲያን ወረራ ‘ተቀባይነት የሌለው ቀይ 

ስህተት’ ሲሉ ገልጠውታል።
አክለውም፣ “በዘመን ወደኋላ እየሄድን ይህ ቦታ፣ ያ 

ግዛት፣ ያንተ ነው፣ የኔ ነው መባባል ከተጀመረ ዓለም ጦርነት 
እንጂ ሌላ ሥራ አይኖራትም” ብለዋል።

አንጌላ፣ ሩሲያ ክራይሚያን ከጠቀለለች ወዲህ በማዕቀብ 
መታለፏ ስህተት እንዳልነበረም ተከራክረዋል።

የሚኒስክ የሰላም ስምምነትም መጥፎ እንዳልነበረና በዚያ 
ጊዜ ሂደት ዩክሬን ጠንካራ አገር ሆና መውጣቷን አውስተዋል።

አንጌላ በፈረንጆቹ 2008 ዓመተ ምሕረት ዩክሬን ኔቶን 
ለመቀላቀል ያቀረበችውን ጥያቄ ተቃውመው ነበር። ይህን 
በተመለከተም ጸጸት እንደማይሰማቸው ነው በቃለ ምልልሱ 
የተናገሩት።

“አንደኛ ዩክሬን አባል ለመሆን የሚያስችል ቁመና ላይ 
አልነበረችም፤ ሁለተኛ ከሩሲያ ጋር የነበረውን ግንኙነት 
ወደ ቀውስ የሚከትና ፑቲንን የሚያስቆጣ ነበር የሚሆነው” 
ብለዋል።

ዩክሬን ዝግጁ አልነበረችም ሲባል በውስጥ ፖለቲካዊ 
አለመረጋጋትና በለከት የለሽ ሙስና የምትታመስ አገር 
እንደነበረች አስታውሰዋል።

የአሁኑ የዩክሬን ፕሬዝዳንት ዜሌንስኪ በበኩላቸው 
ጀርመን ያን ጊዜ ኔቶን እንዳንቀላቀል ማድረጓ ትልቅ ጥፋት 
ነበር ሲሉ ተሰምተዋል።

ሥልጣን በለቀቁ በስድስት ወራቸው ሰፊ ቃለ ምልልስ 
የሰጡት አንጌላ መርክል ለፕሬዝዳንት ዜሌንስኪና ለዩክሬን 
ሕዝብ ጀግንነትና ብርታት ያላቸውን አድናቆት አልሸሸጉም።

                     ምንጭ ቢቢሲ



በብርሃንና ሰላም ማተሚያ ድርጅት ታተመ

አዲስ ዘመን

ስፖርትሐ
ሙ

ስ ይህ ቦታ 
ለማስታወቂያ ክፍት 

ነው!

ከኢትዮጵያ የምግብና መድኃኒት ባለሥልጣን 
ጋር በመተባበር በየሳምንቱ የሚታተም

 Tel : +251-11-552-41-22
+251-11-552-41-22

 P.o.box. 5681
Free call. 8482 

http://www.fmhaca.gov.et/contact/ 
E-mail   contactefda@efda.gov.et 
Telegram channel link  
https://t.me/ethiopianfoodanddrugauthority/    

 ወይዘሪት ሄራን ገርባ 

ታምራት ተስፋዬ

ደህንነቱ የተጠበቀ ምግብ ለሰው ልጅ ጤና እና 
ደህንነት አስፈላጊ ነው። በተቃራኒ ደህንነታቸው 
ያልተጠበቁ ምግቦች ለብዙ በሽታዎች እና ለጤና እክሎች 
መንስኤ ናቸው ። ተላላፊና ተላላፊ ላልሆኑ በሽታዎች እና 
የአእምሮ ሕመም የመዳረግ አቅማቸው ከፍተኛ ነው ።

ዓለም ጤና ድርጅት መረጃ እንደሚያመላክተው፣ 
ደህንነቱ ያልተጠበቀ ምግብ በመመገብ በየዓመቱ ከ600 
ሚሊዮን የሚበልጡ ስዎች ይታመማሉ ። ከአስር ሰዎች 
አንዱ በየዓመቱ በምግብ ወለድ በሽታዎች ይጠቃሉ። 
አራት መቶ ሃያ ሺ የሚጠጉት ሰዎችም በምግብ ብክለት 
ምክንያት ሕይወታቸውን ያጣሉ።

በአለም አቀፍ ደረጃ እኤአ 2018 የአለም ጤና 
ድርጅትና የአለም የምግብና የእርሻ ድርጅት /ፋኦ/ ፣በጋራ 
ስምምነት  የምግብ ደህንነት ጉዳዩ በአለም አቀፍ ደረጃ 
ልዩ ትኩረት ሊሰጠው ይገባል በሚል በየአመቱ ታስቦ  
እንዲውል ከስምምነት ደርሰዋል ።

በአለም አቀፍ ደረጃ በየዓመቱ ግንቦት 30 ቀን የምግብ 
ደህንነት ቀን ተብሎ እንዲታሰብ የተወሰነ ሲሆን  በዓለም 
አቀፍ ደረጃ ለአራተኛ ጊዜ በኢትዮጵያም ሀገር አቀፍ ደረጃ 
ለሶስተኛ ጊዜ ‹‹ደህንነቱ የተረጋገጠ ምግብ ለመልካም 
ጤና››በሚል ቃል ተከብሯል።

የኢትዮጵያ ምግብና መድሃኒት ባለስልጣን የአለም 
የምግብ ደህንነት ቀን በተለያዩ መርሃ ግብሮች አክብሯል ። 
ከትላንት በስቲያ በኢሌሌ ሆቴልም አውደ ጥናት አካሂዷል 
። በዚሁ መድረክ መክፈቻ ላይ የጤና ሚኒስቴር ሚንስትር 
ዴኤታ ዶክተር አየለ ተሾመ ፣ስለ ምግብ መጠን ማነስና 
መብዛት፣እንዲሁም አይነት ብዙ ሲነገር ሲባል ቆይታል። 
አሁን ላይ ደግሞ ደህንነቱንም ማረጋገጥ እጅግ ወሳኝ  
መሆኑን ያመለክታሉ ። 

‹‹ጊዜው የምግብ ደህንነት ስጋት የሆነበትና 
የምግብ ደህንነት ትኩረት አድርገን የምንሰራበት 
ነው።›› ያሉት ዶክተር አየለ፣የምግብን ድህንነት እንደ 

‹‹ከእርሻ እስከ ጉርሻ›› የጋራ ተሳትፎና ቅንጅት የሚፈልገው የምግብ ደህንነት

ግለሰብም፣ማህበረሰብም ፣አገር ከፍተኛ ጫና እያሳደረ 
እንደሚገኝ ያመለክታሉ ።

የምግብ ደህንነትን ያላማከለ የጤና ስራ ትርጉም አልባ 
መሆኑን በማስገንዘብ፣ምግብን ከማምረት እስከ መጠቀም 
ባለው ሂደት ውስጥ ሁሉም ባለድርሻ አካላት ምግብን 
ከብክለትና ከመበላሽት ሊታድጉ እንደሚገባ አፅእኖት 
ሰጥተውታል ።

ከምግብ ደህንነት ጋር የተያያዙ ችግሮች በጤና 
ላይ ተውስነው የሚቀሩ ብቻ ሳይሆኑ በማህበራዊና 
በኢኮኖሚያዊ እንቅስቃሴ ላይ ጭምር ጫና እየፈጠሩ 
መሆናቸውን የጠቆሙት ዶክተር አየለ፣ ጤና ሚኒስቴር 
ከምንጊዜውም በተሻለ ሁኔታ ችግሩን በመከላከልና በመቀነስ 
ረገድ ትኩረት ሰጥቶ እንደሚሰራ አረጋግጠዋል ።

ግንዛቤና መፍጠርና መቆጣጠር ጨምሮ የምግብ 
ደህንነንት ለማስጠበቅ በሚሰሩ የተለያዩ ስራዎች  ውጤቶች  
መመዝገባቸውን የጠቆሙት ሚኒስትር ዴኤታው፣ከምግብን 
ከማምረት እስከ መጠቀም ባለው ሂደት ሰንሰለት ርዝመት 
አንጻር ስራዎን ይበልጥ ማጠናከር እንደሚስፈልግም 
አመላክተዋል ።

የኢትዮጵያ ምግብና መድኃኒት ባለስልጣን ዋና 
ዳይሬክተር ወይዘሪት ሄራን ገርባ እንደገለፁት፣ በዋነኝነት 
ጥራትን ደህንነቱ ያልተጠበቀ ምግብ በጤና ላይ 

የሚያደርሰው ጉዳት ከፍተኛ ነው ።በአሁን ወቅት የምግብ 
ደህንነት ችግር ከወባና ከኤች አይቪ በሽታዎች ጋር 
የሚወዳደር ሆኗል ። 

ባለስልጣን መስሪያቤቱ ችግሩን ለመከላከል 
የሚያስችል የምግብ ስትራቴጂ ከማዘጋጀቱም በተጨማሪ 
ስጋትና መከላከልን መሰረት ያደረገ የዕለት ተዕለት የቁጥጥር 
ስራ እየሰራ እንደሚገኝ ያስረዱት ዋና ዳይሬክተሯ፣ 
ይሑንና‹‹የምግብ ደህንነትን ማረጋገጥ ስራም በአንድ 
ተቃም ብቻ የሚከወን አይደለም፡ ፡ ከእርሻ እስከ ጉርሻ 
በርካታ ባለድርሻ አካላትን ተሳትፎ ይጠይቃል ››ብለዋል ።

እንደ ሀገር የምግብ አመራረት፣ አቀነባበር፣ 
ስርጭት፣ አጓጓዝ፣ አከመቻቸት፣ አዘገጃጀትና ሌሎችን 
ስርአቶችን ማዘመን እንደሚያስፈልግ ያመላከቱት ዋና 
ዳይሬክተራ፣ የምግብ ሥርዓቶች ፖሊሲ አውጪዎች፣ 
ተቆጣጣሪዎች፣ የመንግስት ባለድርሻ አካላት፣ ምሁራን፣ 
የምርምር ተቋሞች፣ ገበሬዎች፣ አምራቾች፣ አቀነባባሪዎች፣ 
ጅምላና ችርቻሮ አከፋፋዬች እንዲሁም ከእርሻ እስከ 
ጉርሻ ባለው ሰንሰለት ውስጥ ያሉ ባለድርሻዎች በሙሉ 
ህብረተሰቡን ጨምሮ ጥራቱና ደህንነቱ የምግብ ምርት 
እንዲኖር የድርሻቸውን መወጣት እንዳለባቸውን አፅንኦት 
ሰጥተዋል።      

ዋና ዳይሬክተሯ፣ በአገር  አቀፍ ደረጃ የሚወጡ  
የምግብ ደህንነትና ግዴታዎችን መተግበር፣በአለም አቀፍ 
ደረጃ ተወዳዳሪ ሆኖ ለመገኘት አለም አቀፍ መስፈርቶች 
ለማሟላት መጣር፣ የምግብ ደህንነት ትምህርት ስርአትን 
ማጠናከር፣የመንግስት ተቃማት ቅንጅታዊ ሆነ አሰራርን 
በማጠናከር አብዛኞቹ ለህብረሰተቡ ድጋፍ የሚቀርቡ 
ፕሮግራሞች፣ጤናና ምግብ ደህነት ላይ ትኩረት 

እንዲያደርጉ ማድረግ፣ጠንካራ ፖሊሲዎችና የማስተግበሪያ 
ስትራቴጂዎን ማውጣትና ማስተግበር እንደሚያስፈልግም 
ያብራራሉ ።

‹‹የምግብ ደህንነት የማስጠበቅ ስራ እንደ ባህል 
ሊወሰድ ይገባል››ያሉት ወይዘሪት ሄራን፣ሕብረተሰቡ 
ከቤት ጀምሮ የራሱን ምግብ በሚያዘጋጅበት ወቅት 
የመልካም የምግብ አመራርት ስርዓት በመከተል በቀላሉ 
ሊከላከላቸው ከሚችሉ የምግብ ወለድ በሽታዎች እራሱንና 
ቤተሰቡን እንዲጠብቅም ጥሪ አቅርበዋል። 

በዚሁ መድረክ ላይ ከአዲስ አበባ ዩኒቨርሲቲ፣ 
ከግብርና ምርምር ኢንስትቲዩት፣ ከምግብ ደህንነት 
ጋር የተያያዙ የተለያዩ ጥናቶች እንደኪሁም የኢትዮጵያ 
ምግብና መድኃኒት ባለስልጣን የምግብ ደህንነትን 
ለማረጋገጥ የሚያከናውናቸውን የተለያዩ ያ ተግባራት 
ቀርበዋል ።  በመድረኩም ደህንነቱ የተጠበቀ እና ጤናማ 
አመጋገብ ለሁሉም ተደራሽ ለማድረግ የሚመለከታቸው 
የግብርና፣ የምግብ፣ የንግድ እና የኢንዱስትሪ ልማት 
ፖሊሲዎች የምግብ ደህንነትን ማሳደግ እንዳለባቸውም 
ተመላክታል ።

 የምግብ ደህንነትን ለማረጋገጥ፣የምግብ ስርአቶችንና 
የምግብ አቅርቦት ሰንሰለትን የሚደራጅበትን መንገድ 
ከምግብ ወለድ ተላላፊ በሽታዎች እና ለጤና ጠንቅ ከሆኑ 
መርዛማ ኬሚካሎች ብክለት መከላከል፤ ረቂቅ በሽታ 
አምጪ ተህዋሲያን (ባክቴሪያዎች፣ ቫይረሶች እና ጥገኛ 
ተህዋሲያን)፣የኬሚካል ቅሪቶች፣ ባዮቶክሲን እና ሌሎች 
ጎጂ ወይም አደገኛ ንጥረ ነገሮች ወደ ምንመገባቸው 
ምግቦች ውስጥ እንዳይገቡ መከላከል የግድ መሆኑም 
ተጠቁሟል ።         

ዋልያዎቹ ፈርኦኖቹን ለመግጠም በጥሩ የአካልና የስነልቦና ዝግጁነት ላይ ይገኛሉ፣

ቦጋለ አበበ

ኢትዮጵያና ግብጽ የአፍሪካ እግር ኳስ ጠንሳሾች 
ናቸው።ይህን ታሪክ ይጋሩት እንጂ ዛሬ ላይ የሁለቱ አገራት 
የእግር ኳስ ደረጃ ልዩነቱ ሰፊ ነው። የደረጃ ልዩነቱ የቱንም 
ያህል ቢሰፋ ግን በተለያዩ ምክንያቶች የተቀናቃኝነት 
ስሜታቸው ለአፍታም ደብዝዞ አያውቅም።  ሁለቱ 
አገራት የአለም ብሎም የአፍሪካ ጥንታዊ ስልጣኔ መገለጫ 
ከመሆናቸው ባሻገር በተለያዩ የታሪክ አጋጣሚዎች 
የገጠሙት ጦርነትና የአባይ ወንዝ ትስስር በእግር ኳሱ 
መንደር ሲገናኙ ፍልሚያቸውን ይበልጥ ያጦዘዋል። 
በተለይም ሁለቱ አገራት ከታላቁ የኢትዮጵያ ሕዳሴ ግድብ 
ግንባታና ውሀ ሙሌት ጋር በተያያዘ ከቅርብ  አመታት 
ወዲህ የገቡበት ውዝግብ ባላንጣነታቸውን አደባባይ 
እንዳወጣው በርካቶች ይስማሙበታል።

ዋልያዎቹ ከፈርኦኖቹ፣ ሁለቱ አገራት ውጥረት ውስጥ 
ባሉበት፣ የታላቁ የኢትዮጵያ ሕዳሴ ግድብ ግንባታም 
ተጀምሮ ሶስተኛው ዙር የውሃ ሙሌት ሊከናወን 
በተቃረበበት በዚህ ወቅት ዛሬ በታላቅ የእግር ኳስ 
መድረክ ይገናኛሉ። በ2023 ኮትዲቯር ለምታዘጋጀው 
የአፍሪካ ዋንጫ ለማለፍ በማጣሪያ ጨዋታ በምድብ 
አራት የተደለደሉት ዋልያዎቹና ፈርኦኖቹ ዛሬ ምሽት 
አንድ ሰአት በገለልተኛ አገር ማላዊ ላይ ሁለተኛ የምድብ 
ጨዋታቸውን ያከናውናሉ። 

ኢትዮጵያ አለም አቀፍ ጨዋታዎችን ለማስተናገድ 
መስፈርት የሚያሟላ ስቴድየም ባለቤት ባለመሆኗ 
ካፍ ጨዋታዎችን በገለልተኛ አገር እንድታከናውን 
ፈርዶባታል። ይህም ዋልያዎቹ ዛሬ ከፈርኦኖቹ ጋር 
የሚያደርጉትን ከእግር ኳስም የዘለለ ትርጉም ያለውን 
ፍልሚያ በሜዳቸውና በውብ ደጋፊያቸው ፊት 
እንዳያከናውኑ ዋጋ አስከፍሏቸዋል። ፈርኦኖቹም ይህን 
ክፍተት እንደ መልካም አጋጣሚ ለመጠቀም ዋልያዎቹ 

ዋልያዎቹ ከፈርኦኖቹ- ከእግር ኳስም የበለጠ ትርጉም ያለው ፍልሚያ

ሙሉ ወጪያቸውን ተችለው ፍልሚያውን ግብጽ ላይ 
እንዲያደርጉ ግብዣ ቀርቦላቸው ነበር። ይሁን እንጂ ይህ 
የክብር ጉዳይ ነውና ዋልያዎቹ በገለልተኛ አገር ጨዋታውን 
እንዲያከናውኑ የኢትዮጵያ እግር ኳስ ፌዴሬሽን ቀደም 
ብሎ መወሰኑን ከሳምንት በፊት በሰጠው መግለጫ ይፋ 
አድርጎ እንደነበር ይታወሳል። 

ዋልያዎቹ ይህን ጨዋታ በሜዳቸውና በደጋፊያቸው 
ፊት አለማድረጋቸው በእጅጉ ተጎጂ ሊያደርጋቸው 
እንደሚችል ቢታመንም በቁጭት ጥሩ ውጤት 
ለማስመዝገብ ወደ ሜዳ እንደሚገቡ አሰልጣኝ ውበቱ 
አባተና ሌሎች ተጫዋቾች በተለያዩ አጋጣሚዎች 
ሲናገሩ ተደምጠዋል። ለዚህም አስፈላጊውን ዝግጅት 
አድርገዋል። ባለፈው እሁድ የመጀመሪያውን የማጣሪያ 
ጨዋታ ከማላዊ ጋር አድርገው ሁለት ለአንድ በሆነ 
ውጤት የተሸነፉት ዋልያዎቹ በጥቃቅን ስህተቶች ዋጋ 
ቢከፍሉም ደጋፊያቸውን ባሳዩት ድንቅ ጨዋታ መካስ 

ችለዋል። ዋልያዎቹ በእሁዱ ጨዋታ የነበራቸው አስደናቂ 
አቋም ማላዊያንን ጭምር የማረከና ዛሬ ከፈርኦኖቹ ጋር 
በሚያደርጉት ፍልሚያ ድጋፋቸውን እንዲሰጧቸው 
ያደረገ ነው። በማላዊ የሚገኙ የኢትዮጵያ ኮሚዩኒቲ 
አባላት ከእሁዱ ጨዋታ በኋላ ለዋልያዎቹ ባደረጉት 
የእራት ግብዣ ላይ በተወካዮች አማካኝነት ባደረጉት 
ንግግር፣ ብሔራዊ ቡድናቸውን በማላዊ በማግኘታቸው 
ከፍተኛ ደስታ እንደተሰማቸው በመግለፅ በጨዋታው 
ባሳዩት እንቅስቃሴ ደስተኛ እንደሆኑ ተናግረዋል። 
አክለውም በስራ እና በኑሮ እንቅስቃሴ የማላዊ ዜጎች 
ሲያገኟቸው ዋልያዎቹ ስላሳዩት አስደናቂ እንቅስቃሴና 
አቋም እንደሚያወሩላቸው፣ በቀጣይም ከግብፅ 
ጋር ለሚደረገው ጨዋታ ድጋፋቸውን ለዋልያዎቹ 
እንደሚሰጡ መናገራቸውን ከኢትዮጵያ እግር ኳስ 
ፌዴሬሽን የተገኘው መረጃ ያመለክታል።

ከዚህ ቀደም በነበሩ ታሪኮች ኢትዮጵያውያን 

ዋልያዎቹ  በፈርኦኖቹ በሰፊ የግብ ልዩነት እንዳይሸነፉ 
ሲጨነቁ ማየት የተለመደ ነው። በእርግጥ የሁለቱ አገራት 
የእግር ኳስ ደረጃና የተጫዋቾች ስብስብ ጥራት አሁንም 
ለውድድር የሚቀርብ አይደለም። ነገር ግን ዋልያዎቹ 
በእሁዱ ጨዋታ ያሳዩት እንቅስቃሴ ዛሬ ከተደገመ የአገራቱ 
የእግር ኳስ ደረጃ ልዩነት ታሪክ የሚሆንበት እድል ጠባብ 
አይደለም። ዋልያዎቹ በማላዊ ሽንፈት ቢገጥማቸውም 
የነበራቸው የጨዋታ የበላይነት በየትኛውም የአፍሪካ 
ቡድን ዝቅ ተደርገው እንዳይገመቱ የሚያደርግና 
በተጫዋቾቹም ስነልቦና ላይ ትልቅ የራስ መተማመን 
የሚፈጥር ነው። ተከላካዩ ያሬድ ባዬና አማካኙ ሱራፌል 
ዳኛቸው በጉዳት ምክኒያት በዛሬው ጨዋታ መሰለፋቸው 
አጠራጣሪ ከመሆኑ ባሻገር የዋልያዎቹ ስብስብ ፈርኦኖቹን 
የሚገጥመው ለክብር ጭምር በመሆኑ በትልቅ ተነሳሽነት 
ተዘጋጅቷል። 

ፈርኦኖቹ በተመሳሳይ ባለፈው እሁድ በሜዳቸው 
ጊኒን ገጥመው አንድ ለምንም በሆነ ጠባብ ውጤት 
ማሸነፍ ቢችሉም ለዋልያዎቹ ስጋት የሚሆን እንቅስቃሴ 
አሳይተዋል ማለት አይቻልም። ይህ ማለት ግን በዛሬው 
ጨዋታ ተመሳሳይ አቋም ይኖራቸዋል ማለት አይደለም። 
ምክኒያቱም የዛሬው ጨዋታ ለዋልያዎቹ የክብር ጉዳይ 
የመሆኑን ያህል ለፈርኦኖቹም ተመሳሳይ ነውና። ባለፉት 
ጥቂት ቀናት የወጡ መረጃዎች እንዳመለከቱት ፈርኦኖቹ 
ወሳኙን አጥቂያቸውን መሐመድ ሳላህን በጉዳት ምክኒያት 
በዛሬው ፍልሚያ አያሰልፉም። ይህ ለዋልያዎቹ አንድ 
መልካም አጋጣሚ ሊሆን ቢችልም የሳላህ አለመኖር 
ለዋልያዎቹ ፍልሚያውን ቀላል እንደሚያደርገው 
መታሰብ አይኖርበትም። ዋልያዎቹም በዚህ ይዘናጋሉ 
ተብሎ አይጠበቅም። ፈርኦኖቹ ሳላ ባይኖር በታላላቅ 
ጨዋታዎች በቂ ልምድና ጥራት ያላቸው ውጤት ሊቀይሩ 
የሚችሉ በርካታ ከዋክብት እንዳሏቸው መዘንጋት ተገቢ 
አይሆንም። 

